
1

ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ ᒫᑦᓯ 9, 2004 

 
ᒪᓕᒐᓕᐅᖅᑏᑦ ᐅᐸᒃᓯᒪᔪᑦ: 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ, ᐊᖓᔪᖅᑳᖅ ᐅᓛᔪᖅ ᐊᑭᓱᒃ, ᑕᐃᕕᑦ ᐊᓚᕋᓚᒃ, ᔭᐃᒥᓯ ᐋᕆᐊᖅ, ᓕᕙᐃ ᐹᓇᐹᓯ, 
ᐊᖓᔪᖅᑳᖅ ᓕᕖᓇ ᐳᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᒍᑕᐃᓚᒃ, ᐱᑕ ᑲᑦᑐᒃ, ᐊᖓᔪᖅᑳᖅ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᓯᖅ, ᐅᖃᖅᑎ ᔫᐱ ᓄᑕᕋᖅ, ᓯᕗᓕᖅᑎ ᐸᐅᓗᓯ ᐅᑲᓕᖅ, ᑮᑦ ᐲᑐᓴᓐ, ᐊᖓᔪᖄᖅ ᐃᑐᐊᖅ 
ᐲᑯ, ᐊᖓᔪᖅᑳᖅ ᑕᐃᕕᑦ ᓯᒪᐃᓛᖅ, ᐊᖓᔪᖅᑳᖅ ᓗᐃ ᑕᐹᕐᔪᒃ, ᕼᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᒪᑐᐃᖅᑕᐅᓂᖓ ᑐᒃᓯᐊᓂᒃᑯᑦ 
 
ᑎᑎᕋᖅᑎ (ᑐᓵᔨᑎᒍ): ᖁᔭᓐᓇᒦᒃ, ᓇᖏᑐᐃᓐᓇᕆᑦᓯ. ᖃᐃᖁᓂᐊᕋᒃᑯᑦ ᒥᔅ. ᔩᓂ ᓯᒪᐃᓛᖅ ᑐᒃᓯᐊᓂᖃᕐᓂᐊᕐᒪᑦ 
ᒪᑐᐃᖅᓯᓗᓂ. 
 
>>ᑐᒃᓯᐊᖅᑐᑦ 
 
ᑎᑎᕋᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ, ᑕᐃᒪ ᑐᓴᖅᑎᑦᑎᔭᕆᐊᖃᕋᒪ ᐃᓕᒃᓯᓐᓂᒃ ᑲᒥᓴᓇᖓ ᓄᓇᕗᑦ, ᐲᑕ 
ᐃᕐᓂᖅ, ᐱᑐᐃᓐᓇᕆᐊᖃᖏᒻᒪᑦ ᑲᑎᒪᕕᒻᒧᑦ ᓂᓪᓕᕈᓐᓇᕐᓗᓂ ᑭᓯᐊᓂ ᓂᕈᐊᖅᓯᒪᓕᕈᑦᓯ ᐅᖃᖅᑎᒥᒃ. 
 
ᑕᐃᒪᓕ ᐱᒋᐊᖅᑎᑦᑎᖁᔨᓕᖅᑯᖓ ᐅᖃᖅᑎᒥᒃ ᓂᕈᐊᕐᓗᓯ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. 
 
ᐱᒋᐊᖅᑎᑕᖅ 001 – 2(1): ᑎᒃᑯᐊᖅᓯᓂᖅ ᐅᖃᖅᑎᒥᒃ 
 
Hᐊᓐᑐ ᑐᑐ (ᑐᓵᔨᑎᒍ): ᖁᔭᓐᓇᒥᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐱᒋᐊᖅᑎᑦᑎᕗᖓ, ᐊᐃᑉᐱᖅᑐᓂᐅᒃ 
ᒪᓕᒐᓕᐅᖅᑎᐅᑉ ᖁᓪᓗᖅᑑᒥᐅᓄᑦ, ᑕᐃᓐᓇ ᒪᓕᒐᓕᐅᖅᑎ ᑐᓄᓂᕐᒥᐅᓄᑦ, ᔫᐱ ᓄᑕᕋᖅ ᐃᒃᓯᕙᐅᑕᐅᖁᓪᓗᒍ 
ᑕᕝᕙᓂ ᑲᑎᒪᕕᒻᒥ ᐅᖃᑦᑎᐅᓗᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᑎᑎᕋᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ ᐊᖏᖅᑲᑦ ᐱᖁᔨᕗᒑᕈᒻᒧᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᑎᑎᕋᖅᑎ (ᑐᓵᔨᑎᒍ): ᑕᐃᓐᓇ ᐱᒋᐊᖅᑎᑦᑎᔪᖅ ᐊᒻᒪᓗ ᐊᐃᑉᐲᔪᖅ ᐊᐃᑉᐸᖃᑲᐃᓐᓇᕐᓕᒃ ᓄᑕᕋᒻᒥᒃ, ᐅᖃᖅᑎ 
ᒪᓕᒐᓕᐅᖅᕕᒻᒧᑦ ᓄᓇᕗᒻᒥ ᐃᒃᓯᕙᐅᑕᖓᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᔫᐱ ᓄᑕᕋᖅ): ᐃᖏᓕᕆᑦᓯ. ᐅᖃᐅᓯᓐᖓᐅᑎᖃᓚᐅᖏᑎᓪᓗᖓ ᐊᒻᒪᓗ ᑲᔪᓯᓚᐅᖏᑎᓪᓗᑕ ᐅᓪᓗᒥ 
ᑲᑎᒪᔾᔪᑎᒃᓴᓄᑦ, ᐃᓐᓇᑐᖃᕐᒥᒃ ᖃᐃᖁᔨᑲᐃᓐᓇᕐᓂᐊᕐᕋᒪ ᐃᖃᓗᒻᒥᐅᑕᖅ, ᓴᒥ ᖃᐅᒪᒋᐊᖅ ᐃᑭᑦᑎᖁᓪᓗᒍ 
ᖁᓪᓕᕐᒥᒃ. 

ᖁᓪᓕᕐᒥᒃ ᐃᑭᑦᑎᓂᖅ 
 
ᓴᒥ ᖃᐅᒪᒋᐊᖅ: ᖁᕕᐊᓱᓪᓚᕆᑉᐳᖓ. ᖁᔭᓐᓇᒦᖅᐸᒃᑲ ᓯᕗᓕᕆᓚᐅᖅᑕᕗᑦ. ᐱᑦᔪᑎᖃᑦᑐᖓ 
ᓯᕗᓕᕆᓚᐅᖅᑕᑎᓐᓂᒃ ᐅᕙᓃᑉᐳᖓ ᐅᓪᓗᒥ. ᖃᐅᔨᒪᔪᐃᓐᓇᐅᒐᑦᑕ ᐃᓅᓪᓗᑕ ᐱᖅᑯᓯᑐᖃᑦᑎᓐᓂᒃ ᐊᑐᖅᑐᑕ 
ᐃᓅᒐᑦᑕ ᐊᒻᒪᓗ ᖁᕕᐊᓱᒃᐳᖓ ᐅᓪᓗᒥ ᐃᑲᔪᖅᑕᐅᒍᓐᓇᕋᑦᑕ. ᑕᐃᒃᓱᒪᓂᐊᓗᒃ, ᐊᒃᓱᕈᓐᓇᖃᑦᑕᓚᐅᖅᓯᒪᒻᒪᑦ 
ᐃᒃᑮᓇᖅᑐᐊᓗᒻᒥ ᓄᓇᖃᑦᑐᑕ. ᐅᓪᓗᒥᓕ ᐃᓘᓕᕋᑦᑕ ᓈᒻᒪᔪᒃᑯᑦ ᐊᒻᒪᓗ ᐃᑲᔪᖃᑦᑕᐅᑎᒍᓐᓇᖅᓯᓪᓗᑕ ᐊᒻᒪᓗ 
ᑕᒪᑐᒧᖓ ᖁᔭᓕᕙᑉᐳᖓ. 
 
ᐊᒃᓱᕈᖃᑦᑕᕋᓗᐊᖅᑎᓪᓗᑕ, ᐃᑲᔪᖅᑕᐅᓚᐅᖅᑐᒍᑦ. ᐳᐃᒍᔾᔮᖏᑦᑐᒍᑦ ᐊᒃᓱᕈᓐᓂᕆᖃᑦᑕᓚᐅᖅᑕᑎᓐᓂᒃ ᐊᒻᒪᓗ 
ᓯᕗᓕᖅᑎᐅᓕᖅᑐᓄᑦ ᐅᕙᓂ ᐅᓪᓗᒥ ᐃᑲᔪᖅᑕᐅᒍᓐᓇᖅᓯᒐᑦᑕ. ᐊᒥᓲᓂᖅᓴᐅᒻᒪᑕ ᐃᓄᐃᑦ ᐃᓅᖏᑦᑐᓂᒃ ᐅᕙᓂ, 
ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ, ᐊᒻᒪᓗ ᐃᑲᔪᖅᑕᐅᒍᓐᓇᖃᑦᑕᕈᒪᓪᓗᑕ ᐃᓕᒃᓯᓐᓄᑦ ᐊᒻᒪᓗ ᐊᑐᕐᓂᐊᖅᑐᑕ 
ᓯᓚᑐᓂᕐᒥᒃ ᐊᕐᕌᒎᓂᐊᖅᑐᓂ. 
 
ᐊᒥᓱᕈᑉᐸᓪᓕᐊᑐᐃᓐᓇᕐᒪᑕ ᐃᓄᐃᑦ ᐊᒻᒪᓗ ᖃᐅᔨᒪᔪᖓ ᑕᒪᓐᓇ ᐊᑦᑐᐃᕙᓪᓕᐊᓂᖃᓕᕐᒪᑦ ᓄᓇᓕᓐᓂᑦ ᐊᒻᒪᓗ 
ᖁᕕᐊᓱᒃᑐᖓ ᐃᑲᔪᕈᓐᓇᕋᑦᓯ ᐃᓕᒃᓯ ᐅᕙᑦᑎᓐᓂᒃ ᑲᒪᒋᔭᕆᐊᖃᑦᑎᓪᓗᑕ. ᐊᑐᕐᓂᐊᖅᑯᒍᑦ ᐃᓕᒃᓯ 
ᒪᓕᑦᑕᐅᖁᔭᖏᓐᓂᒃ ᐅᕙᑦᑎᓂᒃ ᓯᕗᒧᐊᑦᑎᕆᑎᓪᓗᓯ ᐃᓅᓯᑦᑎᓐᓂ ᐊᒻᒪᓗ ᐊᕐᕌᒎᓂᐊᖅᑐᓄᑦ. 
 
ᓯᓚᕐᔪᐊᖃᕐᓂᖓᓂ ᐃᑲᔪᖅᑎᒌᒋᐊᖃᕋᑦᑕ ᐊᒻᒪᓗ ᓴᓐᖏᔫᔭᕆᐊᖃᑦᑐᑕ, ᖃᓄᐃᖏᑦᑎᐊᕋᓱᐊᕐᓗᑕ ᐊᒻᒪᓗ 
ᓯᕗᓂᑦᑎᓐᓄᑦ ᐱᐅᓂᖅᓴᒥᒃ ᐋᖅᑭᒃᑎᕆᓇᓱᐊᕐᓗᑕ ᐅᕙᑦᑎᓐᓄᑦ. ᑐᒃᓯᐊᖃᑦᑕᓂᐊᖅᑐᒍᑦ ᐃᓕᒃᓯᓐᓄᑦ 
ᐃᑲᔪᖅᑕᐅᔪᒪᓗᑕ. 
 
ᐃᕐᖑᑕᕗᓪᓗ ᐃᑲᔪᕈᓐᓇᖅᓯᓂᐊᖅᑐᑦ ᐅᕙᑦᑎᓐᓂᒃ ᓯᕗᓂᑦᑎᓐᓂ ᖁᕕᐊᓇᓐᖏᑦᑐᖃᖃᑦᑕᕋᓗᐊᖅᑎᓪᓗᒍ ᒫᓐᓇ, 
ᖁᕕᐊᓇᖅᑐᖃᕈᒫᖅᑐᖅ ᓯᕗᓂᒃᑎᓐᓂ. ᖁᔭᓕᔪᖓ ᐃᑲᔪᕈᓐᓇᕐᓂᐊᕋᑦᓯ ᐅᕙᑦᑎᓐᓂᒃ ᐃᓄᖏᓐᓂᒃ ᓄᓇᕗᒻᒥ. 
 
ᖁᓪᓕᖅ ᑭᒡᒐᖅᑐᐃᒻᒪᑦ ᓯᕗᓕᕆᓚᐅᖅᑕᑎᓐᓂᒃ ᐊᑐᖅᑕᐅᖃᑦᑕᓚᐅᖅᑐᑦ ᐊᓐᓇᐅᒪᔾᔪᑕᐅᓪᓗᑎᒃ. ᐱᒻᒪᕆᐅᓂᖃᑦᑐᖅ 
ᓂᕿᓕᐅᕈᑕᐅᓪᓗᓂ ᐊᒻᒪᓗ ᐅᖅᑰᑎᑦᑎᓗᓂ ᐃᒡᓗᕕᖓᕐᓂᒃ; ᐊᑐᖅᑕᐅᖃᑦᑕᓚᐅᖅᑐᖅ ᐃᓄᑯᑎᑦᑎᓐᓄᑦ 
ᐊᐅᔭᒃᑯᑦᑕᐅᖅ. 
 
ᑭᖑᕚᕆᔭᐅᒐᑦᑕ ᓯᕗᓕᕆᓚᐅᖅᑕᑎᓐᓄᑦ, ᐅᓪᓗᒥ ᑕᒫᓃᑉᐳᒍᑦ ᐊᒃᓱᕈᑦᑐᑎᒃ ᐱᓕᕆᓚᐅᕐᒪᑕ ᐃᓅᓇᓱᐊᖅᑐᑎᒃ. 
ᐃᓱᒪᓇᖅᑐᓘᓐᓃᑦ ᖃᓄᐊᓗᒃ ᐃᓅᖃᑦᑕᓚᐅᕐᒪᖔᑕ ᑳᖃᑦᑕᖅᑐᑎᒃ, ᑭᓯᐊᓂᓕ ᒫᓐᓇ ᐃᑲᔪᖅᑕᐅᕙᓕᖅᑐᒍᑦ 
ᒐᕙᒪᒃᑯᓐᓂᑦ ᐊᒻᒪᓗ ᖁᔭᓕᕙᑉᐳᒍᑦ ᐃᑲᔪᖅᑕᐅᕙᒃᑲᑦᑕ. 
 
ᖁᔭᓕᕗᖓ ᐃᑭᑦᑎᒍᓐᓇᕋᒪ ᖁᓪᓕᕐᒥᒃ ᒪᓕᒐᓕᐅᖅᑎᓄᑦ ᑕᕝᕙᓂ ᒪᓕᒐᓕᐅᖅᕕᒻᒥ. 
 
>>ᐃᓐᖏᖅᑐᖅ 
 
ᑖᒃᑯᐊ ᐃᓐᖏᕈᑎᑦ ᐊᑐᖅᐸᓚᐳᖅᑕᕗᑦ ᐃᓐᖏᖅᑐᑕ ᒪᒥᓴᑉᐸᓪᓕᐊᓪᓗᑕ ᐅᕙᑦᑎᓐᓂᒃ ᐃᓅᓪᓗᑕ. ᓯᕗᓂᐊᒍᓪᓘᓐᓃᑦ 
ᒪᒥᓴᕐᕕᖃᓕᓚᐅᖅᑎᓐᓇᒍ, ᑕᒪᔾᔭ ᐊᑐᖃᑦᑕᓚᐅᖅᑕᕗᑦ ᐃᓐᖏᖅᑐᑕ ᖃᓄᐃᒍᒪᓇᑕ. ᐃᓕᓐᓂᐊᖅᑎᑕᐅᓚᐅᑦᑐᖓ 
ᓂᖏᐅᒪ ᑭᓯᐊᓂᓕ ᐳᐃᒍᖅᑕᒃᑲ ᐃᓚᖏᑦ ᐊᒻᒪᓗ ᖁᕕᐊᓱᒃᐳᖓ ᓂᖏᐅᖃᕈᓐᓇᓚᐅᕋᒪ. ᑕᐃᒪ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ, ᐊᐱᕆᔪᒪᓪᓗᖓ ᐊᖅᓴᕐᓃᑦ ᐃᓕᓐᓂᐊᖅᕕᖓᑕ ᐃᓐᖏᖅᑎᖏᓐᓂᒃ, ᐃᒃᓯᕚᖅᑐᑦ 
ᓯᕗᓂᑦᑎᓐᓂ, ᓇᖏᖅᓯᓗᑎᒃ ᐊᒻᒪᓗ ᐃᓐᖏᕐᓗᑎᒃ ᑲᓇᑕᐅᑉ ᐃᓐᖑᕈᓯᐊᓂᒃ ᐅᕙᑦᑎᓐᓄᑦ. 
 
>>ᐃᓕᓐᓂᐊᖅᑏᑦ ᐃᓐᖏᖅᑐᖅ ᑲᓇᑕᐅᑉ ᐱᓯᐊᓂᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑏ: ᑕᐃᒪᓗ ᖃᐃᖁᔨᓕᕐᒥᔪᖓ ᔫᒥ ᐃᓕᓐᓂᐊᖅᕕᖓᑕ ᐊᔮᔮᖅᑎᖏᓐᓂᒃ, ᓯᕗᓕᖅᑎᖃᑦᑐᑎᒃ ᑕᐃᕕᑦ 
ᓯᖅᑯᐊᖅ. ᐊᔮᔮᖅᑏᑦ ᐃᓚᖃᕐᓂᐊᖅᑐᑦ ᐅᐃᓂ ᐅᕕᖓᔮᒥᒃ ᐊᒻᒪᓗ ᔩᓐ ᓯᒪᐃᓛᖅ ᖃᒪᓂᖅᑐᐊᒥᐅᑕᖅ. 
 
>>ᐊᔮᔮᖅᑐᑦ ᐊᒻᒪᓗ ᐃᓐᖏᖅᑐᑎᒃ 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᖁᔭᓐᓇᒦᒃ. ᐃᓐᓇᑐᖃᐃᑦ, ᒪᓕᒐᓕᐅᖅ `ᑏᑦ, ᖃᐃᖁᔭᐅᓯᒪᔪᓪᓗ ᐊᒻᒪᓗ ᑐᓵᔭᖅᑐᖅᓯᒪᔪᑦ; ᑐᓐᖓᓱᒋᑦᓯ. 
 
ᐱᒋᐊᕈᑎᖃᕈᒪᔪᖓ ᖁᔭᓐᓇᒦᕐᓗᒍ ᒪᓕᒐᓕᐅᖅᑎᖓ ᐃᖃᓗᐃᑦ ᕿᑎᐊᓄᑦ ᓂᕈᐊᕋᔅᓴᓕᐊᕆᓚᐅᕐᒪᖓ 
ᐅᖃᖅᑎᐅᓂᕐᒧᑦ. ᖁᔭᓕᒍᒪᒋᓪᓗᖓᓗ ᒪᓕᒐᓕᐅᖅᑎᓕᒫᓂᒃ ᐅᕙᓐᓂᒃ ᐅᑉᐱᕈᓱᓐᓂᖏᓐᓂᒃ ᐊᒻᒪᓗ 
ᐱᔪᓐᓇᖅᑐᒋᑦᑎᓂᖏᓐᓂᒃ. 
 
ᐃᓕᒃᓯᓐᓄᑦ ᐅᖃᑦᑎᐅᓂᐊᕐᓗᖓ, ᐃᑲᔪᕆᐊᖃᕐᓂᐊᕐᕋᒪ ᑕᕝᕙᓂ ᑲᑎᒪᕕᒻᒥ ᓈᒻᒪᑎᐊᖅᑐᒃᑯᑦ ᐊᒻᒪᓗ ᑲᑐᔾᔨᓂᒃᑯᑦ. 
ᑕᒪᕐᒥᒃ ᒪᓕᒐᓕᐅᖅᑏᑦ ᑕᕝᕙᓂ ᒪᓕᒐᓕᐅᖅᕕᒻᒥ ᑐᓂᔭᐅᓯᒪᒻᒪᑕ ᐱᓕᕆᐊᒃᓴᔾᔪᐊᕆᓂᐊᖅᑕᖏᓐᓂᒃ 
ᓂᕈᐊᖅᑎᖏᑎᒍᑦ. 
 
ᐃᓕᒃᓯᓐᓄᑦ ᐅᖃᖅᑎᐅᓂᐊᕐᓗᖓ, ᑲᔪᓯᓂᐊᖅᐳᖓ ᓇᓗᓇᐃᖅᑕᐅᓯᒪᑦᑎᐊᕋᓗᐊᕐᒪᖔᑕ ᐱᔪᓐᓇᕐᓂᖏᑦ ᐊᒻᒪᓗ 
ᐊᔪᓐᖏᓐᓂᖏᑦ ᒪᓕᒐᓕᐅᖅᑏᑦ ᐊᒻᒪᓗ ᒪᓕᒐᓕᐅᖅᕕᒃ ᐊᑕᐅᓯᐅᖏᓐᓇᑎᓪᓗᒍ. 
 
ᑲᑎᒐᐃᒍᑦᑕ, ᑲᑎᖃᑦᑕᕋᑦᑕ ᐊᖏᖃᑎᒌᓐᓂᒃᑯᑦ, ᐱᓕᕆᖃᑎᒌᓐᓂᒃᑯᑦ ᐊᒻᒪᓗ ᐱᓕᕆᔪᒪᓂᑦᑎᒍᑦ ᑭᒡᒐᑐᖅᑐᒋᑦ 
ᓄᓇᓖᑦ ᐊᒻᒪᓗ ᓂᕈᐊᖅᑎᒋᓯᒪᔭᕗᑦ. 
 
ᐊᖏᕈᑎᐅᔪᑦ, ᐃᑉᐸᔅᓴᖅ ᐊᖏᕈᑎᒋᓚᐅᖅᑕᕗᑦ ᑲᑎᓐᖓᓪᓗᑕ, ᐅᕙᑦᑎᓐᓂᒃ ᑐᓂᓯᒻᒪᑕ ᖁᑦᑎᓂᖅᐹᒃᑯᑦ 
ᐋᖅᑭᒃᑕᐅᓯᒪᓂᕐᒥᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐱᓕᕆᓂᕐᒥᒃ. 
 
ᑲᔪᖏᑦᑎᐊᖅᐳᖓ ᐱᓕᕆᖃᑎᖃᕆᐊᔅᓴᖅ ᒪᓕᒐᓕᐅᖅᑎᐅᖃᑎᓐᓂᒃ ᐊᒡᒋᖅᑐᓂ ᑕᖅᑭᐅᓂᐊᖅᑐᓂ ᐊᒻᒪᓗ 
ᐊᕐᕌᒍᓂᐊᖅᑐᓄᑦ ᓄᓇᕗᑦᑎᓐᓂᒃ ᐱᕈᖅᓴᐃᓂᖃᑦᑎᓪᓗᑕ. 
 
ᐊᒻᒪᑕᐅᖅ ᐅᕙᓐᓃᖔᖅᑐᒥᒃ ᐅᖃᐅᓯᖄᔾᔪᒍᒪᒋᓪᓗᖓ ᖁᔭᓕᓗᖓ ᐃᓚᓐᓄᑦ ᐊᒻᒪᓗ ᓂᕈᐊᖅᑎᒋᓯᒪᔭᓐᓄᑦ 
ᒥᑦᑎᒪᑕᓕᒃᒥ ᐃᑲᔪᖅᑐᐃᓂᕆᓚᐅᖅᑕᖏᓐᓄᑦ ᐊᕐᕌᒍᓄᑦ ᑕᓪᓕᒪᓄᑦ. 
 
ᑲᔪᓯᓂᐊᓕᕋᒪ ᑲᑎᒪᔾᔪᑎᒃᓴᓄᑦ ᐅᓪᓗᒥ ᐊᒻᒪᓗ ᐊᐱᕆᓗᒍ ᑎᑎᕋᖅᑎ ᓇᓗᓇᐃᖅᓯᖁᓪᓗᒍ ᑲᒥᓴᓇᖓ ᓄᓇᕗᑦ 
ᐱᑐᐃᓐᓇᕆᐊᖃᓕᕐᒪᖔᖅ ᖃᐃᓗᓂ ᑲᑎᒪᕕᒻᒧᑦ ᐅᖃᐅᓯᓐᖓᐅᑎᖃᕆᐊᖅᑐᕐᓗᓂ. 

ᓄᓇᕗᑦ ᑲᒥᓴᓇᖓᑕ ᐅᖃᐅᓯᓐᖓᐅᑎᖏᑦ 
 
ᑲᒥᓴᓇ ᐃᕐᓂᖅ (ᓄᓇᕗᑦ ᑲᒥᓴᓇᖓ): ᐃᖏᓪᓗᓯ. ᖁᔭᓐᓇᒦᒃ. ᐃᓐᓇᐃᑦ, ᐃᓅᓱᒃᑐᐃᑦ, ᖃᐃᖁᔭᐅᓯᒪᔪᑦ, 
ᐅᖃᖅᑏ, ᓯᕗᓕᖅᑎ ᐅᑲᓕᖅ, ᒪᓕᒐᓕᐅᖅᑏᑦ, ᐃᓐᓇᑐᖃᐃᑦ. 
 
ᖁᕕᐊᓱᒃᐳᖓ ᑐᓐᖓᓱᒃᑎᑦᑎᒍᓐᓇᕋᒪ ᐃᓕᒃᓯᓐᓂᒃ ᓯᕗᓪᓕᖅᐹᖓᓄᑦ ᑲᑎᒪᓂᐅᑉ ᐊᐃᑉᐸᕆᔭᖓᓄᑦ 
ᒪᓕᒐᓕᐅᖅᑏᑦ ᓄᓇᕗᒻᒥ.  
 
ᑐᓐᖓᓱᒃᑎᑦᑎᒍᒪᓪᓗᖓᓗ ᖃᐃᓯᒪᔪᓂᒃ ᐃᓄᓐᓂᒃ ᑲᑎᒪᕕᒻᒧᑦ, ᐊᒻᒪᓗ ᑕᐃᒃᑯᐊ ᑕᑯᓐᓇᖅᑐᑦ ᑕᓚᕖᓴᒃᑯᑦ ᐊᒻᒪᓗ 
ᑐᓵᔪᑦ ᓈᓚᐅᑎᑎᒍᑦ. ᐃᓚᐅᔪᒪᓂᕆᔭᓯ ᒐᕙᒪᑦᓯᓐᓄᑦ ᑕᑯᒃᓴᐅᑎᑦᑎᒻᒪᑦ ᐱᒻᒪᕆᐅᓂᖓᓂᒃ ᐱᖃᑕᐅᕕᒋᔪᒪᔭᑦᓯᓐᓄᑦ 
ᐃᓱᒪᔅᓱᕈᓐᓇᕐᓂᕐᒧᑦ.  
 
ᖁᕕᐊᒋᔪᒪᓪᓗᒍᓗ ᐅᐱᒋᓗᒍ ᐅᑲᓕᖅ, ᐊᑦᔨᐅᖏᑦᑐᕆᔭᐅᓕᖅᑐᖅ ᓯᕗᓪᓕᖅᐹᖑᓪᓗᓂ ᓯᕗᓕᖅᑎ ᓄᓇᕗᑦ 
ᒐᕙᒪᒃᑯᖏᓐᓂ, ᓂᕈᐊᖅᑕᐅᑲᓐᓂᖅᑐᓂ ᖁᑦᑎᓂᖅᐹᒧᑦ ᐊᖓᔪᑳᓄᑦ ᒐᕙᒪᑦᑎᓐᓂ.  
 
ᐅᐱᒋᔪᒪᓪᓗᑎᓪᓗ, ᓄᑕᕋᖅ, ᓂᕈᐊᖅᑕᐅᓂᕐᓄᑦ ᐅᖃᑦᑎᐅᓂᕐᒧᑦ. 
 
ᒪᓕᒐᓕᐅᖅᑎᐅᒧᑦ ᑕᕝᕙᓂ ᑲᑎᒪᕕᒻᒥ ᓂᕈᐊᖅᑎᐊᖅᓯᒪᔪᒻᒪᕆᐅᕗᑦ ᐊᒻᒪᓗ ᑐᓂᔭᐅᑦᑎᐊᖅᐳᓯ, 
ᑲᒪᒋᔭᕆᓂᐊᖅᑕᓯᓐᓂᒃ ᐃᓱᒪᒋᔭᐅᑦᑎᐊᕆᐊᖃᕐᓂᖏᓐᓂᒃ ᐱᔪᓐᓇᕐᓂᖏᑦ ᐊᒻᒪᓗ ᐊᔪᓐᖏᓐᓂᖏᑦ ᒪᓕᒐᓕᐅᖅᑏᑦ, 
ᐊᒻᒪᓗ ᐃᓱᒪᔅᓱᓂᕐᒥᒃ ᐅᖃᕐᓂᒃᑯᑦ ᐊᐃᕙᒍᑎᖃᑦᑎᓪᓗᒋᑦ ᐃᓘᓇᑕ ᐱᓕᕆᐊᖃᑦᑐᐃᓐᓇᐅᑎᓪᓗᑕ ᐱᓕᕆᐊᒃᑎᓐᓂᒃ. 
 
ᑐᓂᔭᐅᒐᕕᑦ ᓇᓗᓇᐃᖅᓯᑦᑎᐊᖁᔭᐅᓪᓗᑎᒃ ᐊᑐᖅᑕᐅᕙᑦᑐᑦ ᑕᕝᕙᓂ ᑲᑎᒪᕕᒻᒥ ᒪᓕᒃᑕᐅᓗᑎᒃ ᒐᕙᒪᒋᔪᒪᔭᒥᓂᒃ 
ᐱᑕᖃᕐᓂᐊᕐᒪᑦ. ᑕᒪᓐᓇᓕ ᒪᓕᑐᐃᓐᓇᕐᓂᐊᕐᒪᑕ ᐊᑯᓂᕈᓗᒃ ᐋᖅᑭᒃᑕᐅᓯᒪᔪᒥᒃ ᐃᓱᒪᔅᓱᕈᓐᓇᕐᓂᕐᒧᑦ 
ᐱᓕᕆᐊᖑᓂᖓ ᐃᓄᐃᑦ ᐃᓕᖅᑯᓯᖏᑦ ᐊᒻᒪᓗ ᐃᓱᒪᒋᓗᒋᑦ ᐱᒻᒪᕆᒋᔭᖏᑦ ᓄᓇᕗᒻᒥᐅᑦ. ᐊᑲᐅᓂᖅᐹᒃᑯᑦ 
ᐊᑐᖁᑦᑎᐊᖅᐸᓯ ᐊᑐᓕᖅᑎᓪᓗᓯ ᐱᓕᕆᐊᕆᔭᑦᓯᓐᓂᒃ ᑕᕝᕙᓂ ᒪᓕᒐᓕᐅᖅᕕᐅᑉ ᐃᓗᐊᓂ, ᐊᒻᒪᓗ 
ᖁᓚᖏᑎᐊᖅᑯᖓ ᑲᔪᓯᑦᑎᐊᕐᓂᐊᕐᕋᑦᓯ. 
 
ᐊᒃᓱᕈᓐᓇᖅᑐᓂᒃ ᐱᑕᖃᐃᓐᓇᓂᐊᕐᒪᑦ ᓄᓇᕗᒻᒥ, ᑭᓯᐊᓂᓗᑦᑕᐅᖅ ᐱᒋᐊᓕᕐᒥᔪᒍᑦ ᖁᕕᐊᓇᓪᓚᕆᑦᑐᒥᒃ ᑕᒪᑐᒧᖓ 
ᒪᑭᒪᐅᑎᖃᑉᐸᓪᓕᐊᓂᕐᒧᑦ. ᐃᓄᓐᓄᑦ ᐅᖃᐅᓯᐅᖃᑦᑕᖅᓯᒪᒌᖅᑐᓄᑦ, ᓇᓗᓇᖏᒻᒪᑦ ᐊᐃᑉᐸᖓ ᒐᕙᒪᑦ 
ᑕᐅᑐᒐᖃᕐᓂᐊᖅᑐᖅ ᒪᑭᒪᐅᑎᖃᕐᓂᕐᒧᑦ ᐊᔪᓐᖏᑎᐅᕐᓂᒥᒃ ᐊᖏᓂᖅᓴᒻᒪᕆᒃᑯᑦ ᓇᒻᒥᓂᑦ ᒪᑭᑕᒍᓐᓇᖅᓯᓗᑕ. 
ᑖᒃᑯᐊ ᓄᑖᑦ ᒪᓕᒐᓕᐅᖅᑏᑦ ᑕᐅᑐᒐᖃᕐᓂᐊᕐᒪᑕᓗ ᖁᕕᐊᓇᖅᑐᒥᒃ ᐊᒻᒪᓗ ᐅᓗᕆᐊᓇᖅᑐᓂᒃ ᐱᓕᕆᐊᒃᓴᓂᒃ 
ᓇᓗᓇᖏᑎᐊᖁᓪᓗᒍ ᓯᕗᓂᒃᓴᒥ ᐊᒥᓱᕈᑉᐸᓪᓕᐊᓂᖅ ᐃᓚᓕᐅᔾᔨᓗᑎᒃ ᐱᒻᒪᕆᐅᓂᖏᓐᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᓄᓇᕗᒻᒥᐅᑦ ᑕᑯᔪᓐᓇᕐᓂᐊᕐᒪᑕ ᐱᒻᒪᕆᒋᔭᒥᓂᒃ ᐃᓱᒪᒋᔭᐅᑎᓪᓗᒋᑦ ᓄᓇᕗᒻᒥ 
ᐊᖏᖅᓯᒪᒐᑦᓯ ᐱᕈᑉᐸᓪᓕᐊᖁᓪᓗᒍ. 
 
ᐃᓕᒃᓯ ᐊᑐᓂᒃ, ᒪᓕᒐᓕᐅᖅᑎᐅᑎᓪᓗᓯ ᑕᕝᕙᓂ ᒪᓕᒐᓕᐅᖅᕕᒻᒥ, ᖃᐃᑦᑎᒐᑦᓯ ᑕᕝᕗᖓ ᑲᑎᒪᕕᒻᒧᑦ, 
ᓂᕆᐅᒋᔭᐅᔪᑦ ᐊᒻᒪᓗ ᐱᔪᒫᕆᔭᐅᔪᓂᒃ ᓂᕈᐊᖅᑎᒋᓯᒪᔭᑦᓯᓐᓄᑦ ᐊᒻᒪᓗ ᐃᓄᓕᒫᓄᑦ ᓄᓇᕗᒻᒥ. ᑕᒪᑦᓯ 
ᑎᒍᒥᐊᕐᓂᐊᕋᑦᓯ ᑭᒡᒐᖅᑐᐃᓗᓯ ᓂᕈᐊᖅᑎᒋᓯᒪᔭᑦᓯᓐᓂᒃ ᐊᒻᒪᓗ ᖃᐅᔨᒪᒋᐊᕐᓗᓯ ᐊᑐᖅᑕᐅᑦᑎᐊᕋᓗᐊᕐᒪᖔᑕ 
ᒐᕙᒪᒃᑯᓐᓂᑦ ᐃᑲᔪᕐᓗᑎᒃ ᑕᐃᒃᑯᓂᖓᓕᒫᖅ ᐃᓅᔪᓂᒃ ᑕᒫᓂ ᓄᓇᑦᑎᐊᕚᓗᒻᒥ. ᓄᓇᕗᒻᒥᐅᑦ ᓂᕈᐅᒻᒪᑕ ᐊᒻᒪᓗ 
ᐱᒋᐊᖃᑦᑐᑎᒃ ᐱᐅᓂᖅᐹᒥᒃ ᐊᒃᓱᕈᓐᓂᐅᒧᓂᒃ ᐊᐅᓚᑦᑎᓂᖃᑦᑎᓪᓗᒋᑦ ᐱᓕᕆᐊᖑᔪᓂᒃ ᓄᓇᕗᒻᒥ ᐊᒻᒪᓗ 
ᓇᓗᖏᓚᖓ ᐱᓕᕆᔪᓐᓇᕐᓂᐊᕋᕕᑦ ᑕᒪᑐᒧᖓ.  
 
ᒪᓕᒐᓕᐅᖅᑏ ᑕᕝᕙᓂ ᑲᑎᒪᕕᒻᒥ ᐊᒥᓱᓂᒃ ᐊᒃᓱᕈᓐᓇᖅᑐᓂᒃ ᐱᓕᕆᐊᖃᖃᑦᑕᓂᐊᕐᒪᑕ ᐊᕐᕌᒎᓂᐊᖅᑐᓄᑦ 
ᑕᓪᓕᒪᓄᑦ. ᖃᓄᐃᖏᑦᑎᐊᖁᓪᓗᒋᑦ ᐅᖃᐅᑎᒍᒪᕙᒃᑲ ᓯᕗᓕᖅᑎ, ᐊᖓᔪᖅᑳᑦ, ᐊᒻᒪᓗ ᒪᓕᒐᓕᐅᖅᑎᓕᒫᑦ. 
ᖁᓚᓐᖏᓐᓇᒪ ᐃᑲᔪᕐᓂᐊᖅᑐᓯ ᐃᓄᓐᓂᒃ ᓄᓇᕗᒻᒥ ᐊᔪᓐᖏᓐᓂᓕᒫᑦᓯᓐᓄᑦ ᐊᒻᒪᓗ ᐊᑑᑎᑦᑎᐊᖅᑐᒃᑯᑦ 
ᐃᑲᔪᓐᓂᖃᕐᓂᐊᕋᑦᓯ ᖃᐅᑕᒫᑦ ᐃᓅᓯᖏᓐᓂ ᓄᓇᕗᒻᒥᐅᑦ. ᐃᓘᓇᓯ ᑲᔪᓯᑦᑎᐊᖁᕙᑦᓯ ᐅᖃᕈᑎᖃᑦᑎᓪᓗᓯ ᐊᒻᒪᓗ 
ᐃᓱᒪᓕᐅᕈᑎᖃᑦᑎᓪᓗᓯ. 

ᐅᖃᖅᑏ, ᒪᑐᐃᖅᓯᓚᐅᖏᑎᓪᓗᖓ, ᑖᓐᓇ ᓯᕗᓪᓕᖅᐹᖓ ᑲᑎᒪᓂᖓᑕ ᒪᓕᒐᓕᐅᖅᑏ, ᐃᓇᑦᑎᒍᒪᕗᖓ 
ᐃᓘᓇᖏᓐᓂᒃ ᒪᓕᒐᓕᐅᖅᑎᓂᒃ ᐊᒻᒪᓗ ᑐᓵᔭᖅᑐᖅᓯᒪᔪᓂᒃ ᑐᓐᖓᓱᒃᑎᑦᑎᓂᕆᓂᐊᖅᑕᑎᓐᓄᑦ ᐅᑕᖅᑭᕕᐊᓂ 
ᑲᑎᒪᓂᖅ ᓄᖅᑲᑉᐸᑦ ᐊᒻᒪᓗ ᖃᐃᖁᔭᐃᓐᓇᕆᓪᓗᒋᑦ ᑲᑎᒪᕕᒻᒧᑦ ᐊᖏᖅᑎᑕᐅᓕᖅᑲᑕ ᐊᐅᓚᑦᑎ `ᔨᑦ ᑲᑎᒪᔨᖏᑦ 4-
ᒥ ᐅᓐᓄᓴᒃᑯᑦ. 
 
ᓄᓇᕗᒻᒧᑦ ᑲᒥᓴᓇᐅᓪᓗᖓ, ᑕᐃᒪ ᒪᑐᐃᖅᐸᕋ ᓯᕗᓪᓕᖅᐹᖅ ᑲᑎᒪᓂᖓ ᒪᓕᒐᓕᐅᖅᑏᑦ ᓄᓇᕗᒻᒥ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᓄᑦ ᐅᓪᓗᒥ, ᐊᖓᔪᖅᑳᑦ ᐅᖃᐅᓯᖏᑦ. ᐱᑕᖃᖏᒻᒪᑦ ᐊᖓᔪᖅᑳᑦ ᐅᖃᐅᓯᖏᓐᓂᒃ ᓱᓕ 
ᐊᖏᖅᑎᑕᐅᓚᐅᖏᒻᒪᑕ ᐊᖓᔪᖅᑳᖑᔪᑦ. ᑲᑎᒪᔾᔪᑎᒃᓴᐃᑦ ᐅᓪᓗᒥ. ᑲᑎᒪᔾᔪᑎᒃᓴᖅ 4. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᑐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 001 - 2(1): ᖁᔭᓕᓂᖅ ᓂᕈᐊᖅᑕᐅᕕᒋᓯᒪᔭᖓᓄᑦ ᐊᒻᒪᓗ ᓂᕈᐊᖅᑎᓄᑦ 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓯᕗᓪᓕᖅᐹᖓᓂ ᐅᓪᓗᐊᑕ ᓯᕗᓪᓕᖅᐹᕐᒥ 
ᑲᑎᒪᓕᖅᑎᓪᓗᒋᑦ ᐊᐃᑉᐹᓂ ᒪᓕᒐᓕᐅᖅᑏᑦ, ᖁᕕᐊᓱᓪᓚᕆᑉᐳᖓ ᓂᑯᕕᒍᓐᓇᕋᒪ ᐊᒻᒪᓗ ᐅᖃᕈᓐᓇᕐᓗᖓ 
ᖁᕕᐊᓲᑎᖃᑦᑎᐊᖅᐳᖓ ᐃᓕᓐᓂᒃ ᓂᕈᐊᖅᑕᐅᓚᐅᕐᕋᕕᑦ ᐅᖃᑦᑎᐅᓂᕐᒧᑦ ᑕᕝᕗᖓ ᒪᓕᒐᓕᐅᖅᕕᒻᒧᑦ. 
ᐊᒻᒪᓗᑕᐅᖅ ᐅᐱᒍᓱᒍᒪᓪᓗᖓ ᓯᕗᓕᖅᑎᒥᒃ ᐊᒻᒪᓗ ᐊᖓᔪᖅᑳᕆᔭᖏᑦ ᐊᒻᒪᓗ ᐃᓚᒋᔭᐅᔪᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ. 
 
ᒥᑭᔫᕗᖓ ᐊᒻᒪᓗ ᐅᐱᒍᓱᑦᑎᐊᖅᐳᖓ ᐅᑉᐱᕆᔭᐅᓂᕐᓄᑦ ᓂᕈᐊᖅᑎᒋᓚᐅᖅᑕᓐᓄᑦ ᐅᕙᓐᓂᒃ ᓂᕈᐊᓕᖅᑭᓚᐅᖅᑐᑦ 
ᐃᓚᒋᔭᐅᓗᖓ ᒪᓕᒐᓕᐅᖅᑎᓄᑦ ᑕᕝᕙᓂ ᒪᓕᒐᓕᐅᖅᕕᒻᒥ. ᐱᓕᕆᖃᑎᖃᑦᑎᐊᕈᒪᕗᖓ 
ᒪᓕᒐᓕᐅᖅᑎᐅᖃᑎᓕᒫᓐᓂᒃ ᑲᑎᒪᕕᒻᒥ ᐊᒡᒋᖅᑐᓂ ᐊᕐᕌᒎᓂ. 
 
ᖁᔭᓐᓇᒦᖅᐸᒃᑲ ᐃᓚᒃᑲ ᐅᕙᓐᓂᒃ ᐃᑲᔪᖅᑐᐃᓂᖏᓐᓄᑦ ᐊᒻᒪᓗ ᓯᕗᓕᖅᑎᒋᔭᒃᑲᑦ ᓂᖏᐅᕋ ᑕᕝᕙᓃᑦᑐᖅ 
ᑲᑎᒪᕕᒻᒥ ᐅᓪᓗᒥ ᐊᒻᒪᓗ ᑭᖑᕚᕆᓂᐊᖅᑕᒃᑲ; ᐸᓂᒐ ᐃᓐᖏᖃᑕᐅᖅᑲᐅᔪᖅ ᐅᓪᓗᒥ, ᐃᑲᔪᖅᑐᐃᓂᕆᔭᖏᑦ 
ᐊᒃᓱᐊᓗᒃ ᐅᕙᓐᓄᑦ ᑐᑭᖃᒻᒪᑕ. 
 
ᖁᔭᓐᓇᒦᕈᒪᓪᓗᖓᓗ ᐃᓄᓕᒫᓂᒃ ᐃᑲᔪᓚᐅᖅᑐᑦ ᐊᒻᒪᓗ ᐱᓇᓱᐊᕐᓂᕆᓚᐅᖅᑕᖏᑦ ᓂᕈᐊᕋᔅᓴᐅᑲᓐᓂᑎᓪᓗᖓ. 
ᖁᔭᓐᓇᒦᓗᐊᕐᒥᔭᕋᑦᑕᐅᖅ ᑳᑎ ᓯᒥᑦ, ᒥᐅᕆᓕᓐ ᓯᑳᑦ, ᒥᐊᓕ ᐅᐃᓪᒪᓐ, ᕼᐃᐅᐃ ᒪᒃᑭᓕᐊᓚᓐ, ᒋᐅᕆ ᐹᓐ, ᐱᐅᓪ 
ᑲᓛᒃ ᐊᒻᒪᓗ ᐊᒃᑲᒐ, ᐅᐃᓕᐊᒻ ᑐᑐ. ᐱᕕᖃᖏᓗᐊᕋᒪ ᑕᐃᔭᐃᓐᓇᕆᒍᓐᓇᖏᓐᓇᒃᑭᑦ ᐃᓘᓇᑎᒃ, ᑭᓯᐊᓂᓕ 
ᖃᐅᔨᒪᔪᓯ ᑭᒃᑰᒪᖔᑦᓯ ᐊᒻᒪᓗ ᖁᔭᓐᓇᒦᒃᑲᓂᖅᐸᑦᑲ ᐃᓘᓇᑎᒃ. 
 
ᓯᕗᒧᑦ ᐊᕐᓗᕐᓂᖅ ᓂᕈᐊᕋᔅᓴᐅᓂᐊᕐᓗᓂ ᓲᕐᓗ ᐃᒪᐃᑦᑐᒧᑦ ᑲᔪᓯᑦᑎᐊᕐᓗᓂ ᑭᓯᐊᓂᐅᒻᒪᑦ ᐊᒻᒪᓗ 
ᐃᓕᑕᕆᔪᒪᓪᓗᒋᑦ ᑕᐃᒃᑯᐊ ᓂᕈᐊᕋᔅᓴᐅᖃᑎᒋᓚᐅᖅᑕᒃᑲ. ᒥᐊᓕ ᐃᐊᓚᓐ ᑖᒪᔅ, ᓇᑦᓯᖅ ᖃᓐᖑᖅ, ᑭᐊᕕᓐ 
ᒪᒃᑯᐊᒥᒃ, ᐸᐅᓗᓯ ᐸᓂᓗᒃ ᐊᒻᒪᓗ ᒪᐃᒃ ᑯᐊᑦᓂ.  
 
ᐱᒃᑯᒋᒻᒪᕆᑦᑐᒍᓗ ᐱᓇᓱᐊᖅᑕᐅᓂᐅᓚᐅᖅᑐᖅ ᐊᒻᒪᓗ ᐊᒥᓱᒃ ᐅᖃᐅᓯᐅᓚᐅᖅᑐᑦ ᐃᑲᔫᑎᐅᔪᑦ ᐱᒻᒪᕆᐅᓂᖃᒻᒪᑕ 
ᑕᒪᑐᒧᖓ ᐃᓱᒪᔅᓱᕈᓐᓇᓂᕐᒧᑦ. 



ᐊᐃᑉᐱᖅ, ᒫᑦᓯ 9, 2004 ᓄᓇᕗᒻᒥ ᒪᓕᒐᓕᐅᖅᕕᒻᒧᑦ ᑲᑎᒻᒪᔾᔪᑏᑦ  

ᐅᖃᖅᑏ, ᓂᕈᐊᕋᔅᓴᐅᑎᓪᓗᖓ ᐅᖃᐅᓯᖃᓚᐅᕐᕋᒪ ᐱᑕᖃᕆᐊᖃᕐᓂᖓᓂᒃ ᒪᑭᒪᐅᑎᖃᕐᓂᕐᒧᑦ 
ᐃᑲᔪᖅᑐᐃᓂᐊᖅᑐᒥᒃ ᖃᓄᐃᖏᑎᐊᖅᑐᒃᑯᑦ ᐊᖏᔫᑎᑎᒍᑦ ᐋᖅᑭᒃᓯᒪᐅᑎᓄᑦ ᐅᖃᐅᓯᕆᓚᐅᖅᑕᒃᑲᑦ ᐱᑕᖃᕆᐊᓖᑦ 
ᐃᓕᓐᓂᐊᕐᓂᑦᑎᐊᕙᒻᒥᒃ, ᐊᑐᐃᓐᓇᖃᕐᓂᖅ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕈᑎᓂᒃ, ᐊᑭᑐᓗᐊᖏᑦᑐᓂᒃ 
ᐃᓪᓗᓕᕆᓂᕐᒧᑦ ᐊᒻᒪᓗ ᓈᒻᒪᑦᑐᓂᒃ ᐱᓐᖑᐊᖅᑐᓕᕆᓂᕐᒧᑦ ᐋᖅᑮᓯᒪᓪᔪᑎᑦ ᓄᓇᕗᓕᒫᒥ. 
 
ᐅᖃᖅᑏ, ᐅᖃᐅᓯᖃᓚᐅᕐᕋᒪ ᐱᒻᒪᕆᐅᓂᖓᓂᒃ ᐃᓅᓱᒃᑐᖁᑎᑦᑎᓐᓄᑦ ᐱᕕᒃᓴᖃᕐᓂᐅᔪᒥᒃ ᐃᑉᐱᒋᔭᖃᕐᓂᒃᑯᑦ 
ᐱᒻᒪᕆᐅᓂᕐᒥᒃ ᐊᒻᒪᓗ ᓱᓕᔪᒥᒃ ᐃᓅᓯᕐᒥᒃ. ᐱᓐᖑᐊᖅᑐᓕᕆᓂᖅ ᐊᒻᒪᓗ ᐱᓕᕆᐊᒃᓴᐃᑦ ᐃᑲᔫᑎᖃᕈᓐᓇᕐᒪᑕ 
ᐃᓅᓱᒃᑐᐃᓐᓇᐅᖏᑦᑐᓄᑦ ᓄᓇᓕᖏᓐᓄᑦᑕᐅᖅ ᑕᒪᐃᑎᒍᑦ. ᐅᖃᖅᑏ, ᐊᖏᖅᑕᐅᒍᒪᕗᖓ ᐃᓱᓕᑦᑎᒍᒪᓪᓗᖓ 
ᐅᖃᐅᓯᕆᔭᓐᓂᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᒍᒪᔪᖅ ᐅᖃᐅᓯᕐᒥᓂᒃ ᐃᓱᓕᑦᑎᒍᒪᓪᓗᓂ. ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ, 
ᑲᔪᓯᒋᑦ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ. ᐅᖃᖅ*ᑏ, ᑐᓐᖓᓱᒃᑎᑦᑎᔪᒪᒻᒥᔪᖓ ᐅᑎᕐᒪᑕ 
ᑕᐃᒃᑯᐊ ᓂᕈᐊᖅᑎᒋᔭᒃᑲ ᐊᒻᒪᑕᐅᖅ ᐃᓘᓇᑎᒃ ᐊᓯᖏᑦ ᓄᓇᕗᒻᒥᐅᑕᐃᑦ ᐃᓚᐅᖃᑕᐅᓚᐅᖅᑐᑦ ᐅᑭᐅᖅᑕᖅᑐᒥ 
ᐱᓐᖑᐊᓂᖅᔪᐊᒧᑦ ᕗᐊᕐᑦ ᒪᒃᒨᕆᒥ, ᐋᐴᑕᒥ. ᐅᐱᒍᓱᑦᑎᐊᖅᐳᒍᑦ ᐱᓐᖑᐊᖅᑎᓕᒫᓂᒃ ᐊᒻᒪᓗ ᐃᑲᔪᖅᑎᖏᓐᓂᒃ 
ᐱᓕᕆᑦᑎᐊᕐᓂᕆᔭᖏᓐᓄᑦ ᐊᒻᒪᓗ ᐊᖏᕐᕋᐅᔾᔭᐅᒃᑲᓂᕐᓂᖓᓄᑦ ᕼᐊᑦᓴᓐ ᐱᑖᕆᔭᐅᓲᖅ. 
 
ᐅᖃᑏ, ᐊᖏᖅᓯᒪᑦᑎᐊᕋᒪ ᓴᓐᖏᔪᒥᒃ ᐊᒻᒪᓗ ᐱᕙᓪᓕᐊᑎᐊᖅᑐᒥᒃ ᓂᐱᖃᕈᒪᓪᓗᖓ ᒪᓕᒐᓕᐅᖅᕕᒻᒥ. 
ᑭᒡᒐᖅᑐᐃᑦᑎᐊᕈᒪᕗᖓ ᓂᕈᐊᖅᑎᒋᓯᒪᔭᓐᓂᒃ ᐱᓕᕆᖃᑎᖃᕐᓂᒃᑯᑦ ᒪᓕᒐᓕᐅᖅᑎᐅᖃᑎᓐᓂᒃ ᐃᖃᓗᓐᓄᑦ, 
ᓄᓇᓕᐸᐅᔭᐃᑦ ᑲᑎᒪᔨᖏᑦ ᐊᒻᒪᓗ ᒪᐃᔭᖓ ᐃᑲᔪᖅᑕᐅᖁᓪᓗᒋᑦ ᓄᓇᓕᕗᑦ. ᐊᒻᒪᑕᐅᖅ 
ᐱᓕᕆᖃᑎᖃᑦᑐᐊᕈᒪᒋᕗᖓ ᐃᓱᒪᒋᑦᑎᐊᖅᑐᒋᑦ ᓄᓇᕗᒻᒥᐅᑕᓗᒃᑖᑦ ᐊᒥᓲᑎᓪᓗᒋᑦ ᐊᒃᓱᕈᓐᓇᖅᑐᐃᑦ 
ᓯᕗᓂᑦᑎᓃᑦᑐᑦ, ᐱᒻᒪᕆᐅᒧᑦ ᐃᓱᒪᓕᐅᕈᑕᐅᒋᐊᓖᑦ ᒐᕙᒪᒃᑯᓐᓂᑦ ᐊᑐᖅᑕᐅᖃᑦᑕᓂᐊᖅᑐᑦ ᐊᒻᒪᓗ ᐱᒡᒐᓇᖅᑐᑦ 
ᐃᓱᒪᓕᐅᕈᑎᖃᖃᑦᑕᕆᐊᖃᕐᓂᐊᕐᒥᒻᒪᑕ. ᑲᔪᓯᓂᐊᖅᑐᖓ ᐃᑲᔪᖅᓱᐃᓗᖓ ᒪᓕᒃᑕᐅᔭᕆᐊᓕᓐᓄᑦ 
ᓇᓗᓇᖏᑎᐊᖅᑐᒃᑯᑦ ᐊᒻᒪᓗ ᓵᑕᔅᓴᐅᖃᑦᑕᓂᒃᑯᑦ ᓇᓗᓇᐃᖅᑎᐊᖁᓪᓗᒍ ᓄᓇᕗᑦ ᑐᓴᖅᑐᖅ ᐊᒻᒪᓗ ᑐᑭᓯᔪᖅ 
ᖃᓄᖅ ᒐᕙᒪᖓ ᐱᓕᕆᐊᖃᒻᒪᖔᖅ ᐊᑎᖓᑎᒍᑦ. 
 
ᐅᖃᖅᑏ, ᑎᓕᐅᕆᕗᖓ ᐊᖓᔪᖅᑳᐅᑎᓂᒃ ᐱᓕᕆᖃᑎᒌᖁᓪᓗᒋᑦ ᑲᑐᔾᔨᓂᒃᑯᑦ ᐊᒻᒪᓗ ᐊᒃᓱᕈᓪᓗᑎᒃ 
ᒪᑭᒪᐅᑎᖃᕐᓂᕐᒥᒃ ᒪᓕᒐᓕᐅᑦᑏᑦ ᐃᑲᔪᖅᑐᐃᓂᖏᑎᒍᑦ. ᑎᓕᐅᕆᕗᖓ ᒪᓕᒐᓕᐅᖅᑎᐅᖃᑎᓐᓂᒃ ᓴᖅᑮᖃᑦᑕᕐᓗᑕ 
ᐃᓱᒪᒋᔭᖏᓐᓂᒃ ᐊᒻᒪᓗ ᐃᑲᔪᖅᑎᐊᖃᑦᑕᕐᓗᑎᒃ ᑲᔪᓯᑦᑎᐊᖁᓪᓗᒋᑦ ᒐᕙᒪᕗᑦ. ᐅᖃᖅᑏ, ᐊᐃᑉᐸᖓ ᒪᓕᒐᓕᐅᖅᕕᒃ 
ᐱᔭᒃᓴᖃᒻᒪᕆᒻᒪᑦ ᓯᕗᓂᑦᑎᓐᓂ ᐊᒻᒪᓗ ᓂᕆᐅᑦᑎᐊᖅᐳᖓ ᐃᓚᒋᔭᐅᓂᐊᕐᒥᒪ ᐱᓇᓱᐊᖅᑕᑎᓐᓄᑦ. ᖁᔭᓐᓇᒦᒃ, 
ᐅᖃᖅᑏ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕ ᑲᑦᑐᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 002 - 2(1): ᐊᐃᑉᐹᓄᑦ ᒪᓕᒐᓕᐅᖅᑎᓄᑦ ᐊᒃᓱᕉᑎᒋᔭᐅᓂᐊᖅᑐᑦ  
 
ᑲᑦᑐᒃ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᓪᓗᖓ ᓂᕈᐊᖅᑎᒋᓚᐅᖅᑕᓐᓂᒃ 
ᐊᒻᒪᑕᐅᖅ ᖁᕕᐊᒋᔪᒪᓪᓗᑎᒃ ᓂᕈᐊᖅᑕᐅᓂᕐᓄᑦ ᐅᖃᑦᑎᐅᓂᕐᒧᑦ ᐊᒻᒪᓗ ᓯᕗᓕᖅᑎ ᐊᒻᒪᓗ ᐊᖓᔪᖅᑳᖑᓂᐊᖅᑐᑦ 
ᐊᒻᒪᑕᐅᖅ ᐅᑎᖅᑐᐃᑦ ᒪᓕᒐᓕᐅᖅᑏᑦ ᑕᕝᕗᖓ ᒪᓕᒐᓕᐅᖅᕕᒻᒧᑦ. ᖁᕕᐊᓱᓪᓚᕆᒃᑲᒪ 
ᓂᕆᐊᖅᑕᐅᑲᓐᓂᕈᓐᓇᓚᐅᕐᕋᒪ ᐊᒻᒪᓗ ᖁᔭᓐᓇᒦᕈᒪᓪᓗᒋᑦ ᓂᕈᐊᖅᑎᒋᓚᐅᖅᑕᒃᑲ ᕼᐊᑦᓴᓐ ᐸᐃᒥᐅᑦ 
ᓂᕈᐊᖅᓯᑲᓐᓂᓚᐅᕐᒪᑕ ᐅᕙᓐᓂᒃ. 

ᐅᖃᖅᑏ, ᓂᕆᐅᑦᑎᐊᖅᐳᖓ ᐱᓕᕆᓂᐊᕐᕋᒪ ᑕᕝᕙᓂ ᑲᑎᒪᕕᒻᒥ ᐊᕐᕌᒎᓄᑦ ᑎᓴᒪᓄᑦ 
ᐱᔪᓐᓇᖅᓯᓯᒪᓂᖅᓴᐅᓕᕐᓗᖓ. ᐅᖃᖅᑏ, ᓲᕐᓗ, ᐊᒥᓱᓚᐅᕐᒪᑕ ᐅᖃᐅᓯᐅᒧᑦ ᑐᕌᖓᔪᑦ ᓄᓇᓕᓐᓄᑦ. 
ᐅᖃᐅᓯᖃᓚᐅᖏᓂᓐᓂ, ᖁᔭᓐᓇᒦᕈᒪᒻᒥᔪᖓ ᓄᓕᐊᓐᓂᒃ ᐊᒻᒪᓗ ᐃᓚᓐᓂᒃ ᐃᑲᔪᖅᑐᐃᓂᖏᓐᓄᑦ. 
 
ᐊᒥᓱᓂᒃ ᐱᓕᕆᐊᔅᓴᖃᕋᑦᑕ ᐊᒃᓱᕈᓐᓇᖅᑐᓂᒃ ᓯᕗᓂᑦᑎᓐᓂ, ᓲᕐᓗ, ᐱᒻᒪᕇᑦ ᐊᕙᑎᓕᕆᓂᕐᒧᑦ ᐃᓱᒫᓘᑎᐅᔪᑦ 
ᐅᑭᐅᖅᑕᖅᑐᒥᒃ ᑲᒪᒋᖃᑦᑕᖅᑕᕗᑦ ᐱᑦᔪᑎᒋᓪᓗᒍ ᓯᓚ ᐅᖅᑯᓯᕙᓪᓕᐊᓂᖓᓄᑦ. ᒐᕙᒪᕗᑦ 
ᐊᐃᕙᒍᑎᖃᒻᒪᕆᒋᐊᖃᓕᖅᑐᑦ ᑕᒪᑐᒧᖓ ᐊᕙᑎᓕᕆᓂᕐᒧᑦ ᓱᕈᖅᑕᐅᓂᕐᒥᒃ. 
 
ᐃᖏᕐᕋᖃᑦᑕᖅᑐᓕᕆᓂᖅ ᐃᓱ `ᒫᓘᑎᐅᒻᒪᕆᑉᐳᖅᑕᐅᖅ ᐃᓄᖏᓐᓄᑦ ᓄᓇᕗᒻᒥ. ᐅᕙᓐᓄᑦᑕᐅᖅ, 
ᓴᓂᑭᓗᐊᕐᒦᖔᖅᑐᖓ, ᐊᑭᑭᓐᓂᓴᐅᒻᒪᕆᒻᒪᑦ ᖃᓪᓗᓈᑎᒎᖔᖅᑐᓂ ᑎᑭᓐᓇᓱᐊᖅᑐᓂ ᓄᓇᕗᒻᒧᑦ, 
ᐆᑦᑑᑎᒋᑐᐃᓐᓇᖅᑕᕋ ᐊᑭᑐᓂᐊᓗᐊᓄᑦ ᐃᓅᓇᓱᐊᕐᓂᕐᒧᑦ. 
 
ᐅᖃᖅᑏ, ᐅᖃᐅᓯᖃᖃᑦᑕᕐᒪᕆᒃᑲᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓯᕗᓪᓕᐅᓚᐅᖅᑐᒥ ᒐᕙᒪᒥ. ᐅᖃᖅᑏ, 
ᐊᖏᖅᑕᐅᔪᒪᓪᓗᖓ ᐱᐊᓂᒍᒪᓪᓗᖓ ᐅᖃᐅᓯᕐᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓱᓕᒍᒪᓪᓗᓂ ᐅᖃᐅᓯᕐᒥᓂᒃ. ᐋᒡᒑᖅᑐᖃᑉᐸ? 
ᐱᑕᖃᖏᒻᒪᑦ. ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐅᖃᖅᑎ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᐅᖃᖅᑏ, ᐅᖃᖅᑲᐅᒐᒪᐃᓛᒃ ᐅᐊᑦᑎᐊᕈᑦᑎᐊᖅ, 
ᐃᓄᐃᑦ ᖃᐅᔨᒪᔭᑐᖃᖏᑦ ᐅᖃᐅᓯᐅᓚᐅᕐᒪᑕ ᐊᒥᓱᐊᖅᑎᖅᑐᓂ ᒐᕙᒪᒋᓚᐅᖅᑕᑎᓐᓄᑦ. ᓄᓇᕗᒻᒥ ᒐᕙᒪᒃᑯᑦ 
ᐸᕐᓇᒍᑎᓕᐅᕆᐊᓖᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᓂᐊᕐᒪᑕ ᑕᕝᕗᖓ ᒐᕙᒪᒃᑯᑦ ᓄᓇᕗᒻᒥ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐲᑐᓴᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 003 - 2(1): ᐊᖏᔫᑎᓄᑦ ᐱᔭᕆᐊᖃᕐᓂᖓ ᓄᓇᕗᒻᒥ 
 
ᐹᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒫᓐᓇ ᐅᐱᒋᔪᒪᓪᓗᑎᑦ ᓂᕈᐊᖅᑕᐅᓚᐅᕐᓂᕐᓄᑦ 
ᐅᖃᑦᑎᐅᓂᕐᒧᑦ ᑕᕝᕙᓂ ᑲᑎᒪᕕᒻᒥ. ᐊᒻᒪᑕᐅᖅ ᐅᐱᒋᔪᒪᓪᓗᒋᑦ ᑕᐃᒃᑯᐊ ᒪᓕᒐᓕᐅᖅᑎᐅᖃᑎᒃᑲ 
ᓂᕈᐊᖅᑕᐅᓚᐅᖅᑐᑦ ᐊᐅᓚᑦᑎᔨᒧᑦ ᑲᑎᒪᔨᐅᓂᐊᓕᖅᑐᑦ. 
 
ᐅᖃᖅᑏ, ᖁᔭᓐᓇᒦᕈᒪᓪᓗᒋᑦᑕᐅᖅ ᐃᓘᓇᑎᒃ ᓂᕈᐊᖅᑎᒋᓚᐅᖅᑕᒃᑲ ᐃᖃᓗᒃᑑᑎᐊᕐᒥ, ᐅᒥᒻᒪᒃᑑᖅ, ᐊᒻᒪᓗ 
ᑭᖓᐅᑦ ᐅᕙᓐᓂᒃ ᐅᑉᐱᕈᓱᒍᓐᓇᓚᐅᕐᒪᑕ. ᑭᒡᒐᑐᕐᓂᐊᕐᐸᒃᑲ ᐱᔪᓐᓇᕐᓂᓕᒫᓐᓄᑦ. ᐊᑐᐃᓐᓇᐅᓂᐊᖅᐳᖓᓗ 
ᑕᐃᒃᑯᓄᖓ ᓈᓚᒍᓐᓇᕐᓗᒋᑦ ᐃᓱᒫᓘᑎᖏᓐᓂᒃ, ᐅᖃᐅᓯᖏᓐᓂᒃ ᐊᒻᒪᓗ ᓯᕗᓪᓕᐅᑎᔪᒪᔭᖏᓐᓂᒃ. 
 
ᐅᖃᖅᑏ, ᐃᓘᓇᑎᒃ ᒪᓕᒐᓕᐅᖅᑏᑦ ᑕᕝᕙᓂ ᑲᑎᒪᕕᒻᒥ ᖃᐅᔨᒪᒻᒪᑕ ᖃᓄᖅ ᑕᖃᓇᖅᑎᒋᔪᓐᓇᕐᓂᖓᓂᒃ 
ᓂᕈᐊᕋᔅᓴᐅᓪᓗᓂ ᐅᑭᐅᖑᑎᓪᓗᒍ. ᖁᔭᓐᓇᒦᕈᒪᓪᓗᒍ ᓄᓕᐊᕋ ᐊᒻᒪᓗ ᕿᑐᓐᖓᒃᑯ, ᐊᒻᒪᑕᐅᖅ ᐊᓯᖏᑦ  

ᐃᓚᒃᑲ ᐃᑲᔪᖅᑐᓚᐅᕐᒥᔪᑦ ᐊᒻᒪᓗ ᑎᓕᐅᕆᓪᓗᑎᒃ ᐅᕙᓐᓂᒃ ᐱᓇᓱᐊᖅᑎᓪᓗᖓ. ᐊᒻᒪᑕᐅᖅ ᖁᕕᐊᒋᔪᒪᓪᓗᒋ 
ᐱᖓᓱᑦ ᐃᓄᐃᑦ ᓂᕈᐊᕋᔅᓴᐅᖃᑎᒋᓚᐅᖅᑕᒃᑲ. 
 
ᐅᑲᖅᑏ, ᓇᖏᖅᓯᕗᖓ ᐅᓪᓗᒥ ᓇᓗᓇᐃᖅᓯᒍᒪᓪᓗᖓ ᐃᓚᖏᓐᓂᒃ ᐱᓕᕆᐊᕆᔪᒪᔭᓐᓂᒃ ᐅᑦᔨᑐᕐᓂᐊᕐᑕᒃᑲ 
ᐊᕐᕌᒎᓂᐊᖅᑐᓂ. ᐅᖃᖅᑏ, ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᓄᓇᕗᑦ ᐱᖓᔪᖏᔭᐅᓕᕋᑖᕐᒪᑦ ᓄᓇᕐᔪᐊᕐᒥ ᐅᔭᖅᑲᓄᑦ 
ᑎᓯᓂᖅᓴᓄᑦ ᐱᑕᖃᕐᓂᖓᓄᑦ. ᐱᐅᖏᓪᓚᕆᒻᒪᑦ ᓄᓇᕗᒻᒥᐅᑦ ᐃᓘᓇᖓᓂᒃ ᐃᑲᔫᑎᖓᓂᒃ ᐱᑎᑕᐅᑎᓐᓇᒋᑦ. 
ᐅᖃᖅᑏ, ᕿᓂᕐᓂᖅ ᑕᐃᒪᖓᓂ ᑲᔪᓯᓯᒪᒻᒪᑦ ᓄᓇᕗᓗᒃᑖᒥ. ᓄᑖᒥᒃ ᒎᓗᒥᑦ ᐊᒻᒪᓗ ᐅᔭᕋᓐᓂᒃ ᑎᓯᓂᖅᓴᓄᑦ 
ᐱᒋᐊᕐᕈᒫᓐᓂᐊᕐᓕᕐᒪᑦ ᐊᐅᓚᔾᔪᑎᓄᑦ ᕿᑎᕐᒥᐅᓂ ᓯᕗᓂᒃᑎᐊᑎᓐᓂ. 
 
ᐅᖃᖅᑏ, ᐱᓕᕇᓐᓇᖅᑯᑦ ᑭᖓᐅᑦ ᐊᑐᕆᐊᖓᓂᒃ ᐊᒻᒪᓗ ᐅᒥᐊᒃᑯᕕᒃᓴᖓᓄᑦ; ᑖᓐᓇ ᒪᑐᐃᖅᓯᓪᓚᕆᓐᓂᐊᖅᑐᖅ 
ᐅᔭᕋᐅᔭᖅᑕᖃᕐᓂᖓᓄᑦ ᓄᓇᕗᒻᒥ. ᓱᓕᒍᒪ ᓄᓇᕗᑦ ᐃᑲᔫᓯᐊᖃᒻᒪᕆᖑᓱᒻᒪᑦ ᑐᓂᓯᕙᓪᓕᐊᓂᕐᒥᒃ 
ᓴᓐᖏᓂᕆᔭᐅᔪᓂᒃ ᒐᕙᒪᑐᖃᒃᑯᓐᓂᑦ ᑎᒍᒥᐊᖅᑕᐅᓕᕐᓗᓂ ᓄᓇᒦᖔᖅᑐᖁᑎᕗᑦ ᐅᕙᑦᑎᓐᓂᑦ. ᖃᐅᔨᔾᔪᑎᐅᓪᓗᓂ, 
ᓄᓇᕗᑦ ᑐᕚᖃᖏᓂᖅᓴᐅᓂᐊᕐᓕᖅᑐᖅ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᖃᑦᑕᓂᒃᑯᑦ. 
 
ᐅᖃᖅᑏ, ᒪᐃᔭᐅᓗᖓ ᐃᖃᓗᒃᑑᑎᐊᕐᒥ ᐊᒻᒪᓗ ᐊᖓᔪᖅᑳᖑᓪᓗᖓ ᓄᓇᕗᒥ ᑲᑐᔾᔨᖃᑎᒌᖏᓐᓄᑦ ᓄᓇᓖᑦ 
ᒐᕙᒪᕋᓛᖏᓐᓄᑦ, ᖃᐅᔨᓚᐅᕋᒪ, ᓴᓐᖐᓕᖅᐸᓪᓕᐊᓂᖏᓐᓂᒃ ᐊᖏᔫᑎᓄᑦ ᐊᐅᓚᑦᔪᑎᑦ ᓄᓇᒋᔭᑦᑎᓐᓂ. 
ᓇᓚᐅᖅᑖᓚᐅᕋᑦᑕ ᐊᖏᔫᑎᓄᑦ ᐊᐅᓚᑦᔪᑎᓄᑦ ᐊᑭᓕᒃᓴᐅᔪᑦ ᐊᑐᖅᑕᐅᕙᑦᑐᑦ ᒐᕙᒪᕋᓛᖏᓐᓄᑦ ᓄᓇᓖᑦ $350 
ᒥᓕᐊᓃᑦᑐᑦ 2003-ᒥ. ᐊᒥᓱᕈᑉᐹᓕᕐᓂᖏᓐᓄᑦ ᐊᒃᓱᕈᓐᓇᕐᓂᖏᑦ ᒐᕙᒪᑐᖃᒃᑯᑦ ᐊᕙᑎᓕᕆᓂᕐᒧᑦ ᐊᒻᒪᓗ 
ᐋᓐᓂᐊᖅᑐᓕᕆᓂᕐᒧᑦ ᒪᓕᒐᖏᑦ ᓴᓇᒋᐊᖅᑎᑦᑎᕙᓪᓕᐊᓂᐊᖅᑐᑦ ᑲᑎᒪᔨᑎᒍᑦ. 
 
ᐅᖃᖅᑏ, ᓂᕆᐅᑦᑎᐊᖅᐳᖓ ᓇᓗᓇᐃᖅᑎᕆᓂᐊᕋᑦᑕ ᒐᕙᒪᒃᑯᑦ ᐃᑉᐱᒍᓱᑦᑎᐊᕐᓂᖏᓐᓂᒃ ᓯᕗᓪᓕᐅᔾᔭᐅᒋᐊᓕᓐᓂᒃ 
ᕼᐋᒻᓚᒃᑯᓐᓂᑦ, ᑕᐃᒪᐃᓪᓗᐊᓕᖅᑎᓪᓗᒍ ᐱᔭᐅᒋᐊᓖᑦ ᐊᑑᑎᑦᑎᐊᖅᑐᑦ ᒐᕙᒪᑐᖃᒃᑯᑦ ᒪᓕᒐᖏᓐᓂᒃ ᐊᑦᔨᒌᒥᒃ 
ᐱᒻᒪᕆᐅᓂᖃᑦᑐᑎᒃ ᓴᓇᕙᓪᓕᐊᓂᕐᒧᑦ ᓄᓇᓕᓐᓂ ᐱᓐᖑᐊᖅᕕᓂᒃ, ᑲᑎᕕᐅᒍᓐᓇᖅᑐᓂᒃ, ᐱᓐᖑᐊᖅᕕᐅᔪᓂᓪᓗ. 
ᐅᑉᐱᕈᓱᒃᑲᒪ ᑕᒪᒃᑯᐊ ᐃᓪᓗᖁᑎᐅᔪᑦ, ᐱᖃᓯᐅᑎᓗᒋᑦ ᐊᓯᒃᑲᓐᓂᖏᓐᓂᒃ ᐃᓪᓗᓂᒃ, ᐊᑐᖅᑕᓪᓗᐊᑕᐅᓂᐊᕐᒪᑕ 
ᐱᕈᑉᐹᓕᖅᑎᑦᑎᓂᕐᒥᒃ ᖃᓄᐃᖏᑎᐊᖅᑐᓂᒃ ᓄᓇᓕᓐᓂᑦ. 
 
ᐊᖅᑯᑎᐅᒍᓐᓇᕐᒪᑕ ᐊᑐᖅᑕᐅᓗᑎᒃ ᓵᓚᖃᕋᓱᐊᕐᓗᑕ ᐃᓅᓯᓕᕆᓂᕐᒧᑦ ᐊᑲᐅᖏᓕᐅᕈᑕᐅᔪᓂᒃ ᑕᒪᐅᓇ 
ᐃᒻᒥᓃᖃᑦᑕᓂᕐᒧᑦ, ᐊᒻᒪᓗ ᖃᐅᔨᒪᑦᑎᐊᕐᓗᑕ ᐃᓅᓱᒃᑐᖁᑎᕗᑦ ᐱᕈᖃᑦᑕᕐᒪᑕ ᖃᓄᐃᖏᑎᐊᖅᑐᓂ ᓄᓇᓕᓐᓂ 
ᐊᒻᒪᓗ ᐱᕕᖃᑦᑎᑕᐅᒍᑎᒃ ᐱᔪᓐᓇᖅᓯᕙᓪᓕᐊᓗᑎᒃ. ᐅᖃᖅᑏ, ᐊᖏᖅᑕᐅᒍᒪᕗᖓ ᐅᖃᐅᓯᒃᑲ ᐃᓱᓕᓗᑎᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᑎᑕᐅᒍᒪᔪᖅ ᐃᓱᓕᑦᑎᓗᓂ ᐅᖃᐅᓯᕐᒥᓂᒃ. ᐋᒡᒑᖅᑐᖃᑉᐸ? ᐱᑕᖃᖏᑦᑐᖅ. ᑲᔪᓯᒋᑦ. 
 
ᐲᑐᓴᓐ: ᐅᖃᖅᑏ, ᑕᐃᒪᑕᐃᓐᓇᖅ, ᖁᕕᐊᓱᓪᓚᕆᑦᑐᖓ ᑐᓴᖅᑎᑦᑎᔭᕆᐊᔅᓴᖅ ᐃᖃᓗᒃᑑᑎᐊᖅ 
ᐱᓐᖑᐊᕆᖅᑐᖅᕕᐅᓂᐊᓴᒻᒪᑦ 2004 ᓄᓇᕗᒻᒥ ᐃᓅᓱᒃᑐᐃᑦ ᐱᓐᖑᐊᕕᔾᔪᐊᕐᓂᖏᑦ ᐱᓇᓱᐊᕈᓯᐅᓂᐊᖅᑐᒥ 
ᐱᒋᐊᕐᓗᑎᒃ ᒫᑦᓯ 19 24-ᒧᑦ. ᐱᓐᖑᐊᕕᔾᔪᐊᓂᖅ ᓱᑲᓐᓂᑭᓴᐅᑎᔪᓄᑦ ᐊᓂᑭᑦᑐᐊᔪᒃᑎ ᑯᕆᔅᑏᓇ ᒍᕉᕝ 
ᐃᓕᓐᓂᐊᕐᑎᑦᑎᓂᐊᕐᒥᔪᖅᑎ ᓱᑲᓐᓂᑭᓴᐅᑎᓂᕐᒧᑦ. ᐅᖓᑖᓃᑦᑐᑦ ᐱᓐᖑᐊᖅᑏᑦ ᓇᑭᑐᐃᓐᓈᖅᑐᑦ ᓄᓇᕗᒻᒥ 
ᐱᖃᑕᐅᓂᐊᖅᑐᑦ. 
 
ᐅᖃᖅᑏ, ᐱᐊᓂᒍᒪᓕᖅᑐᖓ ᐅᓪᓗᒥ ᐃᓕᑕᖅᓯᓗᖓ ᐃᓘᓇᖏᓐᓂᒃ ᐱᓐᖑᐊᖅᑎᓂᒃ, ᐃᓕᓴᐃᔨᓂᒃ ᐊᒻᒪᓗ 
ᐃᑲᔪᖅᑎᓂ ᐅᑎᕋᑖᖅᑐᐃᑦ ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᕋᑖᖅᑐᓂ ᕗᐊᕐᑦ ᒪᒃᒨᕆᒥᑦ. ᐃᓕᑕᖅᓯᒍᒪᓪᓗᖓ 
ᐱᓇᓱᐊᕐᓂᕆᕋᑖᖅᑕᖓᓂ ᕉᑦ ᓂᑉᑕᓇᑦᑎᐊᒃ-ᐅᐃᐅᓪᑲᔅ, ᑖᓐᓇ ᓄᓇᕗᒧᑦ ᑲᒪᔨᒋᔭᐅᔪᑦ, ᐱᐊᒋ ᑐᓗᒐᓐᓂᖅ, 
ᑲᒪᔨᒋᔭᐅᓚᐅᕐᒥᔪᖅ ᐊᒻᒪᓗ ᕼᐆᒪ ᕼᐃᐊᓗᕐ, ᑲᒪᔨᒋᔭᐅᒋᓪᓗᓂ. 

ᐊᒻᒪᑕᐅᖅ, ᐅᖃᖅᑏ, ᐱᓐᖑᐊᕐᓂᖅ ᑕᒪᒃᑮᒐᔭᓚᐅᖏᒻᒪᑦ ᐱᓐᖑᐊᖅᑎᑕᖃᖏᑉᐸᑦ. ᐅᑯᐊ ᐱᓐᖑᐊᖅᑎᐅᔪᑦ 
ᐃᖃᓗᒃᑑᑎᐊᕐᒥᒃ ᐱᖃᑕᐅᓚᐅᖅᑐᑦ; A.J. ᐊᕐᓇᕕᒐᖅ, ᒥᓕᓴ ᐊᕐᓇᕕᒐᖅ, ᑳᑐᕇᓐ ᐃᓅᔭᖅ, ᖃᖅᑲᖅ ᑲᓇᔪᖅ, 
ᒥᑦᓯᐅᓪ ᒪᒃᐋᓚᓐ, ᒥᒐᓐ ᐲᑖᓚᐅ ᐊᒻᒪᓗ ᖃᖏᐊᕋ ᑳᓐᑎᔅ ᐲᑐᓴᓐ. ᐊᐱᕆᔪᒪᓪᓗᒋᓪᓗ ᒪᓕᒐᓕᐅᖅᑎᐅᖃᑎᒃᑲ 
ᐅᕙᓐᓂᒃ ᖁᕕᐊᓱᖃᑎᖃᖁᓪᓗᒋᑦ ᑖᒃᑯᓂᖓ ᐃᓅᓱᒃᑐᓂᒃ ᐊᒻᒪᓗ ᐃᑲᔪᖅᑎᒋᓚᐅᖅᑕᖏᓐᓂᒃ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑕᐹᕐᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 004 - 2(1): ᖁᔭᓕᓂᖅ ᓂᕈᐊᖅᑕᐅᕕᒋᔭᖓᓄᑦ, ᓂᕈᐊᖅᑎᑦ ᐊᒻᒪᓗ 

ᓯᕗᓕᖅᑎᐅᓂᖅ ᓄᓇᕗᒻᒧᑦ. 
 
ᐊᖏᔪᖅᑳᖅ ᓗᐃ ᑕᐹᕐᔪᒃ: ᓯᕗᓪᓕᖅᐹᒥ, ᖁᕕᐊᒋᔪᒪᓪᓗᑎᑦ ᓂᕈᐊᖅᑕᐅᓂᕐᓄᑦ ᐅᖃᖅᑎᐅᓂᕐᒧᑦ. ᑖᓐᓇ 
ᓯᕗᓪᓕᖅᐹᕆᒐᒃᑯ ᐃᒪᐃᑦᑐᒦᑦᑕᕆᐊᔅᓴᖅ ᐊᒻᒪᓗ ᓇᓗᖏᓚᖓ ᐊᒥᓱᓂᒃ ᐃᓕᒋᐊᖃᕐᓂᐊᕐᕋᒪ ᐊᒻᒪᓗ ᖁᓚᖏᓚᖓ 
ᐃᑲᔪᖅᑕᐅᓂᐊᕐᒥᒐᒪ ᒪᓕᒐᓕᐅᖅᑎᐅᖃᑎᓐᓄᑦ ᑕᕝᕙᓂ. 
 
ᓯᕗᓪᓕᖅᐹᒥ, ᖁᔭᓐᓇᒦᕈᒪᓪᓗᒍ ᓄᓕᐊᕋ ᐊᒻᒪᓗ ᓱᕈᓯᖅ ᑕᕝᕙᓃᑦᑐᖅ, ᐊᓚᕋᓚᒃ ᐊᒻᒪᑕᐅᖅ ᐅᑲᓕᐊᓐᓄᒃ 
ᑕᕝᕙᓃᑦᑐᖅ ᐅᕙᓐᓂᒃ ᐃᑲᔪᖅᓯᒪᒻᒥᒻᒪᑦ ᐊᒃᓱᐊᓗᒃ ᐊᒻᒪᓗᑕᐅᖅ ᐃᓄᐃᑦ ᐃᒡᓗᓕᒃᒥ, ᖁᔭᓐᓇᒦᕈᒪᓪᓗᒋᑦ. 
ᐊᒻᒪᑕᐅᖅ ᖁᔭᓐᓇᒦᕈᒪᓪᓗᒍ ᔭᓐ ᐃᓗᐹᓕᒃ; 1999-ᒥ, ᑎᓕᐅᖅᐸᓕᓚᐅᖅᓯᒪᒻᒪᖓ ᒪᓕᒐᓕᐅᖅᕕᒻᒧᑦ ᐊᒻᒪᓗ 
ᐊᖏᓕᓚᐅᖅᑐᖓ ᓂᕈᐊᕋᔅᓴᐅᔪᒪᓪᓗᖓ ᒪᓕᒐᓕᐅᖅᕕᒻᒧᑦ. ᐃᓚᐃᔾᔭ ᐃᕙᓗᐊᕐᔪᒃ, ᒪᐃᔭᖓ ᐃᒡᓗᓕᒃᒥᐅᑦ ᐊᒻᒪᓗ 
ᔨᐅᕆ ᑯᒪᒃ, ᔮᓂ ᐃᓯᒐᐃᑦᑐᖅ, ᓕᐅ ᐊᑕᒍᑦᑖᓗᒃ ᐊᒻᒪᑕᐅᖅ ᓂᕈᐊᕋᔅᓴᐅᓚᐅᖅᑐᑦ, ᓵᓚᒪᓐ ᐊᓗᕈᑦ, ᐃᓄᑭ 
ᐃᖅᑭᑦᑐᖅ ᐊᒻᒪᓗ ᐹᓪ ᕼᐊᐅᓕ ᐊᒻᒪᓗ ᓕᕙᐃ ᖃᐅᓇᖅ. ᓂᕈᐊᕋᔅᓴᐅᓚᐅᕐᒥᒻᒪᑕ ᓂᕆᐅᑦᑐᑎᒃ 
ᑭᒡᒐᖅᑐᐃᓂᐊᕐᓂᕐᒥᓂᒃ ᓂᕈᐊᖅᑕᐅᕕᒋᔭᒥᓄᑦ. 
 
ᖃᐅᔨᒪᔪᐃᓐᓇᐅᒐᑦᑕ, ᐃᓄᐃᑦ ᐊᑐᖅᐸᓚᐅᖏᒻᒪᑕ ᐃᒫᒃ, ᑭᓯᐊᓂᓕ ᒫᓐᓇᓕ ᐊᑐᖃᑦᑕᓕᕋᑦᑎᒍ 
ᐃᑲᔪᕈᓐᓇᕐᓂᐊᕋᑦᑕ ᐃᓄᓐᓂᒃ ᓄᓇᒋᔭᑦᑎᓐᓂ. 
 
ᐊᒻᒪᑕᐅᖅ ᖁᔭᓕᔪᒪᓪᓗᖓ ᑕᒑᖅ ᑰᓕᒥᑦ. ᑕᒑᖅ ᑰᓕ ᐱᒋᐊᓚᐅᖅᓯᒪᒻᒪᑦ ᐃᓄᐃᑦ ᑕᐱᕇᔅᓴᑯᓐᓂ; 
ᐃᓱᒪᒋᐊᓯᓚᐅᖅᓯᒪᔪᒍᑦ ᓄᓇᑖᓂᕐᒥᒃ ᓇᒻᒥᓂᖅ ᐊᐅᓚᑦᑎᒍᓐᓇᕐᓂᐊᕋᑦᑕ ᐱᓕᕆᐊᑦᑎᓐᓂᒃ ᓲᕐᓗ ᒐᕙᒪᖃᓕᕐᓗᑕ 
ᓇᒻᒥᓂᖅ ᐃᒪᓐᓇᐃᑦᑐᒥᒃ. ᒫᓐᓇᐅᔪᖅ ᐊᖏᖅᑕᐅᒍᒪᕗᖓ ᐃᓱᓕᒍᒪᓪᓗᖓ ᐅᖃᐅᓯᕆᔭᓐᓂᒃ. 
 
ᐅᖃᖅᑎ: ᐃᓕᑉᐸᓪᓕᐊᓕᕇᑦᑐᑎᓪᓕ ᐅᓪᓗᒥ. ᒪᓕᒐᓕᐅᖅᑎ ᓗᐃ ᑕᐹᕐᔪᒃ ᐊᖏᖅᑕᐅᒍᒪᔪᒻ ᐅᖃᐅᓯᕐᒥᓂᒃ 
ᐃᓱᓕᑦᑎᒍᒪᓪᓗᓂ. ᐋᒡᒑᖅᑐᖃᑉᐸ? ᐱᑕᖃᒻᒪᑦ. ᑲᔪᓯᒋᑦ, ᑕᐹᕐᔪᒃ. 
 
ᐊᖏᔪᖅᑳᖅ ᓗᐃ ᑕᐹᕐᔪᒃ: ᐄ, ᐃᓕᓐᓂᐊᕐᑐᒃᓴᐅᕗᖓᐃᓛᒃ. ᐊᒻᒪᓗ ᐸᐅᓗᓯ ᐅᑲᓕᖅ ᐅᕝᕙᓘᓐᓃᑦ ᐃᓚᒋᔭᐅᔪᑦ 
ᓄᓇᑖᕋᓱᐊᕐᓂᕐᒧᑦ ᐊᖏᖃᑎᒌᒐᓱᐊᖅᑎᓄᑦ ᐊᕐᕌᒍᐃᑦ 20 ᐊᓂᒍᖅᑐᓂ, ᐃᓅᓱᒃᑑᓚᐅᖅᑐᖅ ᑕᐃᒃᓱᒪᓂ 
ᐊᔭᐅᖅᐸᓚᐅᖅᑕᕋ ᐃᓕᓐᓂᐊᑲᓐᓂᖁᓪᓗᒍ ᐊᒻᒪᓗ ᒫᓐᓇᐅᓕᖅᑐᖅ ᐃᖅᑲᑦᑐᐃᕕᒻᒥ ᐃᑲᔪᖅᑎᐅᓕᖅᑐᖅ. ᐃᓘᓇᑕ 
ᐃᓕᒍᓐᓇᑐᐃᓐᓇᐅᒐᑦᑕ, ᐃᓱᒪᑦᑕᐃᓕᑕ ᐃᓅᓪᓗᑕ ᐱᔪᓐᓇᕐᓂᖃᖏᒋᐊᒃᓴᖅ ᐱᔪᓐᓇᕐᓂᖃᕋᑦᑕ ᐊᒻᒪᓗ ᑕᕝᕙ 
ᓯᕗᓕᖅᑎ ᐆᑦᑑᑎᑦᑎᐊᕙᐅᔪᖅ. 

ᑐᓴᑐᐊᕋᒪ ᓂᕈᐊᖅᑕᐅᔪᖓ, ᐃᓱᒪᓚᐅᖅᑐᖓ ᐊᓈᓈᒋᓚᐅᖅᑕᓐᓂᒃ, ᑕᐃᓐᓇᑐᐊᑦᑎᐊᖅ ᐃᖅᑲᓚᐅᖅᑕᕋ ᐊᒻᒪᓗ, 
ᓱᕈᓯᐅᓪᓗᖓ ᐱᒡᒐᓇᖅᑐᓯᐅᑦᑐᕐᒪᕆᐅᓚᐅᕐᕋᒪ. ᐃᓱᒪᓚᐅᕐᒥᔪᖓ ᐊᑖᑕᒃᓴᕆᓚᐅᖅᑕᓐᓂᒃ, ᐊᓚᕋᓚᒃ, 
ᐊᑖᑖᓪᓚᑦᑖᕆᖏᑕᕋ, ᑭᓯᐊᓂᓗ ᐅᕙᓐᓂᒃ ᐊᒃᓱᐊᓗᒃ ᐃᑲᔪᖃᑦᑕᓚᐅᖅᑐᖅ. 
 
ᐊᒻᒪᑕᐅᖅ, ᐸᑯᒥ ᖁᓚᐅᑦ ᐃᓕᓐᓂᐊᖅᑎᓯᒪᒻᒪᖓ ᐊᒥᓱᓂᒃ ᐱᕈᑉᐸᓪᓕᐊᑎᓪᓗᖓ, ᐊᒻᒪᑦᑕᐅᖅ ᒫᒃ ᐃᕙᓗᐊᕐᔪᒃ, 
ᐃᓕᓐᓂᐊᖅᑎᓚᐅᕐᒪᖓ ᖃᓄᖅ ᐃᒃᓯᕙᖃᑕᐅᔭᕆᐊᔅᓴᖅ ᒪᓕᒐᓕᐅᖅᕕᒻᒥ ᐃᒪᓐᓇᐃᑦᑐᒥ. 
 
ᐃᖅᑲᓚᐅᕐᒥᔭᕋ ᕗᕌᓐᓯᔅ ᑯᐊᓴ, ᓴᑭᒐ, ᐃᑲᔪᖅᓯᒪᒋᕚᖓ ᐅᑉᐱᓂᒃᑯᑦ. ᑕᒪᒃᑯᐊ ᐃᓱᒪᒋᓪᓗᒋᑦ ᓂᕆᐅᑦᑎᐊᖅᐳᖓ 
ᐊᕐᕌᒍᐃᑦ ᑎᓴᒪᐅᓂᐊᖅᑎᑐᓂᒃ ᐱᓕᕆᖃᑎᖃᕐᓂᐊᕐᕋᒪ ᐃᓕᒃᓯᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᒃᓴᖅ 4. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐱᑕᖃᕋᒪ ᓱᓕ ᐲᑯ, ᓴᒪᐃᓛᖅ ᐊᒻᒪᓗ ᐋᕆᐊᖅ. ᒥᔅᑕ. 
ᐲᑯ, ᑲᔪᓯᒋᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 005 - 2(1): ᐃᓚᒌᑦ ᐃᑲᔪᖅᑐᐃᑎᓪᓗᒋᑦ ᓂᕈᐊᕐᓇᐅᑎᓪᓗᒍ 
 
ᐊᖏᔪᖅᑳᖅ ᐃᑐᐊᖅ ᐲᑯ: ᖁᔭᓐᓇᒦᒃ, ᐊᒃᓱᐊᓗᒃ, ᐅᖃᖅᑏ. ᐱᑦᑎᐊᕐᓂᐊᖅᐸᒻᒪ. ᑐᓴᖅᑭᖔ? ᐅᖃᖅᑏ, 
ᓯᕗᓪᓕᖅᐹᒥ, ᖁᔭᓐᓇᒦᕈᒪᔪᖓ ᓄᓕᐊᓐᓂᒃ ᐆᐸ ᐊᒻᒪᓗ ᐆᐸᐅᒻ ᐃᓚᖏᑦ ᐊᒻᒪᓗ ᓴᑭᒐ, ᓂᖏᐅᕌᐱᒃ ᐊᕐᓇᖅᑯᖅ 
ᑲᖏᑦᑐᒑᐱᒻᒥᐅᖅ. ᐃᖃᓗᓐᓂᒃ, ᕼᐋᐱ ᕚᓕ, ᑕᓐᑐᕋ ᕚᓕ ᐊᒻᒪᓗ ᓂᐅᖁᖒᑦ, ᖁᔭᓐᓇᒦᕈᒪᒻᒥᔭᒃᑲ. 
 
(ᑐᓵᔨᑎᒍᑦ) ᐅᖃᖅᑏ, ᐱᓕᕆᐊᑦᑎᓐᓂ ᑲᔪᓯᑦᑎᐊᕐᓂᐊᕐᕈᑦᑕ, ᓴᓐᖏᔪᒥᒃ ᐃᑲᔪᖅᑐᖅᑕᐅᓂᖃᕆᐊᖃᕋᑦᑕ 
ᐊᖏᕐᕋᑎᓐᓂ. ᐱᓇᓱᐊᕈᓯᐅᕋᑖᖅᑐᓂ ᐊᒻᒪᓗ ᓂᕈᐊᕋᔅᓴᐅᕋᑖᖅᑐᑎᒍᑦ ᐊᒻᒪᓗ ᓲᖃᐃᒻᒪ, ᐊᕐᕌᒍᐃᑦ 8 ᐊᒻᒪᓗ 
ᐊᕐᕙᖓ ᐊᓂᒍᑦᑐᐃᑦ, ᐃᑲᔪᖅᑎᒐ, ᑐᓐᖓᕕᒐ, ᐱᖃᕐᓂᕆᓂᖅᐹᕋ ᐊᒻᒪᓗ ᐅᖃᖅᕕᒐ, ᓄᓕᐊᕋ ᐆᐸ. 
 
ᑲᑕᒃᓯᒪᒍᒪ ᐅᕝᕙᓘᓐᓃᑦ ᐅᖁᒪᐃᔅᓴᓗᐊᕈᒪ, ᐃᑲᔪᖃᑦᑕᕌᖓ ᒪᑭᑎᑦᑐᓂᖓ ᐊᒻᒪᓗ ᐃᓪᓚᖅᑎᓕᖅᑐᓂᖓ 
ᐊᒃᓱᕈᑦᑎᓪᓗᖓ, ᐅᖃᖅᑏ, ᓂᕈᐊᕋᔅᓴᐅᑎᓪᓗᖓ, ᓄᓕᐊᒪ ᐊᑖᑕᖓ ᐃᓄᒍᓐᓃᓚᐅᕐᒪᑦ. ᐆᐸᐅᒻ ᐊᑖᑕᖓ 82-ᓂᑦ 
ᐊᕐᕌᒍᖃᓚᐅᖅᑐᖅ, ᐸᐅᓗᓯ ᐊᕐᓇᒃᑲᖅ. ᐃᓐᓇᑐᖃᐅᓕᓚᐅᖅᑐᖅ, ᓴᑭᒋᓚᐅᖅᑕᕋ ᐊᒻᒪᓗ ᐱᖃᓐᓂᕆᓪᓚᕆᑦᑐᒍ. 
 
ᐅᖃᖅᑏ, ᖁᔭᓐᓇᒦᕈᒪᓪᓗᖓ ᐊᒥᓱᓂᒃ ᐃᓄᓐᓂᒃ ᒫᓐᓇ ᐃᖃᓗᓐᓂ ᐊᒻᒪᓗ ᑲᖏᑦᑐᒑᐱᒻᒥ, ᐅᖄᓚᖃᑦᑕᓚᐅᖅᑐᑦ, 
ᐳᓛᕆᐊᖃᑦᑕᓚᐅᖅᑐᑦ ᐊᒻᒪᓗ ᐅᕙᑦᑎᓐᓂᒃ ᐃᓚᒌᑎᒍᑦ ᐃᑲᔪᖃᑦᑕᓚᐅᖅᑐᓂᒃ ᐊᒃᓱᕈᓐᓂᖃᑦᑎᓪᓗᑕ. ᐊᔪᕆᔅᓱᐃᔨ 
ᒥᑐᓴᓚ ᑯᓄᒃ ᐊᒻᒪᓗ ᐅᕿ, ᔫ ᐊᒻᒪᓗ ᒫᑕ ᑎᑭᕝᕕᒃ, ᐊᔪᕆᔅᓱᐃᔨ ᒪᐃᒃ ᒑᕐᓄ, ᓵᒥ ᐲᑕ, ᑎᐅᕆ ᐊᒻᒪᓗ ᓂᒃ 
ᓂᐅᐱᐅᕆ, ᓯᕗᓕᖅᑎ ᐸᐅᓗᓯ ᐅᑲᓕᖅ, ᐳᕋᐃᐊᓐ ᑐᕘᕐᑕᓐ ᐊᒻᒪᓗ ᒪᐃᔭᕗᑦ, ᐃᓕᓴᐱ ᓯᐅᑎᐊᐱᒃ, 
ᐅᕙᓃᖅᑲᐅᒥᔪᖅ ᐅᓪᓗᒥ ᐊᒻᒪᓗ ᐊᒥᓱᑦ ᐃᓄᐃᑦ ᐅᖃᓛᖃᑦᑕᓚᐅᖅᑐᑦ, ᐳᓛᕆᐊᖃᑦᑕᓚᐅᖅᑐᑦ ᐊᒻᒪᓗ ᐅᐹᒥᒃ 
ᐃᑲᔪᖃᑦᑕᓚᐅᖅᑐᑦ ᐊᒻᒪᓗ ᐃᓚᑦᑎᓐᓂᒃ. ᖁᔭᓐᓇᒦᒃ ᐊᒃᓱᐊᓗᒃ. 
 
ᐅᖃᖅᑏ, ᐃᓱᓕᓕᖅᑎᓪᓗᒍ ᓯᕗᓕᖅᑎᐅᓂᕐᒧᑦ ᑲᑎᒪᓂᑦ, ᒥᔅᑕ. ᐲᑐᓴᓐ ᐅᖃᒻᒪᑦ, ᐃᐊᑦ, ᐊᒥᓱᓂᒃ 
ᑎᑎᖅᑲᐅᓯᐊᖅᐸᒃᑲᕕᑦ ᐊᒻᒪᓗ ᐅᖃᐅᑎᓪᓗᒍ ᒥᔅᑕ. ᐲᑐᓴᓐ, ᑮᑦ, ᑎᑎᖅᑲᐅᖏᑦᑐᓂᑯᐊ, ᐅᕙᖓ 
ᐃᕐᓂᖓᓃᖔᖅᑐᑦ ᐱᔨᒋᔭᕗᑦ ᐅᓪᓗᒥ ᓂᕆᔾᔪᑎᒃᓴᒥᒃ ᑮᓇᐅᔭᒥᒃ ᐱᔪᒪᔪᖅ. 

>>ᐃᓪᓚᖅᑐᑦ 
 
ᐅᖃᖅᑏ, ᐅᐊᓕ ᖁᕕᐊᒋᔭᖃᓚᐅᖅᑐᖅ ᐃᖅᑲᓇᐃᔭᖃᑎᖃᕆᐊᔅᓴᖅ ᐃᖅᑲᓇᐃᔭᖅᑎᓂᒃ ᐊᒻᒪᓗ ᒪᓕᒐᓕᐅᖅᑎᓂᒃ 
ᐅᓪᓘᕋᑖᖅᑐᓂ ᐊᒻᒪᓗ ᐃᓕᓐᓂᐊᕐᕆᐊᓛᓕᕐᒥᒐᒥ ᖁᕕᐊᓱᑦᑎᐊᖅᑐᖅ ᖃᐅᑉᐸᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᔅᑕ. ᓴᒪᐃᓛᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 006 - 2(1): 2004 ᐅᑭᐅᖅᑕᖅᑐᒥᑦ ᐱᖖᒍᐊᕐᓂᐅᔪᓄᑦ ᐱᓚᒋᔭᐅᓯᒪᔪᑦ 

ᖃᒪᓂᕐᑐᐊᒥᑦ 
 
ᐊᖏᔪᖅᑳᖅ ᑕᐃᕕᑦ ᓯᒪᐃᓚᒃ: ᓇᑯᕐᒦᑦ, ᐃᑦᓯᕙᐅᑖᖅ. ᓯᕗᓪᓕᕐᒥᑦ, ᓇᑯᕐᒦᕈᒪᔭᒃᑲ ᐃᓄᖏᑦ ᖃᒪᓂᕐᑐᐊᒥᐅᑦ 
ᑕᕗᖓᑎᑦᓯᓂᖏᓐᓄᑦ ᐅᕝᕙᓐᓂᑦ ᒪᓕᒐᓕᐅᕐᕕᒻᒧᑦ. ᒫᓐᓇᐅᔪᖅ ᖃᐅᔨᒃᑲᐃᒍᒪᔪᖓ ᐃᓄᓐᓂᑦ ᐅᕝᕙᓃᑦᑐᓂᑦ ᐊᒥᓱᑦ 
ᐅᕕᒃᑲᖁᑎᒋᔭᕗᑦ ᐃᓚᒋᔭᐅᓚᐅᖅᒪᑕ ᐅᑭᐅᖅᑕᖅᑐᒥᑦ ᐱᖖᖑᐊᕐᓂᐅᔪᓄᑦ ᕗᐊᑦ ᒥᒃᒨᕆᒥᑦ. 
 
(ᑐᓵᔨᑎᒍᑦ) ᐃᓕᑕᕆᔭᐅᖁᔭᒃᑲ ᓗᐊᕇᓐ ᓇᐃᒎ, ᐃᐅᕋᓐ ᐹᑯ, ᕗᓛᓐᓴᔅ ᐊᔭᒐᖅ, ᐊᒻᒪ ᓵᓗᒪᓐ ᑐᓗᕆᐊᓕᒃ, 
ᑭᒡᒐᖅᑐᐃᓚᐅᖅᓂᖏᓐᓄᑦ ᓄᓇᕘᒻᒥᑦ ᕼᐋᑭᖅᑐᓂᑦ. ᔭᔅᑏᓐ ᑭᓪᓗᓪᓚᒃ, ᓕᐋᓐ ᒪᒃᑭᓖᓐ, ᐊᒻᒪ ᕕᔅ ᐸᒃᑐᒍᔭᒃ, 
ᕚᔅᓯᑭᕚᖅᑐᓂᑦ, ᐊᒻᒪ ᑭᐊ ᐋᓯ, ᐊᕿᔪᓄᑦ. ᑖᒃᑯᐊ ᐅᕕᒃᑲᖁᑎᕗᑦ ᐊᕐᓇᐃᑦ ᐊᒻᒪ ᐊᖑᑏᓪᓗ 
ᑭᒡᒐᖅᑐᐃᑦᓯᐊᒻᒪᕆᓚᐅᖅᒪᑕ ᖃᒪᓂᕐᑐᐊᒥᑦ ᐊᒻᒪ ᓄᓇᕘᓕᒫᒥᑦ. 
 
ᐅᖃᖅᑏ, ᐃᓕᑕᕆᒍᒪᒻᒥᔮᒃᑲ ᐱᒐᓱᐊᕐᓂᕆᓚᐅᖅᑕᖏᓐᓄᑦ ᒪᕐᕉᒃ ᓂᕈᐊᖅᑕᐅᕕᒋᓯᒪᔭᓐᓂᑦ, ᕗᓛᒃ ᑐᑐ ᐊᒻᒪ ᔨᐊᕝ 
ᓰᑏᓐᓇᒃ, ᑲᒪᔨᐅᓚᐅᖅᓂᖏᓐᓄᑦ ᒪᕐᕉᑦᓱᑎᒃ ᓄᓇᕘᒻᒥᑦ ᐃᖅᑲᓇᐃᔭᕐᑎᐅᑦᓱᑎᒃ ᐱᖖᒍᐊᕐᓂᐅᔪᓄᑦ. 
ᐱᒐᓱᐊᕐᓂᕆᓚᐅᖅᑕᖏᓐᓄᑦ ᐅᕕᒃᑲᑎᓐᓂᑦ ᐊᐅᓚᑎᑦᓯᓂᕐᒥᑦ ᐱᖖᒍᐊᕐᓂᐅᔪᓄᑦ ᖁᔭᒋᔭᐅᑦᓯᐊᖅᑑᒃ ᐊᒻᒪ 
ᓇᑯᕐᒦᖅᑕᐅᔭᕆᐊᖃᓪᓚᕆᑦᑑᒃ ᐊᒻᒪ ᐃᓕᑕᕆᔭᐅᒋᐊᓖᒃ ᒪᓕᒐᓕᐅᕐᕕᒻᒥᑦ. ᐱᖖᒍᐊᕐᓂᐅᔪᓂᑦ ᐃᓕᓐᓂᐊᕐᓂᐅᔪᖅ 
ᐅᑭᐅᑭᓪᓗᓂ ᐱᐅᔪᒃᑯᑦ ᑲᔪᓯᓂᖃᑦᓯᐊᕈᓐᓇᖅᒪᑦ ᐃᓅᓯᐅᔪᒥᑦ. ᑲᔪᖏᖅᓴᐃᒋᐊᑲᓐᓂᖅᑐᖓ ᐃᓘᓐᓇᖏᓐᓂᑦ 
ᓄᓇᕗᒻᒥᐅᓂᑦ ᐃᓚᒋᔭᐅᒋᐊᑲᓐᓂᖁᔨᑦᓱᖓ ᐊᒻᒪ ᐃᓚᒋᔭᐅᑲᓐᓃᓈᖁᔨᑦᓱᖓ. ᓇᑯᕐᒦᑦ, ᐃᑦᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓇᑯᕐᒦᒃ, ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 007 - 2(1): ᖁᔭᓕᓂᕐᒥᒃ ᓂᕈᐊᖅᑎᐅᔪᓂᑦ ᐊᒻᒪ ᐃᓚᖏᓐᓂᑦ 
 
ᑰᓕ: ᓇᑯᕐᒦᑦ, ᐅᖃᖅᑏ. ᐅᐱᒃᑯᑎᒍᒪᒋᕙᒋᑦ ᓂᕈᐊᖅᑕᐅᓂᕆᓚᐅᖅᑕᓐᓂᑦ ᐅᖃᖅᑎᐅᓂᕐᒧᑦ. 
ᐅᑕᖅᑭᒍᓐᓇᐃᓕᓚᐅᖅᑐᖓ ᐱᔭᕇᖅᓂᐊᕐᓂᖏᓐᓂᑦ ᓂᕈᐊᖅᓂᐅᔪᑦ. ᓇᑯᕐᒦᕈᒪᔭᒃᑲ ᓂᕈᐊᖅᑎᒃᑲ ᐊᒻᒪ 
ᐅᐱᒃᑯᑎᒍᒪᑦᓱᒍᓗ ᓯᕗᓕᖅᑎᕗᑦ ᐅᑎᕐᓂᖓᓄᑦ ᐃᓂᒋᔭᖓᓄᑦ, ᐱᓕᕆᐊᕆᓂᐊᖅᑕᕗᑦ ᓯᕗᓂᑦᑎᓐᓂᑦ 
ᐱᔭᕆᐊᑐᓂᐊᕋᓗᐊᖅᒥᑎᓪᓗᒋᑦ, ᑲᔪᓯᓂᖃᑦᓯᐊᕐᓂᐊᖅᑐᒍᑦ ᑲᑐᔾᔨᖃᑎᒌᓪᓗᑕ. ᐱᓕᕆᖃᑎᖃᑦᓯᐊᕈᒪᓂᐊᕐᒥᔪᖓ 
ᐃᓘᓐᓇᖏᓐᓂᑦ ᓄᓇᕘᒥᐅᓂᑦ ᐱᑦᔪᑎᒋᑦᓱᒍ ᐱᓕᕆᐊᕆᒐᑦᓴᕗᑦ ᓯᕗᓂᑦᑎᓐᓂᑦ ᐱᔭᕆᐊᑐᔫᓂᐊᖅᒪᑕ. 
 
ᐊᕙᑎᕗᑦ ᐱᔭᕆᐊᑐᔪᒻᒪᕆᐅᒻᒪᑦ ᐊᒻᒪ ᓯᓚᕗᑦ ᐊᒻᒪ ᓄᓇᕘ ᐅᖓᓯᑦᑑᒻᒪᑦ ᐊᓯᑦᑎᓐᓄᑦ. ᐅᖃᕈᒪᔪᖓ 
ᐱᔪᓐᓇᕐᓂᖃᖅᓂᖅᓴᐅᒐᓗᐊᖅᑎᓪᓗᓯ ᐅᕝᕙᑦᑎᓐᓂᑦ ᐱᓕᕆᖃᑎᒌᑦᓯᐊᕈᓐᓇᕋᑦᑕ ᑲᑐᔾᔨᖃᑎᒌᑦᓯᐊᕈᑦᑕ. 
ᓇᑯᕐᒦᕈᒪᒻᒥᔭᒃᑲ ᑲᖏᖅᖠᓂᕐᒥᐅᑦ ᓂᒋᐊᓄᑦ  

ᓂᕈᐊᓚᐅᖅᓂᖏᓐᓄᑦ ᐅᕝᕙᓐᓂᑦ, ᐱᓗᐊᖅᑐᒥᑦ ᐅᕕᒃᑲᐃᑦ ᐅᕝᕙᓐᓂᑦ ᓂᕈᐊᕋᑦᓴᖑᖁᔨᓚᐅᕐᓂᖏᓐᓄᑦ, 
ᐊᖓᔪᑦᓯᐅᓂᖅᓴᐅᒐᓗᐊᖅᑎᓪᓗᖓ. 
 
ᐃᓄᐃᑦ ᐃᓕᖅᑯᓯᒋᒻᒪᒍ ᐳᐃᒍᑦᑕᐃᓕᓂᕐᒥᑦ ᐃᓄᑐᖃᑦᑎᓐᓂᑦ. ᐃᑲᔪᖅᑐᕆᐊᖃᕋᑦᑎᒍ ᐊᒻᒪ ᐳᓛᕆᐊᖃᑦᑕᕐᓗᒋᑦ 
ᖃᐅᑕᒫᑦ, ᐊᒻᒪ ᖃᐅᔨᒪᓕᕐᐸᓪᓕᐊᓗᒋᑦ. ᑲᖑᓱᒋᐊᖃᖏᑦᑐᒍᑦ, ᐅᖃᖃᑎᒋᖃᑦᑕᕆᐊᓕᕗᑦ ᐊᒻᒪ 
ᐃᓕᓐᓂᐊᕐᕕᒋᒐᓱᐊᕐᓗᒋᑦ, ᐃᓄᐃᑦ ᐃᓕᖅᑯᓯᒋᒻᒪᒍ, ᐳᓛᕆᐊᖃᑦᑕᕆᐊᓕᕗᑦ ᐊᒻᒪ ᐅᖄᓚᕕᒋᕙᓪᓗᒋᑦ ᐊᒻᒪ 
ᐅᖃᖃᑎᒋᕙᓪᓗᒋᑦ ᖃᐅᑕᒫᑦ. 
 
ᐅᕝᕙᖓ ᐅᖓᑖᓃᑦᑐᖅ ᕼᐋᒻᒪᔅ ᑖᑎ, ᓂᖏᐅᒻᒪ ᐊᖓᔪᖅᑳᖏᑦ ᐅᕝᕙᓃᖃᑎᒃᑲ ᐅᓪᓗᒥ, ᓂᕈᐊᕋᑦᓴᐅᓂᕐᒧᑦ 
ᐊᖓᔪᖅᑳᕆᓚᐅᖅᑕᕋ, ᓇᑯᕐᒦᖅᔪᐊᖅᑕᕋ. ᑕᑯᒍᒫᖅᑕᓯ ᖃᖓᑐᐃᓐᓇᖅ ᒪᓕᒐᓕᐅᕐᕕᒻᒥᑦ. 
 
ᓇᑯᕐᒦᕈᒪᔭᒃᑲ ᐃᓄᖏᑦ ᖃᖏᕐᓯᓂᕐᒥᑦ ᑲᔪᖏᖅᓴᐃᓚᐅᕐᓂᖏᓐᓄᑦ ᓂᕈᐊᕋᑦᓴᐅᖁᔨᑦᓱᑎᒃ 
ᒪᓕᒐᓕᐅᖅᑎᖑᓐᓂᖅᒧᑦ. ᑐᓴᐅᒪᔪᐃᓐᓇᐅᒐᑦᓯ ᐊᒥᓲᓚᐅᕐᓂᖏᓐᓄᑦ ᓂᕈᐊᕋᑦᓴᐅᔪᑦ, ᑭᓯᐊᓂ 
ᓯᕗᒧᐊᑦᑐᖃᓚᐅᖏᑦᑐᖅ. ᐊᒥᓲᒻᒪᑕ ᐃᓄᐃᑦ ᐅᕝᕙᓐᓂᑦ ᓵᓚᑦᓴᕈᒪᒻᒪᑕ. ᐊᒥᓲᒻᒪᑕ ᐅᕝᕙᓂᑦ ᐊᑭᕋᓖᑦ. 
ᐅᖃᕈᒪᑐᐃᓐᓇᖅᑐᖓ ᐱᓯᑎᐅᒋᐊᖃᕋᕕᑦ, ᐊᒻᒪ ᓇᒻᒥᓂᖅ ᓴᐳᔾᔨᒍᓐᓇᕆᐊᖃᖅᓱᑎᑦ. 
 
ᓇᑯᕐᒦᕈᒪᔮᒃᑲ ᓄᓕᐊᕋ ᐊᒻᒪ ᐃᕐᓂᕋ. ᑖᓐᓇᐅᖏᑉᐸᑦ, ᐅᕙᓃᒍᓐᓇᕋᔭᓚᐅᖏᓐᓇᒪ ᐅᓪᓗᒥ. ᓈᒦᓐᓂᓕᒫᓐᓂᑦ, 
ᐃᓱᒫᓘᒍᓐᓇᖏᒻᒪᑦ ᐅᕝᕙᓐᓂᑦ, ᐃᓱᒪᔾᔮᖏᒻᒪᑦ ᑕᒻᒪᓕᖏᒃᑲᓗᐊᖅᒪᖔᒻᒪ, ᐊᒻᒪ ᓇᑯᕐᒦᑕᕋ ᑕᒪᑐᒧᖓ. 
 
ᐅᖃᖅᑏ, ᐊᖏᖅᑕᐅᒍᒪᔪᖓ ᐃᓘᓐᓇᓯᓐᓄᑦ ᐱᔭᕇᕈᒪᑦᓱᒍ ᐅᖃᐅᓯᕆᔭᕋ. 
 
ᐅᖃᖅᑎ: ᓇᑯᕐᒦᒃ. ᑰᓕ ᐊᖏᖅᑕᐅᒍᒪᔪᖅ ᐃᓘᓐᓚᖏᓐᓄᑦ ᐱᔭᕇᕈᒪᑦᓱᓂ ᐅᖃᐅᓯᑦᓴᒥᓂᑦ. ᐊᒡᒑᑐᖃᖅᑳ? 
ᑲᔪᓯᒋᐊᕆᑦ, ᑰᓕ. 
 
ᑰᓕ: ᓇᑯᕐᒦᑦ, ᐅᖃᖅᑏ. ᐱᓕᕆᖃᑎᒌᒋᐊᖃᕋᑦᑕ ᑲᑐᔾᔨᖃᑎᒌᑦᓯᐊᕐᓗᑕ ᓄᓇᕘᒻᒥᑦ ᓴᖖᒋᔫᒋᐊᕈᒪᒍᑦᑕ. 
ᖁᕕᐊᒋᒻᒥᔭᕋ ᓖᕕᓐᓂᐊ ᐳᓚᐅᓐ ᓂᕈᐊᖅᑕᐅᓂᕐᒪᑦ ᑲᖏᖅᓯᓂᐅᑉ ᓂᒡᒋᐊᓄᑦ ᐊᒻᒪ ᖁᕕᐊᒻᒥᔪᖓ ᑐᓴᐅᒪᒋᐊᖅ 
ᐱᓕᕆᖃᑎᒌᓐᓂᐊᕆᐊᑦᓴᓄᑦ. 
 
ᓇᑯᕐᒦᕈᒪᔭᒃᑲ ᐃᓘᓐᓇᑎᒃ ᐅᕕᒃᑲᐃᑦ, ᓄᓇᕘᒥᐅᓕᒫᑦ ᐃᓄᖏᓐᓄᑦ. ᐱᖖᒍᐊᖃᑎᖃᓚᐅᖅᓂᖏᓐᓄᑦ ᐊᓯᖏᓐᓂᑦ 
ᓄᓇᓕᐅᔪᑦ ᕗᐊᑦ ᒥᒃᒨᕆᒥᑦ ᐊᒻᒪ ᐃᓘᓐᓇᑎᒃ ᑲᔪᓯᒋᐊᒃᑲᓐᓂᖁᕙᒃᑲ ᐅᑭᐅᖅᑕᖅᑐᒥᑦ 
ᐱᖖᒍᐊᕐᓂᐅᑲᓐᓂᕋᔭᖅᑐᓄᑦ. ᑐᖓᓱᑦᑎᒃᐸᒃᑲ ᐊᖏᕐᕋᒧᑦ, ᓂᕆᒃᑲᑦᓯᐊᕐᓂᐊᖅᑲᓯᐅᒃ, ᐊᒻᒪ 
ᐃᑲᔪᖅᑐᑦᓯᐊᕐᓂᐊᖅᑲᓯᐅᒃ ᐊᓯᖏᓐᓂᑦ ᐱᖖᒍᐊᕐᓂᖅᑕᖃᑲᓐᓂᓂᐊᕐᒥᒻᒪᑦ ᓯᕗᓂᑦᑎᓐᓂᑦ. ᐃᓚᒋᐊᕐᓗᒍ ᐊᒥᓱᑦ 
ᐊᖏᕐᕋᓚᐅᖅᒪᑕ ᑎᓪᓘᔭᖅᓱᑎᒃ ᐊᒻᒪ ᑕᖃᒪᑦᓱᑎᒃ ᐱᖖᒍᐊᕐᓂᑰᒧᑦ, ᑭᓯᐊᓂ ᐃᑲᔪᖅᑐᐃᓐᓇᕐᓂᐊᖅᑕᕗᑦ. 
ᒫᓐᓇᐅᔪᖅ, ᐅᖃᖅᑏ, ᓇᑯᕐᒦᕈᒪᔭᒋᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᐋᕆᐊᖅ 

ᒪᓕᒐᓕᐅᖅᑎᐅᑉ ᐅᖃᐅᓯᖓ 008 - (2): ᕿᒥᕐᕈᓂᖅ ᓯᐊᒻᒪᖅᑎᖅᑕᐅᓯᒪᖏᑦᑐᓂᑦ ᓄᓇᓕᐅᔪᓂᑦ 
 
ᐋᕆᐊᖅ: ᓇᑯᕐᒦᒃ, ᐅᖃᖅᑏ. ᓇᑯᕐᒦᑦ. ᓇᖏᖅᓯᕗᖓ ᐅᓪᓗᒥᑦ ᐊᒻᒪ ᓯᕗᓪᓕᕐᒥᑦ ᐅᐱᒃᑯᑎᒍᒪᕙᒋᑦ 
ᓯᕗᓪᓕᖅᐸᐅᒐᕕᑦ ᐃᓄᑦᑎᑑᕈᓐᓇᖅᓱᑎᑦ ᐅᖃᖅᑎᑖᖑᒐᕕᑦ. 
 
ᓇᑯᕐᒦᕈᒪᒻᒥᔭᕋ ᐊᓈᓇᒐ, ᓂᕈᐊᓚᐅᖏᑦᑑᒐᓗᐊᖅ ᐅᕝᕙᓐᓂᑦ ᐱᑦᔪᑎᒋᑦᓱᓂᐅᒃ ᓄᓇᑦᑎᓐᓂᑦ 
ᐊᐅᓪᓚᖁᔨᓚᐅᖏᒻᒪᑦ, ᓂᕈᐊᖅᑕᐅᓚᐅᕋᒪ ᐅᕝᕗᖓ. 
 
>>ᐃᔪᖅᑐᑦ 
 
ᐃᓘᓐᓇᑕ ᕿᑐᖓᕗᑦ ᓇᓪᓕᒋᒐᑦᑎᒍ, ᓇᓪᓕᒋᒻᒫᖓ ᑕᐃᒫᑦᓴᐃᓐᓇᖅ ᒥᑭᔫᓚᐅᖅᓯᒪᒐᒪᓂᑦ. ᓇᑯᕐᒦᕈᒪᒻᒥᔭᒃᑲ 
ᐃᓄᖏᑦ ᑲᖏᖅᑐᒑᐱᐅᑉ. ᒪᐃᔭᒐᑦ ᑲᖏᖅᑐᒑᐱᐅᑉ ᖁᖓᓯᕈᕐᒥᑦ ᖃᐃᑦᓯᓚᐅᖅᒪᑦ ᐅᕝᕙᓐᓄᑦ ᐊᒻᒪ ᐊᑐᖅᓱᒍ 
ᐅᓪᓗᒥᑦ; ᒪᐃᔭᖓᑦ ᑲᖏᖅᑐᒑᐱᐅᑉ ᐅᕝᕙᓃᖅᑐᖅ ᐅᓪᓗᒥᑦ. ᓇᑯᕐᒦᕈᒪᒻᒥᔭᒃᑲ ᐊᓯᖏᑦ 
ᓂᕈᐊᕋᑦᓴᐅᖃᑎᒋᓚᐅᖅᑕᒃᑲ, ᕖᐱ ᕼᐋᐃᓐᓄ, ᓵᒧᐃᓕ ᓄᕿᖓᒃ, ᓘᑎ ᑑᒪᓯ, ᓯᑏᕝᕕ ᐊᐅᓪᓚᕿᐊᖅ ᐊᒻᒪ ᐲᑕ 
ᐃᖃᓗᒃᔪᐊᖅ; ᓇᑯᕐᒦᖅᑕᒃᑲ ᐱᒐᓱᐊᕐᓂᕆᓚᐅᖅᑕᖏᑦ ᒐᕙᒪᒃᑯᑎᓐᓂᑦ. 
 
ᕼᐋᒻᒪᓚᐅᔪᑦ, ᓄᓇᓕᐅᔪᑦ ᓯᐊᒻᒪᖅᑎᖅᑕᐅᒪᖏᑦᑐᓂᑦ ᕿᒥᕐᕈᓂᐊᖅᑐᖓ ᒪᓕᒐᓕᐅᕐᕕᒻᒥᑦ ᐃᑲᔪᕋᓱᐊᖅᓗᒋᑦ 
ᓇᓂᓯᒐᓱᐊᖅᓂᕐᒥᑦ ᐃᖅᑲᓇᐃᔮᑦᓴᓂᑦ, ᐃᑲᔪᕋᓱᐊᕐᓂᕐᒥᑦ ᓇᒻᒥᓂᖁᑎᓕᓐᓂᑦ ᓄᓇᓕᐅᔪᓂᑦ ᐃᑲᔪᕈᓐᓇᖏᒻᒪᑕ 
ᓇᒻᒥᓂᖅ ᐱᔭᑦᓴᖃᑦᓯᐊᖏᓐᓂᑯᖏᓐᓄᑦ ᓇᒻᒥᓂᖁᑎᖏᑦ. 
 
ᐅᖃᓕᒪᐅᑎᖃᕈᒪᒻᒥᔪᖓ ᐆᒪᔪᕐᓂᐊᕐᓂᕐᒥᑦ. ᐱᑕᖃᖅᐸᓪᓕᐊᑐᐃᓐᓇᖅᒪᑦ ᐆᒪᔪᓂᑦ ᓲᕐᓗ ᓇᓄᐃᑦ ᓄᓇᓕᐅᔪᓄᑦ 
ᑎᑭᖃᑦᑕᖅᓂᖏᓐᓂᑦ. ᑕᒪᒃᑯᐊᖑᔪᑦ ᑲᒪᒋᓗᐊᖅᓂᐊᖅᑕᒃᑲ ᒪᓕᒐᓕᐅᖅᑎᐅᑎᓪᓗᖓ ᒪᓕᒐᓕᐅᕐᕕᒻᒥᑦ. 
 
ᖃᐅᔨᒪᔪᐃᓐᓇᐅᒐᑦᑕ ᐃᓪᓗᑭᑦᓴᖅᓂᐅᔪᓂᑦ. ᐅᖃᖅᑏ, ᐊᖏᖅᑕᐅᒍᒪᔪᖓ ᐃᓘᓐᓚᖏᓐᓄᑦ ᐱᔭᕇᕈᒪᑦᓱᖓ 
ᐅᖃᐅᓯᑦᓴᕐᓂᑦ. 
 
ᐅᖃᖅᑎ: ᐋᕆᐊᖅ ᐊᐱᕆᔪᖅ ᐊᖏᖅᑕᐅᒍᒪᔪᖓ ᐃᓘᓐᓚᖏᓐᓄᑦ ᐱᔭᕇᕈᒪᑦᓱᖓ ᐅᖃᐅᓯᑦᓴᕐᓂᑦ. 
ᐊᒡᒑᖅᑐᖃᖅᑳ? ᐊᒡᒑᖅᑐᖃᖏᑦᑐᖅ, ᑲᔪᓯᒋᐊᕆᑦ, ᐋᕆᐊᖅ. 
 
ᐋᕆᐊᖅ: ᓇᑯᕐᒦᒃ, ᐅᖃᖅᑏ. ᖃᐅᔨᒪᒐᕕᑦ, ᐃᓪᓗᑭᑦᓴᖅᓂᐅᔪᒥᑦ ᓄᓇᑦᑎᓐᓂᑦ ᐊᒻᒪ ᑕᒪᓐᓇ ᓴᖅᑮᕐᒪᑦ 
ᐃᓅᓯᓕᕆᓂᕐᒧᑦ ᐊᑲᐅᖏᓕᐅᕈᑎᓂᒃ ᐊᒻᒪᓗ ᐱᑕᖃᓗᐊᖏᓐᓂᖓ ᐃᖅᑲᓇᐃᔮᓂᒃ. 
ᐱᓕᕆᐊᕐᓗᐊᑕᖃᕈᒪᓂᐊᕐᒥᔪᖓ ᐃᓪᓗᒨᖃᐃᓂᕐᒥᒃ ᓴᖅᑭᑕᐅᓚᐅᖅᑐᑦ ᓯᕗᓪᓕᐅᓚᐅᖅᑐᒧᑦ ᒐᕙᒪᒧᑦ. ᑕᒪᔾᔭ 
ᐱᓕᕆᐊᕆᔪᒪᓂᐊᖅᑕᒃᑲ. 
 
ᐊᒻᒪᑕᐅᖅ ᐱᓕᕆᐊᖃᕈᒪᓂᐊᕆᓪᓗᖓ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᐊᒻᒪᑕᐅᖅ ᖁᔭᓐᓇᒦᕈᒪᒋᓪᓗᖓ ᑕᐃᕕᑦ 
ᐃᒃᑲᕐᕆᐊᓗᒃᒥᑦ, ᒪᓕᒐᓕᐅᖅᑎᐅᓚᐅᖅᑐᖅ ᑖᒃᓱᒥᖓ ᐊᒃᓱᕉᑎᖃᓚᐅᕐᒪᑦ ᐊᒻᒪᓗ ᖁᔭᓐᓇᒦᖅᑐᒍᓗ. 
 
ᖁᕕᐊᓲᑎᖃᕈᒪᒋᓪᓗᖓ ᐃᓅᓱᒃᑐᓂᒃ ᐱᓐᖑᐊᖅᑎᓂᒃ ᐱᖃᑕᐅᓚᐅᖅᑐᓂᒃ ᕗᐊᕐᒃ ᒪᕐᒨᕆᒧᑦ, ᐋᐴᑕ. ᐸᓂᒐᑦᑕᐅᖅ 
ᐃᓚᐅᖃᑕᐅᓚᐅᕐᒥᒻᒪᑦ ᐱᓐᖑᐊᖅᑐᓄᑦ ᐊᒻᒪᓗ ᖁᕕᐊᒋᔪᒪᓪᓗᒍᑦᑕᐅᖅ; ᐅᐱᒋᔭᐃᓐᓇᕆᑦᑎᐊᐸᒃᑲ. 
ᖁᔭᓐᓇᒦᕈᒪᓪᓗᖓᓗ ᓄᓕᐊᓐᓂᒃ ᐊᒻᒪᓗ ᕿᑐᓐᖓᒃᑲ; ᓄᓕᐊᕋ ᐅᕙᓃᑦᑐᖅ ᐊᒻᒪᑕᐅᖅ ᓱᕈᓯᑯᓗᒃᐳᒃ. 

ᑐᓴᖅᑎᑦᑎᔪᒪᓪᓗᖓᓗ ᒪᓕᒐᓕᐅᖅᑎᓂᒃ ᕿᒧᔅᓯᖅᔪᐊᕐᓂᖅᑕᖃᕐᓂᐊᕐᒥᒻᒪᑦ ᓄᓇᓕᓐᓂᒃ ᑲᖏᑦᑐᒑᐱᒃ, ᓴᓂᕋᔭᒃ, 
ᐃᒡᓗᓕᒃ, ᐃᒃᐱᐊᕐᔪᒃ ᐊᒻᒪᓗ ᒥᑦᑎᒪᑕᓕᒃ ᐃᐳᕈ 21-ᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᓛᔪᖅ ᐊᑭᓱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 009 - 2(1): ᖁᔭᓐᓇᒦᖅᑐᖅ ᓂᕈᐊᖅᑎᒋᓚᐅᖅᑕᒥᓄᑦ ᐊᒻᒪᓗ ᐊᐅᓚᑦᑎᔨᑦ 

ᑲᑎᒪᔨᖏᓐᓄᑦ ᓂᕈᐊᕋᔅᓴᓕᐅᕐᓂᖅ 
 
ᐊᖏᔪᖅᑳᖅ ᐅᓛᔪᖅ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᖁᕕᐊᒋᔪᒪᓪᓗᑎᑦ, ᐅᖃᖅᑏ, ᓂᕈᐊᖅᑕᐅᓚᐅᕋᕕᑦ 
ᐅᖃᑦᑎᐅᓂᕐᒧᑦ ᑲᑎᒪᕕᒻᒥ. ᓯᕗᓪᓕᖅᐹᒥ, ᖁᔭᓐᓇᒦᕈᒪᔭᕋ ᓄᓕᐊᕋ ᐃᑲᔪᖅᑐᐃᓂᖓᓄᑦ ᐅᕙᓐᓂᒃ 
ᒪᓕᒐᓕᐅᖅᑎᐅᑎᓪᓗᖓ ᓯᕗᓪᓕᕐᒥ ᒪᓕᒐᓕᐅᖅᕕᒻᒥ ᐊᒻᒪᓗ ᓱᓕ ᐊᐃᑉᐹᓄᑦ ᒪᓕᒐᓕᐅᖅᑎᓄᑦ. 
 
ᖁᔭᓐᓇᒦᕈᒪᓪᓗᒋᑦᑕᐅᖅ ᓂᕈᐊᖅᑎᒋᓚᐅᖅᑕᒃᑲ ᑭᒻᒥᕈᒻᒥ ᐊᒻᒪᓗ ᑭᓐᖓᓐᓂ ᐃᑲᔪᖅᑐᐃᓚᐅᕐᓂᖏᓐᓄᑦ ᐊᒻᒪᓗ 
ᖃᐅᔨᒪᒐᒪ ᐃᑲᔪᖅᑐᐃᓂᐊᕐᒥᔪᑦ ᓱᓕ ᐅᕙᓐᓂᒃ ᒪᓕᒐᓕᐅᖅᑎᐅᑎᓪᓗᖓ ᑕᕝᕙᓂ ᑲᑎᒪᕕᒻᒥ. ᖁᔭᓐᓇᒦᕈᒪᓪᓗᖓᓗ 
ᐊᓯᖏᓐᓂᒃ ᓂᕈᐊᕋᔅᓴᐅᓚᐅᖅᑐᓂᒃ, ᒪᓕᒃᑐᖅ ᓚᐃᑕ ᐊᒻᒪᓗ ᒫᑕ ᓚᐃᑕ, ᐊᒻᒪᓗ ᑎᓕᐅᕈᒪᓪᓗᒋᑦ 
ᓂᕈᐊᕋᔅᓴᐅᑲᓐᓂᖁᓪᓗᒋᑦ ᐱᖓᔪᐊᓄᑦ ᓂᕈᐊᖅᑐᖃᓕᖅᑲᑦ. 
 
ᖁᔭᓐᓇᒦᕈᒪᓪᓗᖓᑦᑕᐅᖅ ᓖᕕᓂᐊ ᐳᕋᐅᓐᒥᑦ, ᓂᕈᐊᕋᔅᓴᓕᐅᓚᐅᖅᑐᖅ ᐃᓂᖓᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ 
ᐊᒻᒪᓗᑕᐅᖅ ᖁᔭᓐᓇᒦᖅᑐᒋᑦ ᒪᓕᒐᓕᐅᖅᑎᐅᖃᑎᒃᑲ ᐅᕙᓂ ᓂᕈᐊᓚᐅᖅᑐᑦ ᐊᖓᔪᖅᑳᖃᕝᕕᒻᒧᑦ. 
ᐃᑲᔪᕋᓱᐊᖃᑦᑕᓂᐊᖅᑯᖓ ᐃᓄᓐᓂᒃ ᓄᓇᕗᒻᒥ ᑕᕝᕙᓂ ᑲᑎᒪᕕᒻᒥ ᒪᓕᒐᓕᐅᖅᑎᐅᓂᑦᑎᓐᓂ ᐊᒻᒪᓗ ᖃᐅᔨᒪᔪᖓ 
ᐱᓕᕆᖃᑦᑕᓂᐊᕐᒥᒐᑦᑕ ᐱᓕᕆᐊᖑᓇᓱᐊᖅᑐᓄᑦ ᑐᕌᖓᔪᑦ ᐃᓄᓐᓄᑦ ᓄᓇᕗᒻᒥ. 
 
ᑲᑎᒪᓂᖃᖏᒃᑲᓗᐊᖅᑎᓪᓗᑕ, ᐅᖃᐅᓯᐅᓯᒪᔪᑦ ᑲᒪᒋᔭᕆᐊᓕᑉᐳᑦ ᓄᓇᕗᒻᒥ ᔭᒐᖃᑦᑕᖏᒻᒪᑕ ᐊᒻᒪᓗ ᐊᒃᓱᕈᓪᓗᑕ 
ᐱᓕᕆᐊᕆᖃᑦᑕᓂᐊᕐᒥᒐᑦᑎᒍ ᐋᖅᑭᒃᓯᓇᓱᐊᕐᓗᑕ ᑖᒃᑯᓂᖓ ᐅᖃᐅᓯᐅᓯᒪᔪᓂᒃ. 
 
ᖃᐅᔨᒪᔪᖓ ᐊᖓᔪᖅᑳᖑᒧᑦ ᐅᕙᓂ ᓂᕈᐊᖅᑕᐅᓯᒪᔪᑦ ᐊᓪᓚᒡᕕᖏᓐᓄᑦ ᐱᔪᓐᓇᕐᓂᖏᓐᓄᑦ ᐊᒻᒪᓗ ᓇᓗᖏᓚᖓ 
ᐊᒃᓱᕈᖃᑦᑕᓂᐊᕐᒥᔪᑦ ᑲᑐᔾᔨᓗᑎᒃ ᐊᒡᒋᖅᑐᓂ ᑎᓴᒪᓂᒃ ᐊᕐᕌᒍᓂ. ᖁᔭᓐᓇᒦᕈᒪᓪᓗᖓᑦᑕᐅᖅ ᐃᓄᓐᓂᒃ 
ᐃᑲᔪᖅᑐᐃᓚᐅᖅᑐᓂᒃ ᒪᓕᒐᓕᐅᖅᑎᓂᒃ ᒪᓕᒐᓕᐅᖅᕕᒻᒥ ᐊᒻᒪᓗ ᐊᒃᓱᐊᓗᒃ ᐊᑑᑎᖃᑉᐳᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓕᕙᐃ ᐹᓇᐹᓯ. ᓕᕙᐃ ᐹᓇᐹᓯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 010 - 2(1): ᑭᒡᒐᖅᑐᐃᓂᖅ ᖁᑦᑎᑦᑐᕐᒥᐅᓄᑦ 
 
ᐹᓇᐹᓯ: ᖁᔭᓐᓇᒦᒃ, ᐅᖃᖅᑏ. ᖁᕕᐊᒋᕙᒋᑦ ᐅᖃᑦᑎᐅᓂᕐᒧᑦ ᓂᕈᐊᖅᑕᐅᒐᕕᑦ ᐊᒻᒪᓗᑕᐅᖅ ᖁᕕᐊᒋᔪᒪᓪᓗᒋᑦ 
ᐃᓚᒋᔭᐅᓕᖅᑐᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ, ᓯᕗᓕᖅᑎ ᐸᐅᓗᓯ ᐅᑲᓕᖅ ᐊᒻᒪᓗ ᐊᖓᔪᖅᑳᒧᑦ ᓂᕈᐊᖅᑕᐅᔪᑦ. 
ᖁᕕᐊᒋᑦᑎᐊᐸᒃᑲ ᐃᓄᐃᑦ ᓂᕈᐊᖅᑕᐅᔪᑦ ᑕᕝᕙᓂ ᑲᑎᒪᕕᒻᒥ. 

ᖁᔭᓐᓇᒦᕈᒪᓪᓗᒍᓗ ᓄᓕᐊᕋ, ᓯᕗᓪᓕᖅᐹᒥ, ᐊᒻᒪᓗ ᕿᑐᓐᖓᒃᑲ ᐃᑲᔪᖅᑐᐃᓂᖏᓐᓄᑦ ᐅᕙᓐᓂᒃ ᐊᒻᒪᓗᑕᐅᖅ 
ᑎᒍᐊᑯᓗᑉᐳᒃ, ᓯᓐᑎᐊ ᐊᒡᓚᒃ ᐃᕙᓗᐊᕐᔪᒃ, ᓂᓪᓕᖃᑦᑕᕈᒫᖅᑐᓴᐅᒥᔪᖅ ᖃᓄᑭᐊᖅ ᑕᕝᕙᓂ ᑲᑎᒪᕕᒻᒥ 
ᖃᖓᑐᐃᓐᓇᒃᑯᑦ. 
 
ᖁᔭᓐᓇᒦᕈᒪᓪᓗᒋᑦᑕᐅᖅ ᓂᕈᐊᖅᑎᒋᓚᐅᖅᑕᒃᑲ ᖃᐅᓱᐃᑦᑐᒥᒃ, ᐊᐅᓱᐃᑦᑐᒥᒃ ᐊᒻᒪᓗ ᐃᒃᐱᐊᕐᔪᒻᒥᑦ. 
ᓂᕈᐊᖅᑕᐅᓚᐅᕐᕋᒪ ᑕᕝᕗᖓ ᑲᑎᒪᕕᒻᒧᑦ ᑭᒡᒐᖅᑐᐃᖁᔭᐅᓪᓗᖓ. ᐅᖃᕈᒪᓪᓗᖓ ᐃᑲᔪᕈᓐᓇᕈᒪᓪᓗᖓ 
ᐃᓘᓇᖏᓐᓂᒃ ᐃᓄᖏᓐᓂᒃ ᖁᑦᑎᑐᒻᒥᐅᓂᑦ ᑕᕝᕙᓂ ᑲᑎᒪᕕᒻᒥ ᐊᒻᒪᓗ ᐃᑲᔪᕈᒪᓪᓗᒋᑦ ᐱᔪᒪᔭᖏᓐᓄᑦ. 
ᓂᓪᓕᐊᖃᑦᑕᓂᐊᖅᐳᖓ ᑭᒡᒐᑐᕐᓗᒋᑦ ᑲᑎᒪᕕᒻᒥ. 
 
ᐅᖃᖅᑏ, ᖁᕕᐊᓲᑎᖃᕈᒪᒋᓪᓗᖓ ᐱᓐᖑᐊᖅᑎᓂᒃ ᐱᖃᑕᐅᓚᐅᖅᑐᓂᒃ ᕗᐊᕐ ᒪᕐᒨᕆᒧᑦ ᐃᒃᐱᐊᕐᔪᒻᒦᖔᖅᓯᒪᔪᓂᒃ. 
ᐃᓅᓱᒃᑐᐃᑦ ᐱᓐᖑᐊᖅᑏᑦ ᐃᒃᐱᐊᕐᔪᒻᒥᒃ ᒎᓗᑖᖅᓯᒪᔪᑦ, ᖃᑯᖅᑕᒥᒃ, ᐊᒻᒪᓗ ᑲᓐᓄᔭᐅᔭᕐᒥᒃ ᐅᓗᓂᒃ 
ᖁᕕᐊᒋᑦᑎᐊᕐᐸᒃᑲ. 
 
ᐅᖃᖅᑏ, ᓈᒻᒪᓕᖅᐸᑦ, ᐃᓕᑕᕐᓯᓂᖃᓕᕈᑦᑕ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ, ᐃᓕᑕᕆᓛᖅᐸᒃᑲ, ᐊᒻᒪᓗ 
ᖁᔭᓐᓇᒦᕈᒪᓪᓗᒍ ᒪᐃᔭᖓ ᖃᐅᓱᐃᑦᑑᑉ. ᖁᔭᓐᓇᒦᒃ, ᐅᖃᖅᑎᔭ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓕᐅᓇ ᐊᒡᓗᒃᑲᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 011 - 2(1): ᖁᔭᓐᓇᒦᖅᑐᖅ ᓂᕈᐊᕋᔅᓴᐅᓂᕐᒧᑦ ᐱᓕᕆᔨᓂᒃ 
 
ᐊᖏᔪᖅᑳᖅ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑏ. ᖁᕕᐊᒋᔭᐅᕗᓯ. ᖁᔭᓐᓇᒦᕈᒪᒋᓪᓗᖓᑦᑕᐅᖅ 
ᓄᓇᖃᑦᑎᐅᔪᓂᒃ ᑕᓗᕐᔪᐊᕐᒥ ᐊᒻᒪᓗ ᐅᖅᓱᖅᑑᕐᒥ ᐅᕙᓐᓂᒃ ᐅᑉᐱᕈᓱᓚᐅᕐᓂᖏᓐᓄᑦ ᐊᒻᒪᓗ 
ᓂᕈᐊᕐᓂᕆᓚᐅᖅᑕᖏᓐᓄᑦ ᐅᕙᓐᓂᒃ ᐊᒻᒪᓗ ᐅᕙᓃᒍᓐᓇᖅᓯᑎᑕᐅᓂᕐᓄᑦ ᐅᓪᓗᒥ. ᐃᓕᑕᖅᓯᒍᒪᒋᓪᓗᖓᑦᑕᐅᖅ 
ᐃᓄᒻᒥᒃ ᓱᓕᔪᖅᓴᓕᖅᑎᑦᑎᓚᐅᖅᑐᒥᒃ ᐅᕙᓐᓂᒃ, ᐅᖄᓚᖃᑦᑕᐅᑎᓂᒃᑯᑦ ᐊᒥᓱᐊᖅᑎᒃᑐᓂ, ᐃᓱᒪᔅᓴᖅᓯᐅᖁᔨᓪᓗᓂ 
ᓂᕈᐊᕋᔅᓴᐅᓂᕐᒧᑦ ᓂᕈᐊᕐᓂᐅᓂᐊᖅᑐᒧᑦ ᐊᒻᒪᓗ ᑕᕝᕙᓃᖃᑎᒋᔭᕗᑦ ᐅᓐᓄᓴᒥ ᑕᒫᓂ, ᔭᐃᒥᓯ ᐃᑦᑐᓗᒃ, 
ᖁᔭᓐᓇᒦᖅᐸᒋᑦ. 
 
ᖁᔭᓐᓇᒦᕈᒪᓪᓗᖓᑦᑕᐅᖅ ᐊᒻᒪᓗ ᐃᓕᑕᖅᒍᒪᓪᓗᖓ ᐃᓄᓐᓂᒃ ᐊᒥᓱᓂᒃ ᐃᑲᕐᕋᓂᒃ ᐱᓕᕆᓚᐅᖅᑐᑦ 
ᓂᕈᐊᕋᔅᓴᐅᑎᓪᓗᖓ, ᐊᖓᔪᖅᑳᕆᓚᐅᖅᑕᕗᑦ ᓂᕈᐊᕋᔅᓴᐅᓂᕐᒧᑦ, ᑎᐊᓂᔅ ᓚᐃᐅᓪ ᐊᒻᒪᓗ ᐃᓚᖏᑦ. 
ᖁᔭᓐᓇᒦᕈᒪᓪᓗᖓᓗ ᑮᓇᐅᔭᓕᕆᔨᓐᓂᒃ, ᔮ, ᐱᓕᕆᖃᑎᒋᔪᓐᓇᓚᐅᕋᕕᓐᖓ. ᐅᖃᕈᒪᓪᓗᖓᓗ ᖁᔭᓐᓇᒦᕐᓗᒍ 
ᐊᓈᓇᒐ, ᒥᕌᓂ ᐊᒡᓘᒃᑲᖅ, ᐃᑲᔪᖅᑐᐃᓂᕆᔭᖓᓄᑦ ᐊᒻᒪᓗ ᐅᕙᓐᓂᒃ ᐊᐅᓚᖃᑎᖃᖃᑦᑕᖅᑐᓂ ᐊᒻᒪᓗ 
ᐱᖃᑎᖃᔅᓴᐃᓇᕐᓂᖓᓄᑦ ᐅᕙᓐᓂᒃ. ᐊᒻᒪᓗ ᖁᔭᓐᓇᒦᖅᐸᒃᑲ ᐃᓚᒃᑲ ᑕᓗᕐᔪᐊᕐᒥ ᐊᒻᒪᓗ ᐅᖅᓱᖅᑑᕐᒥ. 
 
ᑭᖑᓪᓕᖅᐹᒥ ᖁᕕᐊᒋᔪᒪᕙᒃᑲ 14-ᖑᔪᑦ ᐱᓐᖑᐊᖅᑏᑦ ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᓂᕐᒧᑦ ᐱᖃᑕᐅᓚᐅᖅᑐᑦ 
ᐱᓇᓱᐊᕈᓯᐅᕋᑖᖅᑐᓂ, ᐅᖅᓱᖅᑑᒥᖔᖅᑐᑦ ᐱᓇᓱᑦᑎᐊᕐᓚᐅᕐᒪᑕ ᑭᒡᒐᖅᑐᐃᓪᓗᑎᒃ ᓄᓇᕗᒻᒥᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓯᑏᕕ ᒪᑉᓴᓛᖅ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 012 - 2(1): ᖁᔭᓐᓇᒦᖅᑐᓂᒃ ᐃᓚᒥᓄᑦ ᐊᒻᒪᓗ ᓂᕈᐊᕋᔅᓴᐅᓂᕐᒧᑦ 
ᐱᓕᕆᔨᒋᓚᐅᖅᑕᖏᑦ 

 
ᒪᑉᓴᓛᖅ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᓪᓚᕆᑦᑐᖓ ᐃᓚᒋᔭᐅᒍᓐᓇᕋᒪ ᐊᐃᑉᐸᕆᔭᖓᓂ ᒪᓕᒐᓕᐅᖅᕕᒻᒥ. 
ᐅᖃᖅᑏ, ᓯᕗᓪᓕᖅᐹᒥ, ᐱᒋᐊᕈᑎᖃᕈᓐᓇᖅᑐᖓᖃᐃ ᓯᓐᓇᑦᑑᒪᒋᓯᒪᔭᕐᓂᒃ ᐊᑯᓂᐊᓗᒃ ᐊᕐᕌᒍᓄᑦ 
ᓄᓇᑦᑎᐊᖑᑎᓪᓗᒍ ᐊᒻᒪᓗ ᓄᓇᕘᑖᕋᑦᑕ. ᓯᓐᓇᑦᑑᒪᐃᓐᓇᓚᐅᖅᑐᖓ ᒪᓕᒐᓕᐅᖅᑎᐅᖃᑕᐅᓕᕐᓗᖓ 
ᒪᓕᒐᓕᐅᖅᕕᒻᒥ ᓄᓇᕗᒻᒧᑦ ᐊᒻᒪᓗ ᐃᓕᓐᓄᑦ ᐅᖃᐅᓯᖃᕈᓐᓇᓕᕐᓗᖓ ᐅᖃᖅᑏ. 
 
ᖁᔭᓐᓇᒦᕈᒪᒻᒥᔭᕋ ᓄᓕᐊᕋ ᐃᑲᔪᖅᑐᐃᖏᓐᓇᕐᒪᑦ, ᖃᓄᐃᓕᐅᕋᓗᐊᕈᒪ, ᐅᕝᕙᓘᓐᓃᑦ ᓇᓕᐊᓐᓄᑦ 
ᓂᕈᐊᕋᔅᓴᐅᓕᕋᓗᐊᕐᕈᒪ, ᐃᓘᓇᑎᒃ ᕿᑐᓐᖓᒃᑲ, ᐅᕙᓐᓂᑦᑕᐅᖅ ᐃᑲᔪᖅᓯᒪᔪᑦ ᐊᕐᕌᒎᒐᓴᓐᓄᑦ. 
 
ᐊᒻᒪᓗ ᓕᓕ ᑲᑕᒃᑰᑦ, ᓇᐅᔮᓂᒃ, ᐊᒻᒪᓗ ᐲᑕ ᑯᐸᒃ, ᐱᓕᕆᔪᒻᒪᕆᐅᓚᐅᖅᑐᖅ ᓂᕈᐊᕋᔅᓴᐅᑎᓪᓗᖓ. ᐊᒻᒪᑕᐅᖅ 
ᑰᒑᕐᕈᒻᒥ, ᒥᔅᑕ. ᐳᕉᓄ ᑲᑉᕕᒃ, ᐊᒻᒪᓗ ᓇᔭᒐ, ᒥᐅᕆᐊᑦ ᑯᑯᒐᑦ ᐊᒻᒪᓗ ᐃᓚᖏᑦ. 
 
ᐅᖃᖅᑏ, ᖁᕕᐊᓱᓪᓚᕆᒃᑲᒪ ᐅᐱᒋᔭᒃᑲ ᐃᓄᖏᑦ ᓇᐅᔮᒥᐅᑦ ᑭᒡᒐᖅᑐᐃᔨᖃᓕᕐᒪᑕ ᓇᐅᔮᖅᒥᐅᑕᒥᑦ. 
 
ᓯᕗᓪᓕᖅᐸᐅᕙᓪᓚᐃᔪᖅ ᐊᒻᒪ ᑕᐃᒪᐃᒃᑲᓗᐊᖅᑎᓪᓗᒍ, ᑭᒡᒐᖅᑐᐃᓂᐊᖅᑐᖓ ᐊᔾᔨᒌᑎᓪᓗᒋᒃ ᓄᓇᓕᖏᓐᓂᑦ 
ᓇᐅᔮᑉ ᐊᒻᒪ ᑰᒑᔪᑉ. 
 
ᐃᑲᔪᖅᑕᐅᒍᒪᓂᐊᕐᒥᔪᖓ ᓄᓇᓖᓐᓂᒃ ᐃᓄᑑᔾᔨᒍᓐᓇᖏᓐᓇᒪ. ᓂᕈᐊᖅᑕᐅᓯᒪᓪᓗᑕ ᒪᓕᒐᓕᐅᖅᑎᐅᓗᑕ 
ᐃᓄᖏᓐᓂᑦ ᑕᖅᑳᓂᑦᑐᓂᑦ ᑕᑯᓐᓇᕆᐊᖃᕋᑦᑕ ᐊᒻᒪ ᐅᐱᒍᓱᓪᓗᑕ ᓂᕈᐊᖅᑎᒋᓯᒪᔭᑦᑎᓐᓂᑦ ᑕᕝᕙᓃᑎᑦᓯᔪᓂᑦ ᐊᒻᒪ 
ᐃᑲᔪᖅᑐᖅᑕᐅᒋᐊᖃᕐᓂᐊᖅᑐᒍᑦ ᐊᕐᕌᒍᓂᑦ ᓯᑕᒪᓂᑦ ᖃᐃᔪᓂᑦ. 
 
ᖃᐅᔨᒪᒻᒥᔪᖓ ᐊᕐᕌᒍᐃᑦ ᓯᑕᒪᑦ ᖃᐃᔪᑦ ᐱᔭᕆᐊᑐᓂᐊᖅᒪᑕ ᐊᒻᒪ ᒪᓕᒐᓂᐅᖅᑎᐅᓗᑕ, 
ᐱᓕᕆᔪᒻᒪᕆᐅᒋᐊᖃᖅᓂᐊᖅᑐᒍᑦ ᐊᒻᒪ ᐱᓕᕆᖃᑎᒋᓗᒋᑦ ᒪᓕᒐᓕᐅᕐᕕᖕᒥᑦ ᒥᓂᔅᑕᓂᒃ ᐅᖃᐅᔾᔪᐃᔩᑦ. 
ᖃᐅᔨᒪᔪᖓ ᑲᑐᔾᔨᖃᑎᒌᒃᑯᑦᑕ ᐊᒻᒪ ᐱᓕᕆᖃᑎᒌᑦᓯᐊᕈᑦᑕ, ᑲᔪᓯᓂᖃᑦᓯᐊᕐᓂᐊᖅᑐᖅ ᑎᑭᒍᒪᓯᓴᔭᕗᑦ. 
 
ᐅᖃᖅᑏ, ᓴᖅᑭᖅᓂᐊᖅᑕᒃᑲ ᐅᖃᐅᓯᕆᒍᒪᔭᒃᑲ ᐊᕐᕌᒍᐃᑦ ᓯᑕᒪᑦ ᖃᐃᔪᓂᑦ. ᑕᐃᒪᐃᓕᖓᑎᑲᐃᓐᓇᓚᖓᔭᕋ. 
ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᖅᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᐃᕝᔭᕈᑕᐃᓚᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 013 - 2(1): ᖁᔭᓕᓂᕐᒥᑦ ᐃᓗᖏᓐᓂᑦ ᖁᕐᓗᖅᑑᑉ 
 
ᐃᕝᔭᕈᑕᐃᓚᖅ: ᓇᑯᕐᒦᑦ, ᐅᖃᖅᑏ. ᐅᖃᖅᑏ, ᐅᐱᒃᑯᑎᕙᒋᑦ ᐅᖃᖅᑎᖑᓚᐅᕋᕕᑦ ᓯᕗᓕᖅᑎᖑᓚᐅᖅᑐᓪᓗ ᐊᒻᒪ 
ᒪᓕᒐᓕᐅᖅᑎᐅᖃᑎᒃᑲ, ᐃᓘᓐᓇᓯ ᓇᑯᕐᒦᑦ. 

ᓯᕗᓪᓕᕐᒥᑦ, ᐅᖃᖅᑏ, ᐅᐱᒍᓱᑦᑐᖓ ᐅᓪᓗᒥ ᓇᖏᖅᓯᒍᓐᓇᕋᒪ ᓯᕗᓪᓕᖅᐹᒥᑦ ᒪᓕᒐᓕᐅᖅᑎᒧᑦ 
ᐅᖃᐅᓯᑦᓴᖃᖅᓗᖓ ᒪᓕᒐᓕᐅᕐᕕᒻᒥᑦ ᐊᒻᒪ ᐱᓕᕆᓂᐊᖅᑐᖓ ᐊᑦᓱᕈᖅᓗᖓ ᓂᐱᒋᔭᐅᓂᐊᕋᒪ ᓂᕈᐊᖅᑎᖁᑎᒻᒪ 
ᐃᓱᒫᓘᑎᖏᓐᓂᑦ ᐊᒻᒪ ᑕᑯᒍᒪᓚᖓᔪᖓ ᖃᓄᐃᖁᔨᓂᖏᓐᓂᑦ ᐊᒻᒪ ᐃᑲᔪᖅᑐᖅᓂᖏᓐᓂᑦ ᐱᑦᔪᑎᒋᑦᓱᒍ 
ᐃᓄᑑᔾᔨᒍᓐᓇᖏᓐᓇᒃᑯ ᑕᒪᓐᓇ. 
 
ᓇᑯᕐᒦᕈᒪᔭᕋ ᓄᓕᐊᕋ, ᐃᑲᔪᖅᑐᖅᓯᒪᒻᒪᑦ ᐅᕝᕙᓂᑦ ᐊᒻᒪ ᐊᐱᖅᓱᖅᓯᒪᒐᒃᑯ ᐃᑲᔪᖅᑐᕋᔭᖅᒪᖔᑦ ᐅᕝᕙᓐᓂᑦ 
ᓂᕈᐊᕋᑦᓴᔭᖑᑐᐊᕈᒪ ᒪᓕᒐᓕᐅᖅᑎᐅᓂᕐᒧᑦ ᒪᓕᒐᓕᐅᖅᕕᒻᒥᑦ ᐊᒻᒪ ᐱᒋᐊᖓᖅᓂᖓᓂᑦ ᐃᑲᔪᖅᑐᖅᓯᒪᓂᖓᓄᑦ 
ᐊᒻᒪ ᓇᑯᕐᒦᕈᒪᒻᒥᔭᒃᑲ ᐃᓘᓐᓇᑎᒃ ᐃᓚᒃᑲ ᕿᑐᖓᒃᑲᓗ. 
 
ᖃᐅᔨᒪᕙᓪᓚᐃᔭᓯ ᐅᓇ ᐃᓄᒃ, ᑕᑯᓯᒪᔭᕋ, ᔭᐃᒥᓯ ᐃᑦᑐᓗᒃ ᑕᕝᕙᓃᑦᑐᖅ ᐃᓕᑕᕆᒍᒪᒻᒥᔭᕋ ᐱᑦᔪᑎᒋᑦᓱᒍ 
ᓴᖏᔪᐊᓗᒻᒥᑦ ᐃᑲᔪᖅᑐᖅᓯᒪᒻᒪᑦ ᓄᓇᕗᒻᒥᐅᓂᑦ ᐊᒻᒪ ᓇᑯᕐᒦᖅᑕᕋ. 
 
ᒪᓕᒐᓕᐅᖅᑎᐅᖃᑎᒃᑲ, ᐱᓕᕆᓂᐊᖅᑐᖓ ᐊᑦᓱᕉᑎᓗᒋᑦ ᓂᕈᐊᖅᑎᒋᓯᒪᔭᒃᑲ ᖁᕐᓗᖅᑑᖅᒥ ᐃᓱᒫᓘᑎᒋᔭᖏᑦ ᐊᒻᒪ 
ᐱᒍᒪᓂᖏᑦ ᑐᓴᖅᑕᐅᑎᓪᓗᒋᑦ. ᓇᑯᕐᒦᕈᒪᔭᒃᑲ ᐃᓘᓐᓇᑎᒃ ᒪᓕᒐᓕᐅᖅᕕᒻᒦᑦᑐᑦ. ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᐊᓚᕋᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 014 - 2(1): ᖁᔭᓕᓂᕐᒥᑦ ᐃᑲᔪᖅᑐᖅᑎᓄᑦ 
 
ᐊᓚᕋᓚᒃ: ᓇᑯᕐᒦᑦ, ᐅᖃᖅᑏ. ᖁᕕᐊᑦᑐᓪᓚᕆᐅᔪᖓ ᐅᕝᕙᓃᒍᓐᓇᕋᒪ ᐊᒻᒪ ᓯᕗᓪᓕᕐᒥᑦ, ᐅᐱᒃᑯᑎᒍᒪᔭᕋ 
ᐅᖃᖅᑎᑖᖅᑲᐅᕗᑦ ᓱᓕᔪᕆᔭᕋᓕ ᐃᓄᑦᓯᐊᖑᒋᐊᖓᓂᑦ. ᐅᐱᒋᓪᓚᕆᑦᑕᒋᑦ ᐊᒻᒪ ᐅᐱᒃᑯᑎᕙᒋᑦ. 
 
ᐅᐱᒃᑯᑎᒍᒪᒋᕙᕋ ᓯᕗᓕᖅᑎᕗᑦ ᐅᕕᒃᑲᐅᒻᒪᑦ ᐊᒻᒪ ᐱᒍᓐᓇᕐᓂᖃᑦᓯᐊᖅᓱᓂ ᐊᒻᒪ ᐅᖃᓕᒪᒍᓐᓇᑦᓯᐊᖅᓱᓂ 
ᐃᓘᓐᓈᒍᑦ ᐅᖃᐅᓯᒃᑯᑦ. ᐅᐱᒃᑯᑦᑎᒍᒪᒋᕙᒃᑲ ᒪᓕᒐᓕᐅᕐᕕᖕᒥᑦ ᒥᓂᔅᑕᓂᒃ ᐅᖃᐅᔾᔪᐃᔩᑦ ᓂᕈᐊᖅᑕᐅᓂᖏᓐᓄᑦ 
ᐃᓂᖏᓐᓄᑦ ᐊᒻᒪ ᖃᐅᔨᒪᒻᒪᑕ ᐱᓕᕆᐊᑦᓴᖃᒻᒪᕆᓐᓂᐊᖅᑐᑦ ᓯᕗᓂᕐᒥᓂᑦ.  
 
ᓇᑯᕐᒦᕈᒪᓗᐊᖅᑕᕋ ᓕᕖᓇ ᐳᓚᐅᓐ, ᐊᑯᓂᕈᓘᓕᖅᑐᖅ ᑲᖏᖅᖠᓂᖅ ᓄᖅᑲᐅᔾᔨᒍᓐᓇᖏᑦᑐᖅ ᓴᐱᓕᕐᓗᓂ ᐊᒻᒪᓗ 
ᐊᖏᔫᓗᐊᖅᑐᖃᖏᑦᑐᖅ ᑖᒃᓱᒧᖓ, ᑭᓱᑐᐃᓐᓇᑦᑎᐊᕐᒥᒃ ᐱᒍᓐᓇᖅᑐᖅ ᐊᒻᒪᓗ ᓇᓗᖏᓚᖓ ᑕᐃᒫᑦᓴᐃᓐᓇᖅ 
ᐱᓕᕆᓂᐊᕐᒥᒻᒪᑦ ᑎᒍᒥᐊᓕᖅᑕᒥᓂ. 
 
ᓱᓕ, ᐃᓐᓇᑐᖃᕐᓄᑦ ᓄᓇᕗᒻᒥ; ᒥᔅᑕ. ᑕᒑᖅ ᐃᑦᔪᐊᕋᔅᓴᑦᑎᐊᕙᐅᒻᒪᑦ, ᐱᓕᕆᒃᑲᒻᒪᕆᐊᓗᓪᓗᓂ ᐊᒻᒪᓗ 
ᐃᓄᒃᑎᐊᕙᐅᓪᓗᓂ, ᐊᒻᒪᓗ ᐃᓅᓱᓐᓂᖅᓴᐅᒍᕕᑦ ᑖᖅᑳᓂ, ᐃᑲᔪᖅᑐᖅᐸᒋᑦ ᐊᒻᒪᓗ ᒪᓕᓐᓂᐊᕐᓗᓂᓗ 
ᐊᑐᐊᖅᓯᒪᔭᖏᓐᓂᒃ ᒥᔅᑕ. ᑕᒑᑉ ᐃᓚᐅᖑᓐᓇᖅᓯᓛᕋᕕᑦ ᑭᓱᑐᐃᓐᓇᑦᑎᐊᕐᒥᒃ ᐱᓕᕆᒐᓗᐊᕈᕕᑦ. 
 
ᐊᒻᒪᑕᐅᖅ, ᐅᐃᓕ ᐋᑕᒻ ᖃᐅᔨᒪᔭᕋᑦᑕᐅᖅ ᐊᒥᓱᓄᑦ ᐊᕐᕌᒍᓄᑦ, ᐃᓄᒃᑎᐊᕙᐅᓪᓗᓂᓗ, ᐱᓕᕆᐊᒃᓴᖃᑦᑎᓪᓗᖓ, 
ᐊᐅᔭᓕᕆᔨᐅᓚᐅᖅᓯᒪᔪᖅ ᑲᖏᖅᖠᓂᕐᒥ ᐊᒻᒪᓗ ᓴᓇᔨᐅᖃᑦᑕᓚᐅᖅᓯᒥᒪᒻᒥᔪᖓ ᑕᐃᓐᓇᑐᑦ. ᑕᐃᓐᓇ 
ᐃᓄᒃᑎᐊᕙᒻᒪᕆᐊᓗᒃ. 



ᐊᐃᑉᐱᖅ, ᒫᑦᓯ 9, 2004 ᓄᓇᕗᒻᒥ ᒪᓕᒐᓕᐅᖅᕕᒻᒧᑦ ᑲᑎᒻᒪᔾᔪᑏᑦ  
 

 

18

ᐊᒻᒪᓗ ᓕᐅᓇ ᐊᒡᓗᒃᑲᖅ, ᖁᕕᐊᒋᕙᒋᑦ ᓂᕈᐊᖅᑕᐅᒐᕕᑦ ᐊᖓᔪᖅᑳᒧᑦ ᑭᓯᐊᓂᓕ ᐅᖃᐅᑎᒍᒪᕙᒋᑦ ᐃᓄᒃᑕᖃᒻᒪᑦ 
ᑕᖅᑳᓂ ᐃᖅᑯᒪᐃᓐᓇᕈᓐᓇᖅᑐᓂᒃ ᐅᓐᓄᐊᒧᑦ ᖃᐅᔨᒍᒪᓪᓗᓂ ᖃᐅᔨᔾᔪᑎᓂᒃ. ᐃᓚᖓ ᐃᕐᖑᑕᒪ 
ᐱᓐᖑᐊᖅᑎᐅᖃᑕᐅᓚᐅᖅᑐᖅ ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᓂᖃᑦᑎᓪᓗᒋᑦ. 
 
ᐅᖃᖅᑏ, ᐃᓘᓇᖏᓐᓄᑦ ᐊᖏᖅᑕᐅᔪᒪᔪᖓ ᐃᓱᓕᑦᑎᒍᒪᓪᓗᖓ ᐅᖃᐅᓯᕆᔭᓐᓂᒃ. 
 
ᐅᖃᖅᑎ: ᑕᐃᕕᑦ ᐊᓚᕋᓚᖅ ᐊᖏᖅᑕᐅᒍᒪᔪᖅ ᐅᖃᐅᓯᕐᒥᓂᒃ ᐱᐊᓂᒃᓯᒍᒪᓪᓗᓂ. ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ, 
ᑲᔪᓯᒋᑦ. ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎ. ᐃᕐᖑᑕᕋ ᐊᖑᑦ ᐱᖓᓱᓂᒃ ᐅᓗᑖᓚᐅᕐᒪᑦ ᑲᓐᓄᔭᐅᔭᖅᓂᒃ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᖃᑕᐅᓪᓗᓂ ᐊᒻᒪᓗ ᐅᖃᐅᓯᕆᔪᒪᖅᑲᐅᒐᒃᑯ ᑕᒪᓐᓇ. 
 
ᐃᓄᖏᓐᓄᑦ ᐊᕐᕕᐊᓂ ᐊᒻᒪᓗ ᐃᓐᓇᑐᖃᐃᑦ ᐅᕙᓐᓂᒃ ᐃᑲᔪᖅᑐᐃᓚᐅᖅᑐᑦ ᐊᒻᒪᓗ ᐃᖃᓗᒻᒥᐅᓄᑦ ᐅᕙᓐᓂᒃᑕᐅᖅ 
ᐃᑲᔪᖅᑐᐃᓯᒪᔪᑦ. ᐃᓐᓇᑐᖃᐃᑦ ᐊᕐᕕᐊᓂ, ᐊᓇᐅᑕᓕᒃ, ᐊᓕᑲᔅᓱᐊᖅ ᐊᒻᒪᓗ ᐊᓯᓕᒫᖏᑦ ᐃᓐᓇᑐᖃᐃᑦ 
ᖃᐃᖃᑦᑕᓚᐅᖅᑐᑦ ᓴᓐᖏᔫᖁᔨᓪᓗᑎᒃ ᑲᔪᓯᓗᖓ ᐊᒻᒪᓗ ᐊᒃᓱᕈᓐᓇᖅᑐᓂᒃ ᑲᒪᒋᔭᖃᖃᑦᑕᕐᓂᐊᕋᓗᐊᖅᑎᓪᓗᑕ 
ᒪᓕᒐᓕᐅᖅᑎᐅᓗᑕ. 
 
ᐅᖃᕈᒪᓪᓗᖓᓗ ᐃᑲᔪᖅᑐᐃᒋᐊᖃᕐᓂᐊᕋᑦᑕ ᐃᓐᓇᑐᖃᑦᑎᓐᓂᒃ, ᐱᓗᐊᖅᑐᒥᒃ ᐱᓯᒪᑦᑎᓂᒃᑯᑦ ᐱᖅᑯᓯᑐᖃᓂᒃ 
ᓂᕿᑦᑎᓐᓂᒃ ᐊᒻᒪᓗ ᐃᑲᔪᖅᑐᐃᓗᑕ ᐊᖑᓇᓱᒃᑎᓄᑦ ᐃᑲᔫᓯᐊᓂᒃ ᐊᑐᐃᓐᓇᐅᑎᑕᐅᕙᑦᑐᑦ ᓄᓇᕗᒻᒥᐅᑕᓄᑦ 
ᓄᓇᖃᖃᑕᐅᔪᓄᑦ ᐱᑦᔪᑎᒋᓪᓗᒍ ᑐᑦᑐᖃᑦᑎᐊᖏᓐᓂᖓᓄᑦ ᐊᕐᕕᐊᓂ ᐃᓱᒪᒋᐊᖃᖃᑦᑕᕋᑦᑕ ᐱᑕᖃᑦᑎᑦᑎᓂᕐᒥᒃ 
ᐃᑲᔪᕐᓗᒋᑦ ᐃᓐᓇᑐᖃᕗᑦ ᐊᒻᒪᓗ ᓄᓇᑖᕐᓂᕐᒧᑦ ᐃᓚᒋᔭᐅᔪᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 015 – 2(1): ᖁᔭᓕᓂᖅ ᐃᑲᔪᖅᑐᐃᓚᐅᖅᑐᓄᑦ ᓂᕈᐊᕋᔅᓴᐅᓂᕐᒧᑦ 
 
ᐊᖏᔪᖅᑳᖅ ᓕᕖᓇ ᐳᕋᐅᓐ: ᖁᔭᓐᓇᒦᒃ. ᖁᔭᓐᓇᒦᒃ, ᐅᖃᖅᑏ. ᖁᕕᐊᒋᔪᒪᓪᓗᑎᑦ ᓂᕈᐊᖅᑕᐅᒐᕕᑦ 
ᐅᖃᖅᑎᐅᓂᕐᒧᑦ ᐊᒻᒪᓗᒃᑕᐅᖅ ᖁᔭᓐᓇᒦᕈᒪᓪᓗᒋᑦ ᒪᓕᒐᓕᐅᖅᑎᐅᖃᑦᑎᒃᑲ ᐊᒻᒪᓗ ᓂᕈᐊᖅᑕᐅᓂᕐᒧᑦ 
ᐊᖓᔪᖅᑳᖃᖅᕕᒻᒧᑦ, ᐊᒃᓱᐊᓗᒃ ᐅᐱᒋᔭᕋ ᑕᒪᓐᓇ ᐊᒻᒪᓗ ᐃᓚᒋᔭᐅᒍᓐᓇᕐᓂᕆᔭᕋ ᒐᕙᒪᒃᑯᑦ ᐊᐅᓚᓂᖓᓄᑦ. 
 
ᐅᖃᖅᑏ ᑲᖏᖅᖠᓂᐅᑉ ᓂᒋᐊᓄᑦ ᐊᒻᒪᓗ ᑎᑭᕋᔾᔪᐊᕐᒧᑦ, ᖁᔭᓐᓇᒦᕈᒪᓪᓗᒋᑦ ᐃᓄᖏᑦ ᐃᑲᔪᖅᑐᐃᓚᐅᖅᑐᑦ 
ᐅᕙᓐᓂᒃ ᐊᒻᒪᓗ ᐃᑲᔪᓚᐅᖅᑐᑦ ᓂᕈᐊᕋᔅᓴᐅᑎᓪᓗᖓ. ᑕᐅᑐᒍᓐᓃᐸᓪᓚᐃᓕᖅᑐᖓᓕ, ᐃᒡᒑᒃᑲ ᐊᑎᒋᐊᖃᓕᕋᒃᑭᒃ. 
 
ᐃᓄᓐᓄᑦ ᑕᐃᒃᑯᓄᖓ ᐃᑲᔪᓚᐅᖅᑐᑦ ᐅᕙᓐᓂᒃ ᐱᓛᔨ ᓵᕐᑉ, ᐃᕙᓕᓐ ᑐᐊᕐᓴᓐ, ᓚᐃᓴ ᓕᐅᑭᓐ, ᕌᐴᑦ ᔭᐃᓐ, ᐱᐅᓪ 
ᒎᐅᕗᕐ, ᐃᐅᕆᒃ ᐅᒃᐸᑎᑯ, ᐋᓪᐴᑦ ᕿᒪᓕᐊᕐᔪᒃ, ᑐᕋᐃᓯ ᐅᐊᓕᔅ, ᐃᒦᓕᐊ ᐃᖁᖅᑎ, ᐳᓈᕐᑦ ᑯᕌᑯ ᐊᒻᒪᓗ ᐅᐃᖓ. 
 
ᖃᐅᔨᒪᔪᐃᓐᓇᐅᔪᓯ ᐱᔭᕆᐊᑐᓚᐅᖅᓂᖓᓄᑦ ᓂᕈᐊᕋᑦᓴᐅᓂᖅ, ᑭᓯᐊᓂ ᐱᔪᓐᓇᓚᐅᕋᑦᓯ ᐊᒻᒪ ᐃᑲᔪᖅᑐᓚᐅᕋᑦᓯ 
ᐅᕝᕙᓐᓂᑦ ᓂᕈᐊᕋᑦᓴᐅᑎᓪᓗᖓ. ᐃᓛᓐᓂᒃᑯᑦ ᓄᖅᑲᑲᐃᓐᓇᖃᑦᑕᓚᐅᖅᑐᑦ. (ᑐᓵᔨᑎᒍᑦ) ᖃᐅᔨᒪᖏᑦᑐᖓ 
ᖃᑦᓯᐊᖅᑎ ᐅᐃᒐ ᓴᐱᓕᖃᑦᑕᓚᐅᖅᒪᑦ. 

>>ᐃᔪᖅᑐᑦ 
 
ᑭᓯᐊᓂ ᐅᑎᖃᑦᑕᓚᐅᖅᑐᒍᑦ, ᐃᓅᓯᖃᕋᑦᑕ ᖁᕕᐊᓇᖅᑐᓂᑦ. 
 
(ᑐᓵᔨᑎᒍᑦ ᓈᔪᖅ) ᑭᓯᐊᓂ ᑲᔪᓰᓐᓇᕆᐊᖃᖅᑐᒍᑦ, ᑕᒪᓐᓇ ᐱᒻᒪᕆᐅᒻᒪᑦ ᐊᒻᒪ ᐱᐅᑦᓴᖏᓐᓇᒪ ᓵᓚᐅᒪᔮᕆᐊᖅ. 
ᐊᑦᓱᕈᖅᓂᐊᖅᑐᖓ ᑭᒡᒐᖅᑐᖅᓗᒋᑦ ᐃᓄᖁᑎᒃᑲ ᓂᕈᐊᖅᓯᒪᔪᑦ ᐅᕝᕙᓂᑦ. 
 
ᐅᖃᖅᑏ, ᐊᖏᖅᑕᐅᒍᒪᔪᖓ ᐱᔭᕇᕈᒪᑦᓱᖓ ᐅᖃᐅᓯᑦᓴᕆᔭᓐᓂᑦ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᒍᒪᔪᖅ ᐱᔭᕇᕈᒪᑦᓱᓂ ᐅᖃᐅᓯᑦᓴᕐᒥᓂᑦ. ᐊᒡᒑᖅᑐᖃᖅᑳ? ᐊᒡᒑᖅᑐᖃᖏᑦᑐᖅ. 
ᑲᔪᓯᒋᐊᕆᑦ, ᐳᕋᐅᓐ. 
 
ᐊᖏᔪᖅᑳᖅ ᓕᕕᓂᐊ ᐳᕋᐅᓐ: ᓇᑯᕐᒦᑦ. ᓂᕆᐅᑉᐳᖓ ᑕᒑᖅᓗ ᐱᓕᕆᖃᑎᒌᓐᓂᐊᕆᐊᑦᓴᓐᓄᒃ ᑲᖏᖅᓯᓂᖅ 
ᓄᓇᓕᐸᐅᔭᐅᒻᒪᑦ ᐊᒻᒪ ᓂᕆᐅᒋᔭᓖᑦ ᐊᒥᓲᒻᒪᑕ ᑕᖅᑳᓂᑦ. 
 
ᐅᖃᖅᑏ, ᐅᓪᓗᒥ ᐅᖃᕈᓐᓇᖅᑐᖓ, ᖃᓄᐃᑦᑑᓂᖅᒪᖔᑦ ᓯᕗᓪᓕᕐᒥᑦ ᒪᓕᒐᓕᐅᖅᕕᒻᒥᑦ. ᖃᐅᔨᒪᒋᐊᑦᓴᖅ 
ᓱᓇᐅᒻᒪᖔᑕ ᐅᕝᕙᓘᓐᓃᑦ ᓱᓇᐅᒻᒪᖔᑕ ᑲᔪᓯᓂᐅᔪᑦ ᐃᓚᒋᔭᐅᑎᕋᓂ. ᐃᓚᒋᔭᐅᒍᓐᓇᓚᖓᖏᒃᑲᓗᐊᖅᑐᒍᑦ 
ᐃᓘᓐᓇᖏᓐᓄᑦ ᐱᓕᕆᐊᕆᔭᐅᒐᓱᐊᖅᑐᓄᑦ; ᐋᓐᓂᐊᕐᕕᒃ, ᐆᑦᑑᑎᒋᓗᒍ, ᖃᖓᒃᑯᑦ ᑲᒪᒋᔭᐅᒐᔭᖅᓂᖓᓂᑦ. 
 
ᐃᓱᒪᒋᖃᑦᑕᖅᑕᕋ ᓇᔭᒐ ᐄᒻᒪ ᑕᑦᑎ, ᑐᓴᕆᐅᕋᒥᑦ ᑏᕖᒃᑯᑦ ᐅᖃᖅᑎᒥᑦ, ᐊᑎᖃᓚᐅᖅᓯᒪᒻᒪᑦ ᐊᑖᑕᕗᑦ ᐅᖃᖅᑎᒥᑦ 
ᐊᒻᒪ ᓂᖓᖃᑦᑕᓚᐅᖅᓯᒪᒻᒪᑦ ᑐᑭᓯᐊᖏᓐᓂᑯᒥᓐᓄᑦ ᓱᒻᒪᑦ ᑕᐃᓯᖃᑦᑕᖅᒪᖔᑕ ᐅᖃᖅᑎᒥᑦ. 
 
>>ᐃᔪᖅᑐᑦ 
 
ᐅᖃᐅᑎᖃᑦᑕᖅᑕᕋ ᐃᒫᒃ ᑐᑭᓕᒃ, ᑐᑭᓕᒃ ᐅᖃᖅᑏ, ᑭᓯᐊᓂ ᐊᖓᔪᑦᓯᐅᓚᐅᖅᓯᒪᒻᒪᑦ ᐅᕝᕙᓐᓂᑦ 
ᐊᔪᐃᓐᓇᖅᓂᖅᓴᐅᓲᖑᑦᓱᓂᓗ. ᐅᖃᖃᑦᑕᖅᑐᖅ ᒫᓐᓇᐅᔪᖅ, ᑐᑭᓯᐅᓕᕆᐊᑦᓴᖅ ᓱᒻᒪᑦ 
ᐅᖃᖅᑎᐅᓂᕋᖅᑕᐅᓲᖑᒻᒪᖔᑦ. 
 
ᐅᖃᖅᑏ, ᓂᕆᐅᓐᓂᖃᑦᓯᐊᖅᑐᖓ ᐱᔭᕆᐊᑐᔫᓂᐊᖅᑐᓂᑦ ᐊᒻᒪ ᐱᓕᕆᖃᑎᒌᓐᓂᕆᓂᐊᖅᑕᑎᓐᓂᑦ 
ᐃᖅᑲᓇᐃᔭᖅᑲᑎᒌᑦᑎᓪᓗᑕ. ᖃᐅᔨᒪᒐᓗᐊᖅᑐᖓ ᐊᖏᖃᑎᒌᖏᓐᓇᓚᖓᖏᒃᑲᓗᐊᖅᒥᔪᒍᑦ ᑕᐃᒪᖓᓕᒫᖅ, ᑭᓯᐊᓂ 
ᒐᕙᒪᓕᕆᓂᐅᕐᒪᑦ ᐊᒻᒪ ᑕᐃᒪᐃᓲᖑᒻᒪᑕ ᐱᔭᑦᓴᕆᔭᐅᔪᑦ ᐊᖏᔫᑐᐊᖅᒪᑕ. 
 
ᐅᕕᒃᑲᖏᓐᓄᑦ ᑲᖏᖅᓯᓂᐅᑉ, ᓇᑯᕐᒦᕈᒪᔭᒃᑲ ᐃᑲᔪᖅᑐᖅᓂᖏᓐᓄᑦ ᐅᕝᕙᓂᑦ ᓂᕈᐊᕋᑦᓴᐅᑎᓪᓗᖓ ᐊᒻᒪ 
ᐊᐅᓚᔨᔭᒃᑲ ᐊᑎᖏᑦ. ᐃᓄᑐᖃᕗᑦ ᐊᒻᒪ ᐅᕕᒃᑲᕗᑦ. 
 
ᐅᕕᒃᑲᕗᑦ, ᓇᑯᕐᒦᓚᕆᑦᑕᒃᑲ ᐊᑦᓱᐊᓗᒃ, ᒪᕇᕋ ᖁᖅᓲᑦ, ᒫᒍᓚᑦ ᕿᓕᖅᑎ ᐳᕋᐅᓐ, ᐄᒥ ᑲᓗᔾᔭᖅ, ᒪᓚᓂ ᓲᒐᑕᓐ 
ᐊᒻᒪ ᒥᐊᓕ ᓃ ᓵᓐᑏ ᐊᓖᔭᖅ ᐃᑲᔪᖅᓯᒪᓂᖏᓐᓄᑦ ᐊᑦᓱᐊᓗᒃ ᓂᕈᐊᕋᑦᓴᐅᑎᓪᓗᖓ. ᑭᖑᓪᓕᖅᐹᒻᒥᑦ, ᑯᕆᔅ ᐊᒻᒪ 
ᓯᐅᓪᒪ ᐃᑰᔅ ᐸᓂᖃᕐᒪᑕ ᐊᑎᓕᒻᒥᑦ ᑕᖃᓕᒃᒥᑦ ᐊᒻᒪ ᑕᖃᓕᒃ ᐅᖃᓚᐅᖅᓯᒪᒻᒪᑦ ᖁᕕᐊᓐᓂᕋᖅᓱᓂ 
ᓂᕈᐊᕋᑦᓴᐅᒋᐊᒪ. ᐅᖃᓚᐅᖅᓯᒪᒻᒪᑦ ᐃᓘᓐᓇᑎᒃ ᓄᓇᓕᐅᔪᑦ ᐃᓚᒋᔭᐅᓂᐊᓕᕆᐊᖏᓐᓂᒃ. ᐃᓱᒪᑐᔪᒻᒪᕆᒃ. 

ᒪᑉᐸᐸ ᐃᓕᒃᑲᑐᐊᖅ ᐸᓂᖓ ᔭᑭᓖᓇ ᖃᐃᑦᓯᔪᒻᒪᑦ ᒥᖅᓱᖅᑕᕕᓂᕐᒥᓂᑦ ᓇᒻᒥᓂᖅ, ᐅᕕᒃᑲᐅᑦᓱᓂᓕ; 
ᖁᕕᐊᒋᔭᖃᓗᐊᔪᔪᖅ ᓂᕈᐊᖅᑕᕕᓂᐅᒋᐊᒪ. ᕕᐅᓪᓗᐊᓕ 16-ᒥ, ᓂᕈᐊᖅᓇᐅᑉ ᐅᓪᓗᖓ ᓇᓪᓕᐅᑎᕕᒋᓲᕆᒐᒃᑯ. 
ᐊᒥᓲᔪᔪᑦ ᑐᓴᐅᑎᒃᑰᖅᑐᑦ ᐃᓄᐃᑦ ᐊᒻᒪ ᐅᕝᕙᓐᓅᖓᔪᔪᑦ ᓂᕈᐊᖅᑕᐅᔪᒐᒪ ᓇᓪᓕᐅᑎᕕᓐᓂᑦ. 
ᐅᖃᐅᓯᖃᓪᓗᐊᔪᖏᑦᑐᑦ ᐊᓯᓐᓂᑦ ᓂᕈᐊᕋᑦᓴᐅᖃᑎᓐᓂᑦ. ᐅᖃᓚᐅᖅᓯᒪᖏᑦᑐᖓ ᐃᓅᒐᔭᕆᐊᒥᑦ ᕕᕝᓄᐊᓕ 16-ᒥ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐸᑎᖅ ᓇᑦᓯᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 016 - 2(1): ᐃᑲᔪᖅᑎᒋᔭᓂᒃ ᖁᔭᒋᔭᖃᕐᓂᖅ 
 
ᓇᑦᓯᖅ: ᖁᔭᓐᓇᒥᒃ, ᐅᖃᖅᑏ. ᓯᕗᓪᓕᖅᐹᒥ, ᖁᔭᓐᓇᒦᕈᒪᓪᓗᖓ ᐃᓄᖏᓐᓂᒃ ᓴᓪᓖᑦ ᐊᒻᒪᓗ ᐃᓪᓗᓕᒑᕐᔪᒃ. 
ᐳᑐᒍᖅ ᐋᑕᒥ, ᐊᒻᒪᓗ ᐅᐃᖓ, ᔮᓐ ᓴᐃᒪᐅᑦ, ᐊᒻᒪᓗ ᐊᐃᑉᐸᕆᔭᖓ, ᑖᒃᑯᐊ ᐃᓄᐃᑦ ᐃᑲᔪᓚᐅᖅᑐᑦ ᐅᕙᓐᓂᒃ. 
ᖁᔭᓐᓇᒦᕈᒪᓪᓗᒍᓗ ᓄᓕᐊᕋ, ᐃᑲᔪᕐᓂᕆᔭᖓ ᐊᒃᓱᐊᓗᒃ ᖁᕕᐊᒋᒐᒃᑯ ᐊᒻᒪᑕᐅᖅ ᐅᖃᕈᒪᑐᐃᓐᓇᖅᑐᖓ 
ᐃᖃᓗᐃᑦ ᑐᓐᖓᓇᖅᑑᒻᒪᑦ ᐊᒻᒪᓗ ᐃᓄᖏᑦ, ᑐᓐᖓᓱᒃᑎᑕᐅᒐᑦᑕ ᐊᖏᖅᕋᖅᓯᒪᔪᑎᑐᑦ. 
 
ᐊᒻᒪᓗ ᑕᐃᒃᑯᐊ ᐃᓄᐃᑦ ᑐᒃᓯᐅᔾᔨᖃᑦᑕᖅᑐᑦ ᒪᓕᒐᓕᐅᖅᑎᓄᑦ, ᐃᑲᔪᖅᑕᐅᔭᕆᐊᖃᕋᑦᑕ 
ᐊᒃᓱᕈᓐᓇᖅᑐᓕᕆᓂᐊᖅᑎᓪᓗᑕ ᓯᕗᓂᒃᑎᓐᓂ. ᖁᔭᓕᕗᖓ ᓂᕈᐊᖅᑕᐅᑲᓐᓂᖅᓯᒪᒐᒪ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑭᖑᓪᓕᖅᐹᖅ ᐊᑎᖅ ᐱᓯᒪᔭᕋ ᑎᑎᖅᑲᖁᑎᓐᓂ ᒪᓕᒐᓕᐅᖅᑏᑦ ᐅᖃᐅᓯᖏᓐᓄᑦ, ᐲᑕ ᕿᓚᕝᕙᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 017 - 2(1): ᐃᑲᔪᖅᑎᒋᔭᓂᒃ ᖁᔭᒋᔭᖃᕐᓂᖅ 
 
ᐊᖏᔪᖅᑳᖅ ᐲᑕ ᕿᓚᕝᕙᖅ: ᖁᔭᓐᓇᒥᒃ, ᐅᖃᖅᑏ. ᖁᕕᐊᒋᔪᒪᓪᓗᑎᑦᑕᐅᖅ. ᖁᑦᑎᓂᖅᐹᒥᒃ 
ᐃᒃᓯᕙᐅᑕᖃᓕᕋᕕᑦ ᐊᒻᒪᓗ ᐊᒻᒧᑦ ᑕᑯᓐᓇᖃᑦᑕᕐᓂᐊᓕᕋᕕᑦ ᐅᕙᑦᑎᓐᓂᒃ. ᐅᖃᖅᑏ, ᐅᖃᐅᓯᖃᖃᑦᑕᕋᒪ 
ᐊᒥᓱᐊᖅᑎ ᑭᐊᕙᓐᒥᒃ. ᖁᔭᓐᓇᒦᕈᒪᓪᓗᒋᑦ ᐃᓄᖏᑦ ᐸᖕᓂᖅᑑᒥ ᐊᒻᒪᓗ ᐃᓄᖏᑦ ᐅᕙᓂ ᐃᖃᓗᓐᓂ. 
 
ᖃᐅᔨᒪᔪᐃᓐᓇᐅᒐᑦᑕ ᐃᖃᓗᐃᑦ ᑐᓐᖓᓇᖅᑑᒻᒪᑦ ᐊᒻᒪᓗ ᖃᐅᔨᒪᑎᑦᑎᒍᒪᓪᓗᖓ ᐃᓄᖁᑎᒃᑲ ᖃᐅᔨᒪᒻᒪᑕ 
ᐱᑦᑎᐊᖅᑕᐅᖃᑦᑕᓂᑦᑎᓐᓂᒃ ᐃᖃᓗᓐᓂ, ᐃᓄᖏᑦ ᑐᓐᖓᓇᖅᑑᒻᒪᑕ ᐊᒻᒪᓗ ᓇᓪᓕᓐᓂᖃᑦᑐᑎᒃ. 
 
ᐅᖃᕈᒪᓪᓗᖓᓗ ᐃᓄᖏᓐᓄ ᐸᖕᓂᖅᑑᒥ, ᐊᒃᓱᕉᑎᖃᕐᓂᐊᕐᕋᒪ ᐊᒻᒪᓗ ᐱᓕᕆᐊᖃᕐᓗᖓ ᐊᒥᓱᓂᒃ 
ᐊᒃᓱᕈᓐᓇᖅᑐᓂᒃ ᐱᓕᕆᐊᒃᓴᕆᓂᐊᖅᑕᑎᓐᓂᒃ. ᐱᓇᓱᐊᖅᑎᐊᕐᓂᐊᖅᑯᖓ ᐱᔪᓐᓇᕐᓂᕋ ᐊᑐᕐᓗᒍ ᐊᒻᒪᓗ 
ᑭᖑᓪᓕᖅᐹᒥ, ᖁᔭᓐᓇᒦᕈᒪᓪᓗᒋᑦ ᐃᓚᑯᓗᒃᑲ. ᐅᕙᓃᒍᓐᓇᖅᑲᐅᖏᒻᒪᑕ ᒫᓐᓇᐅᔪᖅ ᐲᑦᔪᑎᖃᑦᑐᑎᒃ ᐃᓚᒥᓄᑦ 
ᑭᓯᐊᓂ ᖁᔭᒋᑦᑎᐊᕐᐸᑦᑲ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᐊᑎᖁᑎᖃᕈᓐᓃᕋᒪ ᑎᑎᖅᑲᖁᑎᓐᓂ ᒪᓕᒐᓕᐅᖅᑏᑦ ᐅᖃᐅᓯᖏᓐᓂᒃ. ᐅᑎᕐᓗᑕ ᐅᓪᓗᒥ 
ᑲᑎᒪᔾᔪᑎᒃᓴᑎᓐᓄᒃ. ᑲᑎᒪᔾᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒥ. ᒥᔅ.ᑕ. ᒪᑉᓴᓛᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ 
 
ᒪᑉᓴᓛᖅ: ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᐱᓯᒪᑦᑎᔨᒋᓚᐅᖅᓯᒪᔭᓐᓂᒃ ᐅᐊᑦᑎᐊᕈᐊᓗᒃ. ᖁᕕᐊᓱᑉᐳᒐ 
ᑕᕝᕙᓃᒻᒪᑦ. ᒪᕆᐊ ᑯᑯᕙᒃ. ᐊᒡᒐᑎ ᖁᒻᒧᐊᑦᑎᑲᐃᓐᓇᒃᑭᒃ ᑕᑯᔭᐅᓂᐊᕐᕋᕕᑦ? 
 
ᐅᕙᓐᓂᒃ ᐸᖅᑭᖅᓯᓚᐅᖅᑐᖅ ᒥᑭᔪᕈᓘᑎᓪᓗᖓ ᐊᖓᔪᖅᑳᒃᑲ ᐊᐅᓚᕋᐃᒻᒪᑎᒃ ᐊᖑᓇᓱᒋᐊᖅᑐᑎᒃ. ᖁᔭᓐᓇᒦᖅᐸᕋ, 
ᐅᓪᓗᒥᒧᑦ ᐅᕙᓐᓄᒃ ᐱᓯᒪᑦᑎᓚᐅᕐᕋᕕᑦ. ᓄᓕᐊᕋ ᑕᒫᓃᒍᓐᓇᖏᒻᒪᑦ, ᖃᐅᔪᒪᓚᐅᖅᑑᒐᓗᐊᖅ ᐊᒻᒪᓗ 
ᐱᓕᕆᐊᒃᓴᖃᒻᒪᑦ ᐊᓯᐊᓂᒃ ᐅᐸᒋᐊᖃᑦᑕᒥᓂᒃ. ᓇᔅᓴᓛᖅᐸᕋ ᑭᖑᓪᓕᕐᒥ ᖃᐃᒥᒍᑦᑕ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐ 
 
ᐅᖃᖅᑎ: ᐃᓕᑕᖅᓯᓂᖅ ᐃᓄᓐᓂᒃ ᑲᑎᒪᕕᒻᒥ. ᑐᑐ. 
 
ᑐᑐ: Hᖁᔭᓐᓇᒦᒃ, ᐅᖃᖅᑎ. ᒪᓐᓇᐅᒧᖅ ᐃᓕᑕᖅᓯᔪᒪᓪᓗᖓ ᐃᓄᒻᒥᒃ ᓱᓕᔪᕆᓂᖅᐹᕆᔭᕋ ᐊᒻᒪᓗ ᐊᑦᔨᐸᓗᐊᓂᒃ 
ᐃᓅᓯᖃᕈᓐᓇᕈᒪᔪᖓ ᑖᒃᓱᒪ ᐊᑦᔨᖓᑐᑦ ᐃᓄᓯᖓᑕ, ᑖᓐᓇ ᓂᖏᐅᕋ, ᔨᐊᓂ ᑐᑐ. ᖃᐃᓯᒪᔪᖅ ᑲᑎᒪᕕᒻᒧᑦ ᐅᓪᓗᒥ 
ᐊᒻᒪᓗ ᖃᐅᔨᒪᔪᖓ ᖃᐅᔨᒪᔭᖃᒻᒪᑦ ᐊᒥᓱᓂᒃ ᐃᓄᓐᓂᒃ ᐅᕙᓂ ᖃᐅᔨᒪᖁᓪᓗᒍᓗ ᓇᓪᓕᒋᒻᒪᕆᑦᑕᕋ ᐊᒃᓱᐊᓗᒃ 
ᐊᒻᒪᓗ ᐱᒃᑯᒋᑦᑎᐊᖅᑐᒍ ᐊᒻᒪᓗ ᐊᑐᐊᓛᕈᒪᒐᓗᐊᖅᐸᕋ ᐊᖅᑯᑎᒋᓯᒪᔭᖓ ᐃᓅᓯᖓᓂ. 
 
ᐅᖃᖅᑏ, ᐃᓕᑕᖅᓯᒍᒪᒻᒥᔪᖓᑦᑕᐅᖅ ᓂᕆᐊᖅᑎᒋᓯᒪᔭᓐᓂᒃ ᓇᔅᓴᖅᓯᒪᔪᖅ ᐃᓕᓐᓂᐊᕐᕕᒻᒥ ᐱᓕᕆᔨᒥᓂᒃ 
ᐃᓕᓐᓂᐊᕐᕌᔾᔪᖁᓪᓗᓂᒋᑦ ᐊᒻᒪᓗ ᒐᕙᒪᓕᕆᓂᕐᒥᒃ ᐊᒻᒪᓗ ᒪᒥᐊᑉᐳᖓ ᖁᕕᐊᓇᓗᐊᕐᓂᖏᑉᐸᑦ ᐃᒃᓯᕚᕐᓗᓂ 
ᐊᖏᕐᕋᑐᑦ ᖃᕆᑕᐅᔭᐅᑉ ᓵᖓᓃᑦᑐᑐᑦ. ᓇᓗᓇᐃᖅᓯᒍᒪᔪᖓ ᑳᑎ ᓯᒥᑦ ᐊᒻᒪᓗ ᑭᒻᐳᓕ ᑕᐃᑲ ᐊᕙᓂ ᐊᒻᒪᓗ ᑲᓖᓐ 
ᐊᒻᒪᓗ ᑲᐃᑎ. 
 
ᑐᓐᖓᓱᒃᑎᒍᒪᕙᒃᑲ ᑲᑎᒪᕕᒻᒧᑦ. ᐊᒻᒪᓗ ᐃᓕᑕᖅᓯᒍᒪᒋᓪᓗᖓ ᔭᐃᒥᓯ ᐃᑦᑐᓗᒃᒥᒃ ᐊᒻᒪᓗ ᑐᓐᖓᓱᒃᑎᑦᑐᒍ 
ᐃᖃᓗᓐᓄᑦ ᓱᓕ, ᐊᒻᒪᓗ ᐅᖃᖅᑏ, ᐃᓕᑕᖅᓯᒍᒪᓪᓗᖓ ᒥᔅᑕ. ᐊᒻᒪᓗ ᒥᓯᓯ ᑖᑎᒥᒃ, ᒥᔅᑕ. ᑖᑎ ᖃᐅᔨᒪᔭᐃᓐᓇᕗᑦ 
ᕿᒧᔅᓯᑎᓪᓚᕆᐊᓗᒃ ᐊᒻᒪᓗ ᓇᓗᖏᓚᖓ ᓄᖅᑲᕈᓂ ᐃᓕᓐᓂᐊᕐᑎᑦᑎᒍᒪᑐᐃᓐᓇᕆᐊᓕᒃ ᐊᒃᑲᓐᓂᒃ ᔮᓐ Hᐃᒃᓯᒥᑦ 
ᕿᒧᔅᓯᓂᒃᒥᒃ, ᐃᓕᓐᓂᐊᖅᑎᒍᓐᓇᖅᑕᖓ ᓇᓗᖏᓚᖓ ᓵᓚᖃᓐᓂᖅᓴᐅᖃᑦᑕᓂᐊᕐᒪᑦ ᓱᑲᓐᓂᑭᓴᐅᑎᔪᓂ 
ᓯᕗᓂᒃᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᖅ ᐃᓄᓐᓂᒃ ᑲᑎᒪᕕᒻᒥ. ᐹᓇᐹᓯ. 
 
ᐹᓇᐹᓯ: ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᓪᓗᖓ ᒪᐃᔭᒥᒃ, ᒪᐃᔭᖓ ᖃᐅᓱᐃᑦᑑᑉ, ᓲᓴᓐ ᓴᓪᓗᕕᓂᖅ ᐊᒻᒪᓗ 
ᓚᐃᓴ ᓂᖏᐅᖅ ᐅᐊᓱᐃᑦᑐᒥᒃ, ᑕᒪᕐᒥᒃ ᒪᐃᔭᐅᔫᒃ. ᐃᓕᑕᖅᓯᒍᒪᒋᓪᓗᖓ ᕕᕕᐊᓐ ᖃᐅᓂᖅ  

ᒎᓗᑖᕋᑖᖅᑐᖅ ᐊᒻᒪᓗ ᐅᐃᐊᔅᓕ ᐊᑕᒍᑦᑎᐊᖅ, ᖃᖏᐊᕋ ᑲᓐᓄᔭᐅᔭᖅᑖᖅᑐᖅ ᐊᒻᒪᓗ ᐃᓕᑕᖅᓯᒍᒪᓪᓗᖓ ᐃᓄᒃ 
ᖃᒪᓂᕐᒥᒃ ᐅᔭᒥᑖᕐᒥᔪᖅ ᑲᓐᓄᔭᐅᔭᖅᒥᒃ ᐊᒻᒪᓗ ᐊᓯᖏᑦ ᐱᓐᖑᐊᖅᑏᑦᑕᐅᖅ. ᐃᓕᑕᖅᓯᒍᒪᓪᓗᖓᓗ ᒫᓐᓇ ᑖᒪᔅ 
ᓕᕙᐃᒥᒃ, ᐃᑲᔪᖅᑎᖓ, ᐃᑲᔪᖅᑐᐃᒻᒪᕆᓚᐅᖅᑐᖅ ᐊᒻᒪᓗ ᓄᑕᕌᔾᔪᒃ ᐊᕐᓇᐅᒪᔪᖅ, ᐃᓕᑕᕆᔪᒪᔭᒃᑲᑦᑕᐅᖅ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᖅ ᐃᓄᓐᓂᒃ ᑲᑎᒪᕕᒻᒥ. ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᔪᒪᓪᓗᖓ ᐊᒃᑲᓐᓂᒃ, ᓇᖏᖅᓯᑲᐃᓐᓇᕈᓐᓇᖅᑭᓯᒃ ᒥᔅᑕ. ᐊᒻᒪᓗ ᒥᓯᓯ ᑖᑎ, 
ᑕᐃᕕᑦ ᐊᓚᕋᓚᓪᓗ ᖃᐅᔨᒪᐃᓐᓇᖅᑕᕗᒃ ᐃᓅᓯᓗᒃᑖᑎᓐᓂ, ᕿᒧᒃᓯᖃᑦᑎᐊᖅᑐᖅ ᐊᒻᒪᓗ ᐱᒃᑯᒋᔭᐅᒻᒪᕆᑦᑐᓂ 
ᐃᓐᓇᑐᖃᐅᔪᖅ ᐊᒻᒪᓗ ᐅᖃᖅᕕᒋᒍᕕᐅᒃ ᒫᓐᓇᐅᔪᖅ ᐃᓅᓱᒃᑐᒻᒪᕆᒃ ᐆᒪᑎᒥᒍᑦ ᐊᒻᒪᓗ ᐅᖃᐅᓯᖃᕈᓐᓇᑎᐊᖅᑐᓂᒃ 
ᑭᓱᑐᐃᓐᓇᕐᒥ ᐃᕝᕕᑦ… 
 
ᐊᒻᒪᓗ ᓄᓕᐊᕋ ᑕᕝᕙᓃᒻᒥᔪᖅᑕᐅᖅ ᖁᔭᓐᓇᒦᕈᒪᕙᕋᓗ ᐊᒻᒪᓗ ᐃᖃᓗᐃᑦ, ᐃᖃᓗᒻᒥᐅᑦ ᑐᓐᖓᓇᖅᑐᒻᒪᕆᐅᒻᒪᑕ 
ᐃᓄᖏᑦ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑑᒐᓗᐊᑦ ᑐᓐᖓᓇᖅᑐᑦ. ᒫᓐᓇᐅᔪᖅ, ᐃᖃᓗᓐᓃᑦᑐᓂᒃ ᐊᑲᐅᒪᕆᑦᑐᖅ. 
 
ᐊᒻᒪᓗ, ᒪᓃᑐᖅ ᑖᒻᓴᓐ, ᖁᔭᓐᓇᒦᓚᕆᑉᐸᒋᑦ, ᐃᖅᑲᐅᒪᓂᐊᖅᐳᒍᑦ ᐃᓕᓐᓂᒃ ᐊᒻᒪᓗ ᓇᓗᖏᓚᖓ 
ᑭᒡᒐᖅᑐᐃᓚᐅᕋᕕᑦ ᑲᖏᖅᖠᓂᕐᒥᒃ ᑭᖑᓪᓕᕐᒥ ᒪᓕᒐᓕᐅᖅᕕᒻᒥ ᐱᔪᓐᓇᕐᓂᓕᒫᓄᑦ. ᐊᑏ ᑐᓐᖓᓱᖃᑦᑕᕆᑦ 
ᖃᖓᓕᒫᖅ, ᐊᖏᖃᑎᒌᖏᓐᓂᖃᕋᓗᐊᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎ 
 
>>ᐸᑦᑕᑐᖅᑐ 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᒋᐊᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐅᖃᖅᑎ. ᐅᕙᖓᑦᑕᐅᖅ ᐃᓕᑕᖅᓯᔪᒪᒻᒥᔪᖓ ᐃᓚᖏᓐᓂᒃ ᐃᓄᓐᓂᒃ ᓴᓂᑭᓗᐊᕐᒥᖔᖅᓯᒪᔪᓂᒃ 
ᐅᓪᓗᒥ ᑲᑎᒪᕕᒻᒦᑦᑐᓂᒃ. ᐃᓕᑕᕆᔪᒪᓪᓗᒍ ᐊᐃᑉᐸᕆᔭᕋ ᐃᓄᓯᕐᓂ, ᐊᒻᒪᓗ ᐊᐃᑉᐸᖓ ᐃᑲᔪᖅᑎᒪ, ᐱᐊᑦᓯ ᒦᑯ 
ᐊᒻᒪᓗ ᐋᓂ ᑐᑲᓛᒃ ᐊᒻᒪᑕᐅᖅ, ᐃᓕᑕᕆᔪᒪᓪᓗᒍ ᖃᖏᐊᕋ, ᐊᒻᒪᓗ ᐊᑖᑕᖓ, ᐃᓪᓗᕇᒃᑲᓐᓄᒃ, ᐅᐃᑕ ᕼᐊᕕᐅᖅ. 
ᖁᔭᓐᓇᒦᒃ. 
 
ᑮᓇᐅᔭᓕᕆᔨᒐ, ᒥᐅᕆᐊᒻ ᕕᓕᐊᒥᖕ, ᐊᒻᒪᓗ ᑕᕝᕙᓃᑦᑐᖅᑕᐅᖅ ᒪᓕᒐᓕᐅᖅᕕᒻᒥ, ᐊᓗᕐᓈᕌᓗᒃ, ᑕᐃᒫᒃ ᑕᐃᔭᕋ 
ᐊᒻᒪᓗ ᐸᓂᒐ ᐋᓂ ᐊᒻᒪᓗ ᐃᐳ, ᑖᒃᑯᐊ ᐃᓄᐃᑦ ᓴᓂᑭᓗᐊᕐᒥᐅᑕᐃᑦ. ᐃᓕᑕᖅᓯᒍᒪᓪᓗᖓᓗ, ᐃᑲᔪᖅᓯᒪᒻᒪᕆᑦᑐᒥᒃ 
ᐅᕙᓐᓂᒃ, ᒪᓃᑦᑐᖅ ᑖᒻᓴᓐ, ᖁᔭᒋᑦᑎᐊᖅᐸᒋᑦ ᐃᑲᔪᓐᓂᕆᓚᐅᖅᑕᓐᓄᑦ ᐅᕙᓐᓂᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᒥᔅᑕ. ᓯᒪᐃᓛᖅ. 
 
ᐊᖏᔪᖅᑳᖅ ᑕᐃᕕᑦ ᓯᒪᐃᓛᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᕙᖓᑦᑕᐅᖅ ᐃᓕᑕᖅᓯᔪᒪᓪᓗᖓ ᐃᓄᓐᓂᒃ 
ᐅᕙᓃᑦᑐᓂᒃ, ᐱᓗᐊᖅᑐᒥᒃ, ᐊᑕᓐᖓᓛᖅ, ᐊᑖᑕᒐ ᑐᓵᔭᖅᑐᖅᓯᒪᔪᖅ ᐅᕙᖓ ᐅᖓᑖᓃᑦᑐᖅ ᐊᒻᒪᓗ ᐊᓈᓇᒐ, 
ᑲᓱᓪᓗᒐᖅ. ᑖᒃᑯᐊ ᐊᖓᔪᖅᑳᒃᑲ, ᐊᐅᖃᖃᑏᒃᑲ ᐊᖓᔪᖅᑳᒃᑲ, ᐊᓈᓇᒪ ᐃᕐᓂᕆᒻᒪᖓ. 

>>ᐃᓪᓚᖅᑐᑦ 
 
Hᐊᐃ ᓵᓕ. ᐊᒻᒪᑕᐅᖅ ᓇᓪᓕᒋᔭᕋ ᓄᓕᐊᕋ, ᐊᕙᓃᑦᑐᖅ ᐊᑭᐊᓂ, ᔩᓐ ᐊᒻᒪᓗ ᓴᑭᒐ, ᐅᐃᓂ ᐅᕕᖓᔮᖅ, ᐊᐃᒐ 
ᐊᒻᒪᓗ, ᓈᓐᓯ ᑐᐱᖅ ᐃᓕᑕᕆᔪᒪᒋᓪᓗᒍᑦᑕᐅᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᒥᔅᑕ. ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ ᐅᖃᕈᓐᓇᕆᐊᔅᓴᖅ ᓈᓐᓯ ᓂᕈᐊᖅᑎᒋᒐᒃᑯ. ᐄ, 
ᑐᓐᖓᓱᒃᑎᑦᑎᔪᒪᓪᓗᖓ ᐃᓘᓇᖏᓐᓂᒃ ᐃᓐᓇᑐᖃᕐᓂᒃ ᑕᕝᕗᖓ ᑲᑎᒪᕕᒻᒧᑦ ᐊᒻᒪᓗ ᐃᓕᑕᕆᔪᒪᒋᓪᓗᒋᑦᑕᐅᖅ. 
 
ᒪᐃᔭᕗᑦ, ᓂᕈᐊᖅᑎᒋᒻᒥᔭᕋ, ᐃᓕᓴᐱ ᓯᐅᑎᐊᐱᒃ, ᑐᓐᖓᓱᒋᑦ ᐊᒻᒪᓗ ᓴᓂᐊᓃᑦᑐᖅ ᓯᓇᑐ ᐅᐃᓕ ᐋᑕᒻ, ᐃᓄᓐᓄᑦ 
ᓂᓪᓕᐊᕕᐅᓚᐅᖅᑐᖅ ᐴᓚᓪᓗᑎᒃ ᑕᐱᖃᕐᓂᖓᓄᑦ ᐋᑐᕚᒥᐅᓂᒃ ᐱᖑᐊᖃᑎᖃᑦᑎᓪᓗᖏᑦ ᓈᓯᕕᐅᓪᑕᓂᒃ ᐊᒻᒪᓗ 
ᔪᐊᕐᑕᓐᒥᒃ. 
 
>>ᐃᓪᓚᖅᑐᑦ 
 
ᐊᒻᒪᓗ ᑕᕝᕙᓃᖃᑎᕗᑦ ᐅᓪᓗᒥ, ᑐᓐᖓᓱᒃᑎᒍᒪᓪᓗᒍ ᔭᐃᒥᓯ ᐃᑦᑐᓗᒃ ᐊᒻᒪᓗ ᓴᓂᐊᓃᑦᑐᖅ ᔭᐃᒥᓯᐅᑉ 
ᖁᔭᓐᓇᒦᕈᒪᒋᓪᓗᒍ ᐃᑲᔪᖅᑐᐃᓚᐅᕐᓂᖓᓂᒃ ᐅᕙᓐᓂᒃ ᓂᕈᐊᖅᑕᐅᓇᓱᐊᖅᑎᓪᓗᖓ, ᓴᒥ ᖃᐅᒪᒋᐊᖅ. 
 
ᑐᓐᖓᓱᒃᑎᒍᒪᓪᓗᒋᑦ ᐃᓘᓇᑎᑦ ᐃᓄᐃᑦ ᑲᑎᒪᕕᒻᒧᑦ ᐊᒻᒪᓗᒃᑕᐅᖅ ᐃᓕᑕᖅᓯᒍᒪᓪᓗᖓ ᒪᓃᑦᑐᖅ ᑖᒻᓴᓐᒥᒃ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒻᒪᕕᒻᒥᑦ. ᐋᕆᐊᖅ. 
 
ᐋᕆᐊᖅ (ᑐᓵᔨᑎᐳᑦ): ᓇᑯᕐᒦᑦ, ᐅᖃᖅᑏ. ᐃᓕᑕᕆᒍᒪᒻᒥᔭᕋ ᑕᒑᖅ ᑰᓕ, ᐃᓚᒋᔭᐅᓚᐅᖅᓯᒪᓂᖓᓄ 
ᒪᓕᒐᓕᐅᕐᕕᒻᒥᑦ ᓄᓇᑦᓯᐊᖑᑎᓪᓗᒍ ᓱᓕ. ᐊᒻᒪ ᐊᐃᒡᒐ ᕼᐊᐃᓅ, ᒪᐃᔭᕗᑦ. ᓘᑎ ᑑᒪᓯ, ᒪᐃᔭᒋᔭᕗᑦ 
ᕿᑭᖅᑕᖅᔪᐊᒥ, ᓄᓕᐊᕋ, ᒫᑕ, ᐃᑦᓯᕚᖅᑐᖅ ᐊᕙᓂ ᐊᒻᒪ ᔫᑎ ᔪᐊᓇᔅ, ᓄᐊᑯᓗᐊᐱᒐ. ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓇᑯᕐᒦᑦ. ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒻᒪᕕᒻᒥᑦ. ᓇᑦᓯᖅ. 
 
ᓇᑦᓯᖅ: ᓇᑯᕐᒦᑦ, ᐅᖃᖅᑏ. ᐃᓕᑕᕆᔭᐅᖁᔭᕋ ᐊᓈᓇᒐ, ᐅᕝᕙᓃᑦᑐᖅ ᐅᓪᓗᒥᑦ ᒪᓕᒐᓕᐅᖅᕕᒻᒥᑦ ᐊᒻᒪ ᓄᓕᐊᕋ, 
ᐳᑐᒍᖅ ᐋᑕᒥ, ᒪᓃᑦᑐᖅ, ᐊᒻᒪ ᐃᕐᖑᑕᕋ. ᓂᕈᐊᖅᓇᐅᑎᓪᓗᒍ ᐅᕝᕙᓐᓂᑦ ᑕᑯᓐᓇᔪᒻᒪᑦ ᑏᕖᒃᑯᑦ, ᐃᓱᒪᒥᒍᑦ 
ᐅᖃᔪᒻᒪᑦ, ᐅᖄᓚᑦᓱᓂ ᐅᖃᔪᒻᒪᑦ, ᑭᓇᒥᑦ ᓂᖓᐅᑎᖃᑎᖃᕐᓂᕋᕕᑦ, ᓵᓚᖃᖅᓂᕋᕕᒎᖅ? 

>>ᐃᔪᖅᑐᑦ 
 
ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒻᒪᕕᒻᒥᑦ. ᐃᕝᔭᑕᐃᓚᖅ. 
 
ᐃᕝᔭᒍᑕᐃᓚᖅ: ᓇᑯᕐᒦᑦ, ᐅᖃᖅᑏ. ᐃᓕᑕᕆᔭᐅᖁᔮᒃᑲ ᒪᕐᕉᒃ, ᐃᓄᑐᖃᕗᑦ ᖁᓪᓗᖅᑑᒥ, ᐊᔪᕆᖅᑐᐃᔨᐅᔪᖅ 
ᐋᓐᓕᑲᒃᑯᑦ ᑐᑦᓯᐊᕐᕕᖓᓂᑦ, ᓵᒻ ᑲᒃᐸᒃ, ᓄᓕᐊᕋ ᓲᓰ, ᐃᓕᓐᓂᐊᑎᑦᓯᔩᑦ ᐃᓚᖓᑦ ᖁᕐᓗᖅᑑᒥᑦ. ᓇᑯᕐᒦᕈᒪᒻᒥᔭᕋ 
ᐃᑲᔪᖅᑐᓚᐅᖅᓂᖓᓄᑦ ᐅᕝᕙᓐᓂᑦ ᓂᕈᐊᕋᑦᓴᐅᑎᓪᓗᖓ ᒪᓕᒐᓕᐅᖅᑎᖑᖅᓂᕐᒧᖅ. ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓇᑯᕐᒦᑦ, ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒻᒪᕕᒻᒥᑦ. ᐳᕋᐅᓐ. 
 
ᐊᖓᔪᖅᑳᖅ ᓕᕕᓂᐊ ᐳᕋᐅᓐ: ᓇᑯᕐᒦᑦ, ᐅᖃᖅᑏ. ᐃᓕᑕᕆᒍᒪᔭᕋ ᐅᐃᒐ, ᐅᓛᓐ ᐳᕋᐅᓐ. ᑲᑎᑎᑕᐅᓯᒪᓕᖅᑐᒍᒃ 
ᐊᕐᕌᒍᓄᑦ 39-ᓄ, ᐃᕐᓂᕋ ᔭᐃᓴᓐ ᐳᕋᐅᓐ, ᐊᖓᔪᑦᓯᖅᐹᖁᑎᕗᑦ. ᐃᓕᑕᕆᔭᐅᖁᒻᒥᔭᕋ 1960-ᒥ, 
ᑕᑯᒋᐅᓚᐅᖅᓯᒪᔭᕋ, ᐅᐃᓕ ᐊᑖᒻ, ᐊᓯᔾᔨᓚᐅᖅᓯᒪᖏᑦᑐᖅ ᑕᐃᒪᖓᓂᑦ, ᓵᓕ ᑰᓕ, ᐊᒻᒪ ᑕᑦᑎ. 
 
ᓂᕈᐊᕋᑦᓴᐅᑎᓪᓗᖓᑦᑕᐅᖅ 1999-ᒥ, ᒪᓃᑦᑐᖅ ᑖᒻᓴᓐᔅ ᓂᕈᐊᕋᑦᓴᐅᖃᑎᒋᓚᐅᖅᓯᒪᒐᒃᑯ, ᐃᓕᑕᕆᒍᒪᒻᒥᔭᕋ, 
ᐊᑭᓕᕇᓕᓚᐅᖅᓯᒪᖏᓐᓇᓄᑦ ᑕᐃᒪᖓᓂᑦ, ᐱᓕᕆᖃᑎᒌᑦᓯᒪᒐᓐᓄᒃ, ᐅᖃᖃᑎᒌᖏᓐᓇᓲᖑᒐᓄᒃ. ᐅᐱᒋᓗᐊᖅᑕᕋ 
ᒪᓃᑦᑐᑦ ᑖᒻᓵᓐᔅ. ᓇᑯᕐᒦᑦ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒻᒪᕕᒻᒥᑦ. ᐲᑐᓴᓐ. 
 
ᐲᑐᓴᓐ (ᑐᓵᔨᑎᒍᑦ): ᓇᑯᕐᒦᑦ, ᐅᖃᖅᑏ. ᐃᓕᑕᕆᒍᒪᔭᕋ ᔭᐃᒥᓯ ᐃᑑᓗᒃ. ᔭᐃᒥᓯ ᐃᖅᑲᓇᐃᔮᖅᑖᑎᑦᓯᓚᐅᖅᓯᒪᒻᒪᑦ 
ᐅᕝᕙᓐᓂᑦ 1991-ᒥ ᐃᖅᑲᓇᐃᔭᕐᓂᐊᑎᓪᓗᖓ ᑭᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᐃᑲᔪᓚᐅᖅᓯᒪᒻᒪᑦ 
ᐊᖏᔪᐊᓗᒻᒥᑦ ᓄᓇᑖᕋᓱᐊᓕᖅᑎᓪᓗᑕ, ᓇᑯᕐᒦᖅᑕᕋ. ᓇᑯᕐᒦᕈᒪᒻᒥᔭᕋ ᓵᒻ ᑭᒃᐸᒃ, ᓵᒻᓗ ᐃᖅᑲᓇᐃᔭᖃᑎᒌᑦᓯᒪᒐᓐᓄᑦ 
ᐊᕐᕌᒍᒐᓴᐃᑦ ᐱᕙᓪᓕᐊᑎᑦᓯᓂᖅᒧᑦ ᑲᑎᒪᔨᓄᑦ ᐃᖃᓗᑦᑑᑦᓯᐊᕐᒥᑦ, ᐊᒻᒪ ᑭᒡᒐᖅᑐᐃᓚᐅᖅᓯᒪᔪᖅ ᖁᓪᓗᖅᑑᒥᐅᓂᑦ. 
ᐃᓕᑕᕆᒍᒪᒻᒥᔭᕋ ᓘᑎ ᑑᒪᓯ ᐊᒻᒪ ᐃᖅᑲᓇᐃᔭᖃᑎᒋᓯᒪᒻᒥᒐᒃᑯ ᐊᕐᕌᒍᒐᓴᐃᑦ ᓄᓇᕘᒻᒥᑦ ᑲᑐᔾᔨᖃᑎᒌᓐᓄᑦ 
ᓄᓇᓖᑦ ᒐᕙᒪᖏᓐᓄᑦ ᑲᑎᒪᔨᖏᓐᓄᑦ. ᖁᕕᐊᑦᑐᖓ ᑕᕝᕙᓃᖃᑕᐅᒍᓐᓇᕋᕕᑦ ᐅᓪᓗᒥ, ᓘᑏ. ᓇᑯᕐᒦᑦ, ᐅᖃᖅᑏ. 
 
ᐅᖃᖅᑎ: ᐃᓕᑕᕆᔭᐅᓂᖏᑦ ᐳᓛᖅᑐᑦ ᑲᑎᒪᕕᒻᒥᑦ. ᐲᑰ. 
 
ᐊᖏᔪᖅᑳᖅ ᐃᑐᐊᖅ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ, ᐱᒋᐊᕐᓂᐊᕐᕋᒪ ᒫᓃᑦᑐᓂᒃ ᐊᒻᒪᓗ 
ᓯᕗᓪᓕᖅᐹᒥ ᑐᓐᖓᓱᒃᑎᓪᓗᒋᑦ ᐃᓄᐃᑦ ᑲᑎᒪᕕᒻᒧᑦ ᐊᒻᒪᓗ ᐱᒋᐊᕈᑎᖃᕈᒪᓪᓗᖓ ᑐᓐᖓᓱᒃᑎᑦᑎᓗᖓ ᓄᑦ 
ᐊᕐᓇᐅᔪᒪᔪᒥᒃ. ᓅᑦ ᐊᒻᒪᓗ ᓅᑦ ᐊᒻᒪᓗ ᓄᓕᐊᖓ ᑲᑎᒪᕕᒻᒧᑦ, ᓅᑦ ᐃᖅᑲᓇᐃᔭᖅᓯᒪᔪᖅ ᐱᓕᕆᕕᐊᓄᑦ  

ᐋᓐᓂᐊᖅᑐᓕᕆᔨᒃᑯᑦ ᐊᑕᐅᓯᐅᖏᑦᑐᓂᒃ ᐊᕐᕌᒎᓂᒃ ᐊᒻᒪᓗ ᑎᒍᒥᐊᖅᑎᐅᓗᓂ ᐱᔨᑦᑎᓂᕐᒧᑦ ᐱᓕᕆᕕᒻᒧᑦ ᐊᒻᒪᓗ 
ᐃᓄᖏᓐᓄᑦ ᓄᓇᕗᒻᒥ, ᖁᔭᓐᓇᒦᒃ, ᓄᑦ. 
 
ᐊᒻᒪᓗ ᓴᓂᐊᓃᑦᑐᖅ ᓅᑦ, ᐊᕐᓇᖅ ᑲᖏᑦᑐᒑᐱᒻᒥᐅᖅ, ᖃᐅᔨᒪᓕᖅᑕᕋ ᐊᑯᓂᒃ, ᒥᔅ. ᐊᐃᒡᒐ ᐃᓄᒃ, ᑐᓐᖓᓱᒋᑦ 
ᑲᑐᒪᕕᒻᒧᑦ ᐊᒻᒪᓗ ᓴᓂᐊᓃᑦᑐᖅ ᐊᐃᒐᐅᑉ, ᓘᑎ ᑑᒪᓯ ᕿᑭᖅᑕᕐᔪᐊᕐᒥᒃ, ᐱᖃᓐᓂᕆᔭᕋ ᐊᑯᓂᒃ ᐊᒻᒪᓗ ᒥᔅᑕ. ᓘᑎ 
ᑑᒪᓯ, ᓘᑏ, ᑐᓐᖓᓱᒋᑦ. 
 
ᐊᒻᒪᓗ, ᒥᔅᑕ. ᔭᐃᒥᓯ ᐃᑦᑐᓗᒃ ᐊᒻᒪᓗ ᑐᓄᐊᓂ ᔭᐃᒥᓯᐅᑉ, ᒥᔅᑕ. ᓴᐃᒪᓂᖅ ᕿᓚᕝᕙᖅ, ᐃᖅᓱᖅᑎᒋᔭᕗᑦ, ᐊᑯᓂᒃ 
ᑕᕝᕙᓂ ᑲᑎᒪᕕᒻᒥ ᐱᓕᕆᓯᒪᓕᖅᑐᖅ ᐊᒻᒪᓗ ᑐᓐᖓᓱᒃᑎᒍᒪᓪᓗᒍ, ᓂᕈᐊᖅᑎᖓ ᒥᔅᑕ. ᐅᑲᓕᐅᑉ ᐊᒻᒪᓗ 
ᖃᐅᔨᒪᓪᓗᖓ ᐱᓕᕆᑦᑐᐊᓲᒻᒪᕆᒃ, ᖁᔭᓐᓇᒦᒃ, ᓴᐃᒪᓐ. 
 
ᐊᒻᒪᓗ ᖃᓂᓪᓕᕙᓪᓕᐊᓗᖓ, ᑕᑯᕙᕋ ᐱᖃᓂᕆᔭᕋ, ᐅᐃᓕ ᐋᑕᒻ, ᐊᖏᔪᒻᒪᕆᒻᒥᒃ ᓇᓗᓇᐃᒃᑯᑕᓕ ᐋᑐᕚᒥᒃ 
ᐊᒻᒪᓗ ᖃᐃᑦᑎᓚᐅᖅᓯᒪᖏᑐᖅ ᓱᓕ ᐋᐳᓂᒃ ᒥᓪᓗᐊᒐᕐᓂᓘᓐᓃᑦ ᑭᓱᑐᐃᓐᓇᕐᒥᓪᓘᓐᓃᑦ ᑕᐃᒪᓕ 
ᐊᐱᕆᓂᐊᓕᖅᑕᕋ ᐱᑎᑕᐅᔪᒪᓗᖓ ᐆᒪᔪᖁᑎᖃᕝᕕᐊᓃᖔᖅᓯᒪᔪᒥᒃ ᐅᐊᑦᑎᐊᕈ. 
 
ᐊᒻᒪᓗ ᓴᓂᐊᓃᑦᑐᖅ ᐱᖃᕐᓂᕆᔭᑦᑕ ᒥᔅᑕ ᐋᑕᒻ ᒪᐃᔭᕆᔭᖓ ᐃᖃᓗᐃᑦ, ᓵᓚᖃᓚᐅᖅᑐᖅ = ᐊᖏᔪᒻᒪᕆᐊᓗᒻᒥ, 
ᐱᒃᑯᒋᔭᐅᑦᑎᐊᖅᑐᓂ ᐃᓄᖏᓐᓄᑦ ᐃᖃᓗᐃᑦ ᐊᒻᒪᓗ ᐅᕙᑦᑎᓐᓂᒃ ᑭᒡᒐᖅᑐᐃᓚᐅᕐᒥᔪᖅ ᐅᑭᐅᖅᑕᖅᑐᒥ 
ᐱᓐᖑᐊᕕᔾᔪᐊᖅᑐᖃᑦᑎᓪᓗᒍ ᐱᓇᓱᐊᕈᓯᐅᓚᐅᖅᑐᒥ. ᖁᔭᓐᓇᒦᒃ, ᐃᓕᓴᐱ, ᑭᒡᒐᖅᑐᕈᓐᓇᓚᐅᕋᕕᑦ. 
 
ᐅᕙᖓ ᑐᓄᐊᓂ, ᐅᖃᖅᑏ, ᑭᖑᓪᓕᖅᐹᖅ, ᑭᖑᓪᓕᖅᐹᖑᑎᒐᓱᐊᖅᑕᕋ, ᐃᒃᓯᕚᓚᐅᖅᓯᒪᖏᓐᓇᒪ ᒪᓕᒐᓕᐅᖅᕕᒻᒥ 
8 ᐊᒻᒪᓗ ᐊᕐᕙᖓᓂ ᑖᓐᓇ ᐱᖃᑕᐅᑎᓐᓇᒍ, ᒥᔅ. ᒪᓃᑐᖅ ᑖᒻᓴᓐ ᐊᒻᒪᓗ ᖃᓄᐃᓕᓂᐊᕐᕋᒪ, ᐅᖃᖅᑏ, ᒪᓃᑐᖅ 
ᑖᒻᓴᓐ ᒥᒃᓵᓄᑦ, ᐊᒥᓱᐊᓘᒐᓗᐊᑦ… 
 
>>ᐃᓪᓚᖅᑐᑦ  
 
ᑭᓯᐊᓂᓕ ᒫᓐᓇᐅᔪᖅ ᐅᖃᔾᔮᖏᓚᖓ. ᐅᖃᖅᑏ, ᖃᐅᔨᒪᔪᐃᓐᓇᐅᒻᒪᑕ, ᒪᓃᑐᖅ ᐊᓯᐊᓂᒃ ᐱᕕᒃᓴᐅᔪᒥᒃ 
ᑕᑯᓐᓇᖅᑐᖅ ᐃᓅᓯᕆᔭᖓᓂ ᐊᒡᒋᖅᑐᓂ ᑕᖅᑭᐅᓂᐊᖅᑐᓂ ᐊᒻᒪᓗ ᐅᖃᕈᓐᓇᖅᑐᖓ, ᑭᓇᑐᐃᓐᓇᕐᒥᒃ 
ᐊᖏᖃᑎᒌᖏᑦᑐᖃᑦᑎᓐᓇᒍ ᒪᓕᒐᓕᐅᖅᕕᒻᒥ ᐅᕝᕙᓘᓐᓃᑦ ᓄᓇᕗᒻᒥ, ᖃᐅᔨᒪᖏᑦᑐᖓ ᑭᓇᒥᑦ 
ᐊᒃᓱᕈᓐᓂᖅᓴᐅᒍᓐᓇᖅᑐᒥᒃ ᐊᒻᒪᓗ ᐱᓕᕆᐊᒥᓂᒃ ᐊᒃᓱᕉᑎᖃᑦᑎᐊᖅᑐᒥᒃ ᐊᓯᐊᓂᒃ ᒪᓃᑑᑉ ᐊᒻᒪᓗ 
ᐃᓱᒪᒋᑦᑎᐊᖅᐸᕋ ᐊᒻᒪᓗ ᓇᓗᖏᓚᖓ ᐃᓄᐃᑦ ᓄᓇᕗᒻᒥ ᐊᒻᒪᓗ ᑖᓐᓇ ᒪᓕᒐᓕᐅᖅᕕᒃ ᑐᐱᖅᓱᐊᖃᑦᑎᐊᕐᒪ 
ᑖᒃᓱᒥᖓ ᓯᕗᓂᒃᓴᖓᓂᒃ ᐱᓕᕆᐊᕆᓂᐊᖅᑕᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐ 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᒥᔅ. ᐊᒡᓗᒃᑲᖅ. 
 
ᐊᖏᔪᖅᑳᖅ ᓕᐅᓇ ᐊᒡᓗᒃᑲᖅ:: ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᐊᓈᓇᓐᓂᒃ ᐊᒻᒪᓗ ᐃᓚᐅᓛᖅᒥᒃ 
ᐅᕙᓃᒥᔪᖅ ᐅᓪᓗᒥ ᐊᒻᒪᓗ ᐃᓄᖏᑦ ᑕᓗᕐᔪᐊᕐᒥᐅᑦ, ᔭᐃᒥᓯ ᐃᑦᑐᓗᒃ ᐊᒻᒪᓗ ᔮᓐ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᑲᑎᒪᕕᒻᒧᑦ. ᐊᑎᖁᑎᖃᕈᓐᓃᕋᒪ. ᐅᑎᕐᓗᑕ. ᐅᓪᓗᒥ ᑲᑎᒪᔾᔪᑎᒃᓴᓄᑦ. 
ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᐱᑕᖃᖏᑦᑐᑦ ᐅᖃᐅᓯᒃᑯᑦ ᐊᐱᖅᑯᑎᓂᒃ.  

ᑲᑎᒪᒡᔪᑎᒃᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑲᑎᒪᔾᔪᑎᒃᓴᖅ 8. ᑐᒃᓯᕋᐅᑎᑦ. ᑲᑎᒪᔾᔪᑎᒃᓴᖅ 9. ᐅᓂᒃᑳᖏᑦ 
ᑲᑎᒪᔨᕋᓛᖑᐃᓐᓇᓂᐊᖅᑐᑦ ᐊᒻᒪᓗ ᑲᑎᒪᔨᕋᓛᖑᑲᐃᓐᓇᖅᑐᑦ. ᑲᑎᒪᔾᔪᑎᒃᓴᖅ 10. ᓴᖅᑭᑕᐅᓂᖏᑦ ᑎᑎᖅᑲᐃᑦ. 
ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 10: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᑦ ᑎᑎᖅᑲᐃᑦ 001 - 2(1): ᑎᑎᖅᑲᖅ ᐊᕐᕕᐊᑦ ᕼᐋᒻᓚᒃᑯᑦ ᑲᑎᒪᔨᖏᓐᓂᒃ ᐱᑦᔪᑎᓕᒃ: 

ᒪᓕᒐᓕᐅᖅᑎᓕᒫᑦ 
 
ᐊᓚᕋᓚᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓴᖅᑭᖅᓯᒍᒪᓪᓗᖓ ᑎᑎᖅᑲᒥᒃ. ᐱᓚᐅᖅᑕᕋ ᑎᑎᖅᑲᖅ ᕼᐊᒻᒪᒃᑯᑦ 
ᑲᑎᒪᔨᖏᓐᓂᒃ ᐊᕐᕕᐊᓂ ᒪᐃᔭᖓᓂ, ᐲᑕ ᕿᑎᖅᖠᓗᒃ. 
 
ᐃᓄᖏᑦ ᐊᕐᕕᐊᓂ ᐃᓱᒪᔅᓴᖅᓯᐅᕈᑎᖃᒻᒪᑕ ᑲᑎᒪᑎᑦᑎᓂᕐᒥᒃ ᐊᖓᔪᖅᑳᓂᒃ ᐊᒻᒪᓗ ᒪᓕᒐᓕᐅᖅᑎᓂᒃ 
ᐱᖃᑕᐅᓗᑎᒃ ᑲᑎᒪᓂᕐᒥᒃ ᓄᓇᓕᖓᓂ ᐅᕝᕙᓘᓐᓃᑦ ᒪᓕᒐᓕᐅᖅᑎᓕᒫᑦ ᐊᐅᓚᕐᓗᑎᒃ ᓄᓇᖓᓂ ᐊᕐᕕᐊᑦ ᐊᒻᒪᓗ 
ᐃᓇᒍᒪᓪᓗᒋᑦ ᒪᓕᒐᓕᐅᖅᑎᓕᒫᑦ ᑕᐃᑯᖓ ᓄᓇᓕᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 10. ᓴᖅᑭᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᑲᑎᒪᔾᔪᑎᒃᓴᖅ 11. 
ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ. ᐃᕝᕙᕈᑕᐃᓚᖅ. 
 

ᑲᑎᒪᔾᔪᑎᒃᓴᖅ 11: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 002 - 2(1): ᐃᓕᔭᐅᓂᖓ ᓯᕗᓕᖅᑎᐅᑉ - ᖃᐅᔨᒃᑲᐃᓂᖅ 
 
ᐃᕝᕙᕈᑕᐃᓚᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᓂᐊᕐᕋᒪ ᐅᑯᐊ; ᒪᓕᒐᓕᐅᖅᕕ ᐊᑐᓕᖁᔨᕗᖅ ᑲᒥᓴᓇᖓᓄᑦ 
ᓄᓇᕗᒻᒥ ᑖᓐᓇ ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ. ᐸᐅᓗᓯ ᐅᑲᓕᖅ, ᐃᓕᔭᐅᓗᓂ 
ᓯᕗᓕᖅᑎᐅᓂᕐᒧᑦ ᓄᓇᕗᒻᒥ, ᐊᒻᒪᓗ ᑲᑎᒪᔨᐅᓗᓂ ᐊᐅᓚᑦᑎᔩᑦ ᑲᑎᒪᔨᖏᓐᓂ. 
 
ᓈᒻᒪᑦᑎᐊᓕᖅᑲᑦ ᐅᓪᓗᒥ, ᐊᖏᖅᑕᐅᒍᒪᓂᐊᕐᕋᒪ ᐱᓕᕆᐊᖃᕐᓂᐊᕐᓗᑕ ᐱᖁᔨᕗᖔᕈᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ. ᒥᔅᑕ. ᑐᑐ. 
 
ᐱᒋᐊᖅᑎᑕᖅ 003 - 2(1): ᐃᓕᔭᐅᓃᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ - ᖃᐅᔨᒃᑲᐃᓂᖅ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖃᐅᔨᒃᑲᐃᕗᖓ ᕿᑎᖅᑰᒻᒥ, ᒫᑦᓯ 11< 2004, ᐱᒋᐊᖅᑎᑦᑎᕗᖓ 
ᐅᑯᓂᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᖓᑕ ᐊᑯᓪᓕᖅ, ᒪᓕᒐᓕᐅᖅᕕᒃ ᐊᑐᓕᖁᔨᓪᓗᓂ ᑲᒥᓴᓇᖓᓄᑦ 
ᓄᓇᕗᑦ, ᐅᑯᐊ ᒪᓕᒐᓕᐅᖅᑏᑦ ᐃᓕᔭᐅᖁᓪᓗᒋᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᓄᓇᕗᒻᒥ: 

• ᓕᐅᓇ ᐊᒡᓗᒃᑲᖅ, ᒪᓕᒐᓕᐅᖅᑎ ᓇᑦᑎᓕᒃᒧᑦ 
• ᐅᓛᔪᖅ ᐊᑭᓱᒃ, ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ 
• ᓕᕖᓇ ᐳᕋᐅᓐ, ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊ/ᑎᑭᕋᔾᔪᐊᕐᒧᑦ 
• ᐲᑕ ᕿᓚᕝᕙᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ 
• ᐄᑐᐊᖅ ᐲᑯ, ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ 
• ᑕᐃᕕᑦ ᓯᒪᐃᓛᖅ, ᒪᓕᒐᓕᐅᖅᑎ ᖃᒪᓂᖅᑐᐊᒧᑦ 
• ᓗᐃ ᑕᐹᕐᔪᒃ, ᒪᓕᒐᓕᐅᖅᑎ ᐊᒥᑦᑐᕐᒧᑦ 

ᐅᖃᖅᑏ, ᓈᒻᒪᑦᑎᐊᓕᖅᑲᑦ ᐊᖏᖅᑕᐅᔪᒪᓛᕋᒪ ᐱᓕᕆᐊᖃᕐᓗᑕ ᐱᒋᐊᖅᑎᑕᓐᓂᒃ ᐅᓪᓗᒥ. ᖁᔭᓐᓇᒦᒃ. 
 
ᐅᖃᖅᑎ: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ. ᒥᓂᔅᑕ ᕿᓚᕝᕙᖅ. 
 
ᐱᒋᐊᖅᑎᑕᖅ 004 - 2(1): ᐃᓕᔭᐅᓂᖅ ᑐᒡᓕᐊᓄ ᐅᖃᖅᑎᐅᑉ ᐊᒻᒪᓗ ᑐᒡᓕᐊ ᐃᒃᓯᕙᐅᑕᐃᑦ 

ᑲᑎᒪᔨᑐᐃᓐᓇᐅᑎᓪᓗᒋᑦ - ᖃᐅᔨᒃᑲᐃᓂᖅ 
 
ᐊᖏᔪᖅᑳᖅ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᑕᐅᑎᓪᓗᒍ, ᒪᑦᓯ 11, 
2004, ᐱᒋᐊᖅᑎᑦᑎᓂᐊᕋᒪ ᐆᒥᖓ; (ᑐᓵᔨᑎᒎᕈᓐᓃᖅᑐᖅ) ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ 
ᒪᓕᒐᓕᐅᖅᑎᖓᑕ ᑲᖏᖅᖠᓂᐅᑉ ᐅᐊᓇᖓᓄᑦ, ᒥᔅᑕ. ᐸᑎᖅ ᓇᑦᓯᖅ, ᒪᓕᒐᓕᐅᖅᑎ ᓇᓄᓕᒃᒧᑦ, ᐃᓕᔭᐅᖁᓪᓗᒋᑦ 
ᑐᒡᓕᕆᔭᐅᓗᑎᒃ ᐅᖃᖅᑎᒧᑦ. ᐊᒻᒪᓗ ᔭᐃᒥᓯ ᐋᕆᐊᖅ, ᒪᓕᒐᓕᐅᖅᑎ ᐅᖅᑯᒥᐅᓄᑦ, ᐊᒻᒪᓗ ᔫ ᐋᓚᓐ 
ᐃᕝᕙᒍᑕᐃᓚᖅ, ᒪᓕᒐᓕᐅᖅᑎ ᖁᓪᓗᖅᑑᒧᑦ, ᐃᓕᔭᐅᖁᓪᓗᒋᑦ ᑐᒡᓕᐊᓄᑦ ᐃᒃᓯᔭᐅᑕᐅᑉ ᑲᑎᒪᔨᑐᐃᓐᓇᕐᓄᑦ. 
 
ᐅᖃᖅᑏ, ᓈᒻᒪᑦᑎᐊᓕᖅᑲᑦ ᐅᓪᓗᒥ ᐊᖏᖅᑕᐅᔪᒪᓂᐊᖅᑯᖓ ᐱᒋᐊᖅᑎᑕᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᖃᐃᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. ᒥᔅᑕ. ᒪᑉᓴᓛᖅ. 
 
ᐱᒋᐊᖅᑎᑕᖅ 005 - 2(1): ᐃᓕᔭᐅᓃᑦ ᐊᐅᓚᑦᓯᓂᕐᒧᑦ ᐊᒻᒪᓗ ᐱᔨᑦᓯᕋᐅᑎᖃᕐᓂᕐᒧᑦ ᑲᑎᒪᔩᑦ - 
ᖃᐅᔨᒃᑲᐃᓂᖅ 
 
ᒪᑉᓴᓛᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᕿᑎᖅᑰᒻᒥ, ᒫᑦᓯ 11, 2004, ᐱᒋᐊᖅᑎᑦᑎᓂᐊᕐᕋᒪ ᐆᒥᖓ: 
ᑕᐃᒪᐃᒻᒪᑦ, ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᑎᐅᑉ ᕿᑭᖅᑖᓘᑉ ᓂᒋᐊᓄᑦ, ᑖᒃᑯᐊ ᒪᓕᒐᓕᐅᖅᑏᑦ 
ᐃᓕᔭᐅᓗᑎᒃ ᐊᐅᓚᑦᓯᓂᕐᒧᑦ ᐊᒻᒪᓗ ᐱᔨᑦᓯᕋᐅᑎᖃᕐᓂᕐᒧᑦ ᑲᑎᒪᔨᖏᓐᓄᑦ ᑖᒃᓱᒪ ᒪᓕᒐᓕᐅᖅᕕᐅᑉ. ᑕᒑᖅ ᑰᓕ, 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᐲᑕ ᕿᓚᕝᕙᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ, ᑮᑦ ᐲᑐᓴᓐ, 
ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. 
 
ᐅᖃᖅᑏ, ᓈᒻᒪᑦᑎᐊᓕᖅᑲᑦ ᐅᓪᓗᒥ ᐊᖏᖅᑕᐅᔪᒪᓂᐊᖅᑯᖓ ᐱᒋᐊᖅᑎᑕᐅᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. ᐹᓇᐹᓯ. 
 
ᐱᒋᐊᖅᑎᑕᖅ 006 - 2(1): ᐃᓕᔭᐅᓂᑦ ᑎᒃᑯᐊᖅᓯᔪᓐᓇᖅᑐᑦ ᑲᑎᒪᕋᓛᑦ - ᖃᐅᔨᒃᑲᐃᓂᖅ 
 
ᐹᓇᐹᓯ: ᓇᑯᕐᒦᑦ, ᐅᖃᖅᑏ. ᓯᑕᒻᒥᖅᒥᑦ, ᒫᑦᓯ 11, 2004-ᒥ ᓅᒋᐊᕐᓂᐊᖅᑕᕋ ᐱᖁᔨᕗᖔᕈᑎ. ᑕᐃᒪᐃᒻᒪᑦ, 
ᓅᒋᐊᖅᑕᕋ ᐊᐃᑉᐱᖅᑕᐅᑎᓪᓗᒍ ᒪᓕᒐᓕᐅᖅᑎᒧᑦ ᓇᓄᓕᒃᒥ ᑎᒃᑯᐊᕐᑕᐅᓂᐊᖅᑎᓪᓗᒍ ᑐᖏᓕᖏᓐᓄᑦ ᑲᑎᒻᒪᔩᑦ 
ᒪᓕᒐᓕᐅᕐᕕᒻᒥᑦ; ᑕᒑᖅ ᑰᓕ ᒪᓕᒐᓕᐅᖅᑎ ᑲᖏᖅᓯᓂᐅᑉ ᐅᐊᓐᓇᖓᓄᑦ, ᑮᑦ ᐲᑐᓴᓐ ᒪᓕᒐᓕᐅᖅᑎ 
ᐃᖃᓗᑦᑑᑦᓯᐊᕐᒧᑦ, ᕼᐊᓐᑐ ᑐᑐ ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ ᓈᒻᒪᑦᓯᑉᐸᑦ ᐅᓪᓗᒥ ᐊᖏᖅᑕᐅᒍᒪᔪᖓ 
ᑲᒪᒋᓂᐊᖅᓗᒍ ᐱᖁᔨᕗᖔᕈᑎᒐ. ᓇᑯᕐᒦᑦ, ᐅᖃᖅᑏ. 
 
ᐅᖃᖅᑎ: ᖃᐅᔨᔭᐅᓂᖏᑦ ᐱᖁᔨᕗᖔᕈᑏᑦ. ᐲᑐᓴᓐ. 

ᐱᒋᐊᖅᑎᑕᖅ 007 - 2(1): ᐊᑯᓂᒋᐊᖅ ᓄᖅᑲᐅᑎ - ᖃᐅᔨᒃᑲᐃᓂᖅ 
 
ᐲᑐᓴᓐ: ᓇᑯᕐᒦᑦ, ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ ᓯᑕᒻᒥᖅᒥᑦ ᒫᑦᓯ 11, 2004-ᒥ ᓅᒋᐊᕐᓂᐊᖅᑕᕋ 
ᐱᖁᔨᕗᖔᕈᑎ, ᐊᐃᑉᐱᖅᑕᐅᑎᓪᓗᒍ ᒪᓕᒐᓕᐅᖅᑎᒧᑦ ᓇᑦᑎᓕᒻᒥᑦ, ᑕᐃᒪᐃᒃᑲᓗᐊᖅᑎᓪᓗᒍ ᒪᓕᒐᐅᔪᖅ 4, 
ᒪᓕᒐᓕᐅᖅᕕᒻᒥᑦ ᐱᔭᕇᖅᐸᑕ ᑲᑎᒻᒪᓂᖏᑦ ᐃᖃᓗᓐᓂᑦ ᓄᖅᑲᓂᐊᖅᑐᑦ ᒪᐃ 12, 2004-ᒥ ᐃᖃᓗᓐᓂᑦ. 
 
ᐅᖃᖅᑏ, ᓈᒻᒪᑦᓯᑉᐸᑦ ᐅᓪᓗᒥ ᐊᖏᖅᑕᐅᒍᒪᔪᖓ ᑲᒪᒋᓂᐊᖅᓗᒍ ᐱᖁᔨᕗᖔᕈᑎᒐ. ᓇᑯᕐᒦᑦ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᑦ. ᖃᐅᔨᔭᐅᓂᖏᑦ ᐱᖁᔨᕗᖔᕈᑏᑦ. ᐱᑕᖃᕈᓐᓃᖅᐸᑦ ᖃᐅᔨᔭᐅᒋᐊᓕᓐᓂᑦ ᐱᖁᔨᕗᖔᕈᑎᓂᑦ 
ᐅᓪᓗᒥ, ᒪᒥᐊᓇᖅ ᑰᓖ. 
 
ᐱᒋᐊᖅᑎᑕᖅ 008 - 2(1): ᑲᑐᔾᔨᖃᑎᒌᓐᓂᖅ ᓴᖏᓂᖅᓴᒥᑦ ᓄᓇᕘᖃᓂᖅᒧᑦ - ᖃᐅᔨᒃᑲᐃᓂᖅ 
 
ᑰᓕ: ᓇᑯᕐᒦᑦ, ᐅᖃᖅᑏ. ᐅᖃᖅᑏ ᖃᐅᔨᒃᑲᐃᕗᖓ ᓯᑕᒻᒥᖅᒥᑦ ᒫᑦᓯ 11, 2004-ᒥ, ᓅᒋᐊᕐᓂᐊᖅᑕᕋ 
ᐱᖁᔨᕗᖔᕈᑎ, ᐊᐃᑉᐱᖅᑕᐅᑎᓪᓗᒍ ᒪᓕᒐᓕᐅᖅᑎᐅᑉ ᐃᖃᓗᐃᑦ ᐱᖓᓐᓇᖓᓄᑦ ᐃᓘᓐᓇᑎᒃ ᒪᓕᒐᓕᐅᕐᕕᒻᒦᑦᑐᑦ 
ᐊᖏᖅᓯᒪᑦᓯᐊᖁᓪᓗᒋᑦ ᐱᓕᕆᖃᑎᒌᓐᓂᕐᒥᑦ ᑎᑭᒍᒪᔭᑦᑎᓐᓄᑦ ᐱᓇᓱᐊᖅᓂᑎᓐᓄᑦ. 
 
ᐅᖃᖅᑏ, ᓈᒻᒪᑦᓯᑉᐸᑦ ᐅᓪᓗᒥ ᐊᖏᖅᑕᐅᒍᒪᔪᖓ ᑲᒪᒋᓂᐊᖅᓗᒍ ᐱᖁᔨᕗᖔᕈᑎᒐ. ᓇᑯᕐᒦᑦ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᑦ. ᖃᐅᔨᔭᐅᓂᖏᑦ ᐱᖁᔨᕗᖔᕈᑏᑦ. ᑲᑎᒻᒪᔪᑎᑦᓴᖏᑦ 12-ᒥ. ᖃᐃᔨᔭᐅᓂᖏᑦ ᐱᖁᔨᕗᖔᕈᑏᑦ 
ᓯᕗᓪᓕᖅᒥᑦ ᐅᖃᓕᒫᖅᑕᐅᓂᖓ ᐱᖁᔭᐃᑦ. ᑲᑎᒻᒪᐅᑎᑦᓴᖏᑦ 13-ᒥ. ᐱᖁᔨᕗᖔᕈᑏᑦ. ᐃᕝᔭᒍᑕᐃᓚᖅ. 
 
ᐃᕝᔭᒍᑕᐃᓚᖅ: ᓇᑯᕐᒦᑦ, ᐅᖃᖅᑏ. ᐅᖃᖅᑏ, ᓈᒻᒪᑦᓯᑉᐸᑦ ᐅᓪᓗᒥ ᐊᖏᖅᑕᐅᒍᒪᔪᖓ ᑲᒪᒋᓂᐊᖅᓗᒍ 
ᐱᖁᔨᕗᖔᕈᑎᒐ.  
 
ᐅᖃᖅᑎ: ᐃᕝᔭᒍᑕᐃᓚᖅ ᐊᖏᖅᑕᐅᒍᒪᔪᖅ ᑲᒪᒋᓂᐊᖅᓗᒍ ᐱᖁᔨᕗᖔᕈᑎ. ᐊᒡᒑᖅᑐᖃᖅᑳ? ᐊᒡᒑᖅᑐᖃᖏᑦᑐᖅ. 
ᑲᔪᓯᒋᐊᕆᑦ, ᐃᕝᔭᕈᐃᓚᖅ. 
 

ᑲᑎᒪᔾᔪᑎᒃᓴᖅ 13: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 002 - 2(1): ᑎᒃᑯᐊᖅᑕᐅᓂᖓ ᓯᕗᓕᖅᑎᐅᑉ 
 
ᐃᕝᔭᕈᑕᐃᓚᖅ: ᓇᑯᕐᒦᑦ, ᐅᖃᖅᑏ. ᐃᓚᒍᑕᖓᓂᑦ ᒪᓕᒐᕐᓂᑦ 60(1) ᒪᓕᒐᓕᐅᕐᕕᒻᒥᑦ ᐊᒻᒪ ᓯᕗᓕᖅᑏᑦ 
ᐊᐅᓚᑦᓯᔨᖏᑦ ᒪᓕᒐᖓ ᐊᑐᐃᓐᓇᐅᑎᑦᓯᕗᖅ ᓯᕗᓕᖅᑎᒥᑦ ᓂᕈᐊᕆᐊᖃᕆᐊᖏᑦ ᒪᓕᒐᓕᐅᕐᕕᒻᒥᑦ 
ᒪᓕᒐᓕᐅᖅᑎᓄᑦ: 
 
ᓅᒋᐊᖅᑕᕋ, ᐊᐃᑉᐱᖅᑕᖓᓂᑦ ᒪᓕᒐᓕᐅᖅᑎᐅᑉ ᐸᓐᓂᑑᒻᒥᑦ, ᒪᓕᒐᓕᐅᖅᕕᒃ ᐊᑐᓕᖁᔨᕗᑦ ᑲᒥᓯᓇᒧᑦ ᓄᓇᕘᒻᒥᑦ 
ᐹᓪ ᐅᑲᓕᖅ, ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᑎᒃᑯᐊᖅᑕᐅᓂᐊᖅᑎᓪᓗᒍ ᓯᕗᓕᖅᑎᐅᓂᖅᒧᑦ ᓄᓇᕘᒻᒥᑦ 
ᐊᒻᒪ ᓯᕗᓕᖅᑏᑦ ᐊᐅᓚᑦᓯᔨᖏᓐᓄᑦ ᑲᑎᒻᒪᔨᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᓇᑯᕐᒦᑦ. ᐱᖁᔨᕗᖔᕈᑎᑕᓕᒃ ᐊᐃᑉᐱᖅᑕᐅᓂᐊᖅᑐᖅ ᐸᓐᓂᖅᑑᒥᑦ. ᐃᓪᓘᓐᓇᑎᒃ ᐊᖏᖅᑐᑦ. 
ᐊᖏᖏᑦᑐᑦ. ᐱᖁᔨᕗᖔᕈᑎ ᓅᑕᐅᒋᐊᖅᑕᖓ ᐃᕝᔭᒍᑕᐃᓚᖅᐅᑉ, ᐊᐃᑉᐱᖅᑕᖓ ᒪᓕᒐᓕᐅᖅᑎᐅᑉ ᐸᓐᓂᖅᑑᒥᑦ 
ᐊᖏᖅᑐᑦ. ᐊᖏᖏᑦᑐᑦ. ᓂᕈᐊᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᒃᓴᖅ 13. ᐱᒋᐊᖅᑎᑕᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᕙᖓᓗ, ᐃᓘᓇᖏᓐᓄᑦ ᐊᖏᖅᑕᐅᒍᒪᒻᒥᔪᖓ ᐱᓕᕆᐊᖃᕐᓗᑕ ᐅᓪᓗᒥ 
ᐱᒋᐊᖅᑎᖅᑲᐅᔭᓐᓄᑦ. 
 
ᐅᖃᖅᑎ: ᑐᑐ ᐊᖏᖅᑕᐅᒍᒪᔪᖅ ᐱᓕᕆᐊᖃᕐᓗᓂ ᐱᒋᐊᖅᑎᖅᑲᐅᔭᒥᓄᑦ. ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ. ᑲᔪᓯᒋᑦ. 
ᑐᑐ. 
 
ᐱᒋᐊᖅᑎᑕᖅ 003 - 2(1): ᐃᓕᔭᐅᓂᖏᑦ ᐊᐅᓚᑦᑎᓂᕐᒧᑦ ᑲᑎᒪᔩᑦ 
 
ᑐᑐ: ᖁᔭᓐᓇᒦᒃ ᐅᖃᖅᑎ, ᐅᖃᖅᑏ, ᐃᒪᐃᒻᒪᑦ ᐃᓚᒍᑕᖓ 60(1)(b) ᒪᓕᒐᓕᐅᖅᑎᒃᑯᑦ ᐊᐅᓚᑦᓯᔩᓪᓗ ᑲᑎᒪᔨᖏᑕ 
ᒪᓕᒐᖓ ᓴᖅᑮᒻᒪᑦ ᐃᒫᒃ ᐱᑕᖃᕐᓂᐊᕐᒪᑦ ᐊᐅᓚᑦᓯᔩᑦ ᑲᑎᒪᔨᖏᓐᓂᒃ ᓄᓇᕗᒻᒧᑦ ᑲᑎᒪᔨᖃᓪᓗᓂ ᐃᓕᔭᐃᔪᓂᒃ 
ᑲᒥᓴᓇᖓᑕ ᓄᓇᕗᑦ ᐊᑐᓕᖁᔭᐅᔪᓄᑦ ᑖᒃᑯᓇᓐᖓ ᒪᓕᒐᓕᐅᖅᑎᓄᑦ. 
 
ᑕᐃᒪᓕ ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎ ᐊᑯᓪᓕᒧᑦ, ᒪᓕᒐᓕᐅᖅᕕᒃ ᐊᑐᓕᖁᔨᓗᓂ 
ᑲᒥᓴᓇᖓᓄᑦ ᓄᓇᕗᑦ ᐅᑯᓂᖓ ᒪᓕᒐᓕᐅᖅᑎᓂᒃ ᐃᓕᔭᐃᓗᑎᒃ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᓄᓇᕗᒻᒥ: 
 

• ᓕᐅᓇ ᐊᒡᓗᒃᑲᑦ, ᒪᓕᒐᓕᐅᖅᑎ ᓇᑦᑎᓕᒃᒧᑦ 
• ᐅᓛᔪᖅ ᐊᑭᓱᒃ, ᒪᓕᒐᓕᐅᖅᑎ ᕿᑭᖅᑖ `ᓗᑉ ᓂᒋᐊᓄᑦ 
• ᓕᕖᓇ ᐳᕋᐅᓐ, ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐅᓄᑦ/ᑎᑭᕋᔾᔪᐊᕐᒧᑦ 
• ᐲᑕ ᕿᓚᕝᕙᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ 
• ᐄᑐᐊᖅ ᐲᑯ, ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ 
• ᑕᐃᕕᑦ ᓯᒪᐃᓛᖅ, ᒪᓕᒐᓕᐅᖅᑎ ᖃᒪᓂᖅᑐᐊᒧᑦ 
• ᓗᐃ ᑕᐹᕐᔪᒃ, ᒪᓕᒐᓕᐅᖅᑎ ᐊᒥᑦᑐᕐᒧᑦ 

 
ᖁᔭᓐᓇᒦᒃ, ᐊᒃᓱᐊᓗᒃ, ᐅᖃᖅᑏ. 
 
ᐅᖃᖅᑎ: ᐱᒋᐊᖅᑎᑕᐅᓯᒪᔪᖃᒻᒪᑦ, ᓅᑕᐅᒋᐊᖅᑐᖅ ᒥᔅᑕ. ᑐᑑᑉ. ᓂᕈᐊᕈᒪᓕᖅᑐᑦ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. 
ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᒃᓴᖅ. ᐱᒋᐊᖅᑎᑕᐃᑦ. ᒥᓂᔅᑕ ᕿᓚᕝᕙᖅ. 
 
ᐊᖏᔪᖅᑳᖅ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᒪᐃᒻᒪᑦ ᐃᓚᖓ 42 ᑕᕝᕙᓂ ᒪᓕᒐᓕᐅᖅᑎᒃᑯᑦ 
ᐊᐅᓚᑦᑎᔩᓪᓗ ᑲᑎᒪᔨᖏᑦ; ᒪᒥᐊᓇᖅ, ᐅᖃᖅᑏ ᓯᕗᕙᓕᕐᒥᒐᒪ ᐊᑕᐅᓯᒃᒥᒃ ᒪᑉᐱᖅᑐᒐᕐᒥᒃ. (ᑐᓵᔨᑎᒍᑦ)  

ᐊᖏᖅᑕᐅᔪᒪᓪᓗᖓ ᐃᓘᓇᖏᓐᓄᑦ ᐱᓕᕆᐊᖃᕐᓗᖓ ᐱᒋᐊᖅᑎᖅᑲᐅᔭᓐᓂᒃ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᒍᒪᕗᖅ ᐱᓕᕆᐊᖁᕈᒪᓪᓗᓂ ᐱᒋᐊᖅᑎᖅᑲᐅᔭᒥᓂᒃ . ᐋᒡᒑᖅᑐᖃᑉᐸ? 
ᐱᑕᖃᖏᒻᒪᑦ. ᑲᔪᓯᔪᖅ, ᒥᓂᔅᑕ ᕿᓚᕝᕙᖅ. 
 
ᐱᒋᐊᖅᑎᑕᖅ 004 - 2(1): ᐃᓕᔭᐅᓂᖏᑦ ᑐᒡᓕᐊᓄᑦ ᐅᖃᑦᑎᐅᑉ ᐊᒻᒪᓗ ᑐᒡᓕᐊ ᐃᒃᓯᕙᐅᑕᐅᑉ 

ᑲᑎᒪᑐᐃᓐᓇᑎᓪᓗᒋᑦ 
 
ᐊᖏᔪᖅᑳᖅ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᒪᐃᒻᒪᑦ, ᑎᑎᕋᖅᓯᒪᔪᖅ 42 ᑕᕝᕙᓂ 
ᒪᓕᒐᓕᐅᖅᑎᒃᑯᑦ ᐊᐅᓚᑦᑎᔩᓪᓗ ᑲᑎᒪᔨᖏᑕ ᒪᓕᒐᖓ ᑐᒡᓕᒃᓴᒥᒃ ᐅᖃᑦᑎᒧᑦ ᓂᕈᐊᖅᑐᖃᕆᐊᖃᒻᒪᑦ 
ᓯᕗᓪᓕᖅᐹᖓᓂ ᑲᑎᒪᓂᐅᑉ ᐊᒻᒪᓗ ᐃᒪᐃᒻᒪᑦ ᑎᑎᕋᖅᓯᒪᔪᖅ 43 ᑐᒡᓕᐊ ᐃᒃᓯᕙᐅᑕᐅᑉ ᑲᑎᒪᑐᐃᓐᓇᑎᓪᓗᒋᑦ 
ᓂᕈᐊᖅᑕᐅᒋᐊᖃᒻᒥᒻᒪᑦ ᓯᕗᓪᓕᖅᐹᒥ ᑲᑎᒪᓂᖃᑦᑎᓪᓗᒋᑦ; 
 
(ᑐᓵᔨᒃᑰᕈᓐᓃᖅᑐᖅ) ᑕᐃᒪᓕ ᒫᓐᓇ ᐃᒪᐃᓕᕐᓕ, ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᐅᑉ ᑲᖏᖅᓕᓂᕐᒧᑦ ᐊᐅᓐᓇᖓᓄᑦ, ᒪᓕᒐᓕᐅᖅᑎ ᓇᓄᓕᒃᒧᑦ ᐃᓕᔭᐅᖁᓪᓗᒋᑦ ᑐᒡᓕᐊᓄᑦ 
ᐅᖃᖅᑎᐅᑉ. 
 
ᐊᒻᒪᓗ ᒪᓕᒐᓕᐅᖅᑏᑦ ᐅᖅᑯᒥᐅᓄᑦ ᐊᒻᒪᓗ ᖁᓪᓗᖅᑑᒧᑦ ᐃᓕᔭᐅᖁᓪᓗᒋᑦ ᑐᒡᓕᐊᓄᑦ ᐃᒃᓯᕙᐅᑕᐅᑉ 
ᑲᑎᒪᑐᐃᓐᓇᑎᓐᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐱᒋᐊᖅᑎᑦᑎᔪᖃᑦᑐᖅ. ᐊᐱᖅᑯᑎᑦ? ᐱᑕᖃᖏᒻᒪᑦ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᑲᔪᓯᔪᖅ. ᑲᑎᒪᒡᔪᑎᒃᓴᖅ 
13. ᐱᒋᐊᕈᑎᑦ. ᒪᑉᓴᓛᖅ. 
 
ᒪᑉᓴᓛᖅ (ᑐᓵᔨᑎᒍᑦ); ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᓪᓗᖓ ᐱᓕᕆᐊᖃᕈᒪᓪᓗᖓ ᐅᓪᓗᒥ 
ᐱᒋᐊᖅᑎᖅᑲᐅᔭᓐᓂᒃ. 
 
ᐅᖃᖅᑎ: ᒥᔅᑕ. ᒪᑉᓴᓛᖅ ᐊᖏᖅᑕᐅᒍᒪᔪᖅ ᐱᓕᕆᐊᖃᕈᒪᓪᓗᓂ ᐅᓪᓗᒥ ᐱᒋᐊᖅᑎᖅᑲᐅᔭᖓᓂ. ᐋᒡᒑᖅᑐᖃᑉᐸ? 
ᐱᑕᖃᖏᑦ. ᑲᔪᓯᒋᑦ, ᒪᑉᓴᓛᖅ. 
 
ᐱᒋᐊᖅᑎᑕᖅ 005 - 2(1): ᐃᓕᔭᐅᓃᑦ ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᖃᕐᓂᕐᒧᑦ ᑲᑎᒪᔩᑦ 
 
ᒪᑉᓴᓛᖅ: ᖁᔭᓐᓇᒦᒃ, ᐅᖃᖅᑎ, ᐃᒪᐃᒻᒪᑦ ᑎᑎᕋᖅᓯᒪᔪᖅ (38) ᒪᓕᒐᓕᐅᖅᑎᒃᑯᑦ ᐊᐅᓚᑦᑎᔨᓪᓗ ᑲᑎᒪᔨᖏᑕ 
ᒪᓕᒐᖓ ᑐᓂᓯᒻᒪᑦ ᒪᓕᒐᓕᐅᖅᕕᒻᒧᑦ ᐃᓕᓯᓗᑎᒃ ᒪᓕᒐᓕᐅᖅᑎᓂᒃ ᐊᐅᓚᑦᑎᓂᕐᒧᑦᒃ ᐊᒻᒪᓗ 
ᐱᔨᑦᑎᕋᐅᑎᖃᕐᓂᕐᒧᑦ ᑲᑎᒪᔨᓄᑦ. 
 
ᐊᒻᒪᓗ ᐃᒪᐃᒻᒪᑦ ᑎᑎᕋᖅᓯᒪᔪᖅ 38(2) ᐅᖃᕐᒪᑦ ᐊᐅᓚᑦᑎᔩᑦ ᐊᒻᒪᓗ ᐱᔨᑦᑎᕋᐅᑎᖃᕐᓂᕐᒧᑦ ᑲᑎᒪᔩᑦ 
ᐃᓕᔭᐅᓗᑎᒃ ᓯᕗᓪᓕᖅᐹᒥ ᑲᑎᒪᓂᖃᑦᑎᓪᓗᒋᑦ ᒪᓕᒐᓕᐅᖅᑏᑦ. 
 
ᑕᐃᒪᓕ ᒫᓐᓇ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᐅᑉ ᕿᑭᑦᑖᓘᑉ ᓂᒋᐊᓄᑦ, ᐅᑯᐊ 
ᒪᓕᒐᓕᐅᖅᑏᑦ ᐃᓕᔭᐅᓗᑎᒃ ᐊᐅᓚᑦᑎᓂᕐᒧᑦ ᐊᒻᒪᓗ ᐱᔨᑦᑎᕋᐅᑎᖃᕐᓂᕐᒧᑦ ᑲᑎᒪᔨᖏᓐᓄᑦ ᒪᓕᒐᓕᐅᖅᑏᑦ. 
 

• ᑕᒑᖅ ᑰᓕ, ᒪᓕᒐᓕᐅᖅᑎ ᑲᖏᖅᓖᓂᐅᑉ ᐅᐊᓐᓇᖓᓄᑦ 
• ᐲᑕ ᕿᓚᕝᕙᖅ, ᒪᓕᒐᓕᐅᖅᑎ ᐸᖕᓂᖅᑑᒧᑦ 
• ᑮᑦ ᐲᑐᓴᓐ, ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ 

• Hᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐱᖁᔨᕗᖔᕈᑎᑕᖃᒻᒪᑦ. ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ? ᑲᔪᓯᔪᖅ. ᑲᑎᒪᑎᒃᓴᖅ. ᐱᒋᐊᖅᑎᑕᑦ. ᐹᓇᐹᓯ. 
 
ᐹᓇᐹᓯ: ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᓪᓗᖓ ᐱᓕᕆᐊᖃᕐᓗᖓ ᐅᓪᓗᒥ ᐱᖁᔨᕗᖔᖃᐅᔭᓐᓂᒃ. 
 
ᐅᖃᖅᑎ: ᓕᕙᐃ ᐹᓇᐹᓯ ᐊᖏᖅᑕᐅᒍᒪᔪᖅ ᐱᓕᕆᐊᖃᕈᒪᓪᓗᓂ ᐱᖁᔨᕗᖔᕈᑎᒋᖅᑲᐅᔭᒥᓂᒃ ᐅᓪᓗᒥ. 
ᐋᒡᒑᖅᑐᖃᑉᐸ? ᐱᑕᖃᖏᑦᑐᖅ. ᑲᔪᓯᔪᖅ. ᒥᔅᑕ. ᐹᓇᐹᓯ. 
 
ᐱᒋᐊᖅᑎᑕᖅ 006 - 2(1): ᐃᓕᔭᐅᔪᑦ ᑎᒃᑯᐊᖅᓯᔪᓐᓇᖅᑐᑦ ᑲᑎᒪᔨᕋᓛᑦ 
 
ᐹᓇᐹᓯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ. 
 
ᐃᒪᐃᒻᒪᑦ ᐊᑐᖅᑕᐅᔭᕆᐊᖃᒻᒪᑦ ᒪᓕᒐᕋᓛᖅ 83 ᑖᒃᑯᐊ ᒪᓕᒐᓕᐅᖅᑏᑦ ᐃᓕᓯᓂᐊᕐᓗᑎᒃ ᑎᒃᑯᐊᖅᓯᔪᓐᓇᖅᑐᑦ 
ᑲᑎᒪᔨᕋᓛᓂᒃ ᐱᖓᓱᓂᖑᓐᓃᑦ ᑲᑎᒪᔨᒃᓴᓂᒃ ᐅᓂᒃᑳᖃᑦᑕᕐᓗᑎᒃ ᐊᒻᒪᓗ ᓴᖅᑮᖃᑦᑕᕐᓗᑎᒃ ᐊᑐᓕᖁᔨᔾᔪᑎᓂᒃ, 
ᓱᑲᑦᑐᒃᑯᑦ, ᒪᓕᒐᓕᐅᖅᑏᑦ ᐱᖃᑕᐅᓗᑎᒃ ᑕᕝᕙᓂ ᑎᒃᑯᐊᖅᑎᔪᓐᓇᖅᑐᑦ ᑲᑎᒪᔨᕋᓛᓂ: 
 
ᑕᐃᒪᐃᒻᒪᑦ, ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᖓᓄᑦ ᓇᓄᓕᒃ, ᑖᒃᑯᐊ: 
 
ᑕᒑᖅ ᑰᓕ, ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ 
ᑮᑦ ᐲᑐᓴᓐ, ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ 
ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ 
 
ᐃᓕᔭᐅᓗᑎᒃ ᑎᒃᑯᐊᖅᓯᔪᓐᓇᖅᑐᑦ ᑲᑎᒪᔨᕋᓛᖓᓄᑦ ᒪᓕᒐᓕᐅᖅᑏᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ: ᐱᖁᔨᕗᖔᕈᑎᑕᖃᑉᐳᖅ. ᐊᐱᖅᑯᑎᑕᖃᖏᒻᒪᑦ. ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ. ᑲᔪᓯᔪᖅ. ᑲᑎᒪᔾᔪᑎᒃᓴᖅ 
13. ᐱᒋᐊᖅᑎᑕᒃᓴᐃᑦ, ᒥᔅᑕ. ᐲᑐᓴᓐ. 
 
ᑮᑦ ᐲᑐᓴᓐ: ᖁᔭᓐᓇᒦᒃ, ᐅᖃᖅᑎ, ᐊᖏᖅᑕᐅᔪᒪᓪᓗᖓ ᐱᓕᕆᐊᖃᕈᒪᒐᒪ ᐅᓪᓗᒥ ᐱᒋᐊᖅᑎᖅᑲᐅᔭᓐᓂᒃ. 
 
ᐅᖃᖅᑎ: ᐲᑐᓴ ᐊᖏᖅᑕᐅᒍᒪᔪᖅ ᐱᓕᕆᐊᖃᕈᒪᓪᓗᓂ ᐅᓪᓗᒥ ᐱᒋᐊᖅᑎᖅᑲᐅᔭᖓᓂᒃ. ᐋᒡᒑᖅᑐᖃᑉᐸ? 
ᐱᑕᖃᖏᒻᒪᑦ. ᐲᑐᓴᓐ, ᑲᔪᓯᒋᑦ. 
 
ᐱᒋᐊᖅᑎᑕᖅ 007 - 2(1): ᐱᕕᒃᓴᖃᑦᑎᑕᐅᒃᑲᓐᓂᕈᒪᓂᖅ ᓄᖅᑲᓂᕐᒧᑦ 
 
ᐲᑐᓴᓐ: ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ ᓇᑦᑎᓕᒃ, ᐊᑐᕐᓗᒍ 
ᒪᓕᒐᕋᓛᖅ 4, ᑖᓐᓇ ᑲᑎᒪᕕᒃ ᓄᖅᑲᕐᓂᖓ ᒫᑦᓯ 9, 2004-ᒥ, ᓄᖅᑲᕐᓗᑎᒃ ᑎᑭᓐᓇᓱᐊᕐᓂᖓᓄᑦ ᒪᐃ 12, 2004 
ᐃᖃᓗᓐᓂ. 
 
ᐊᒻᒪᓗ ᓱᓕ, ᖃᖓᑐᐃᓐᓇᑦᑎᐊᖅ ᓯᕗᓂᐊᒍᑦ ᒪᐃ 12, 2004, ᐅᖃᖅᑎ ᓈᒻᒪᓴᖅᐸᑦ, ᐅᖃᖃᑎᖃᓚᐅᕐᓗᓂ 
ᑲᑎᒪᔨᓂᒃ ᐊᒻᒪᓗ ᒪᓕᒐᓕᐅᖅᑎᓂᒃ ᒪᓕᒐᓕᐅᖅᕕᒻᒥ, ᐃᓄᐃᑦ ᑲᑎᒪᒋᐊᖃᑦᑐᒋᑦᑎᒍᑎᒃ ᓯᕗᓂᐊᒍᑦ 
ᓄᖅᑲᖓᑎᓪᓗᒋᑦ,  

ᐅᖃᖅᑎ ᖃᐅᔨᒃᑲᐃᒋᐊᓕᒃ ᑕᐃᒪᓗ ᒪᓕᒐᓕᐅᖅᑏᑦ ᑲᑎᒪᓕᕐᓗᑎᒃ ᓇᓗᓇᐃᖅᑕᐅᔪᒥᒃ ᖃᐅᔨᒃᑲᐃᔾᔪᑎᒥ ᐊᒻᒪᓗ 
ᐱᓕᕆᓕᕐᓗᑎᒃ ᐱᔭᒃᓴᒥᓂᒃ ᓄᖅᑲᑦᑎᐅᓯᒪᑦᑎᐊᕐᕋᓗᐊᕐᒪᑦ ᑕᐃᒃᑯᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐱᖁᔨᕗᖔᕈᑎᑕᖃᒻᒪᑦ. ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᑦ? ᓈᒻᒪᓴᖏᑦᑐᑦ? ᑲᔪᓯᔪᖅ. ᑲᑎᒪᔾᔪᑎᒃᓴᖅ 13. 
ᐱᒋᐊᖅᑎᑕᑦ, ᒥᔅᑕ. ᑰᓕ. 
 
ᑰᓕ: ᐅᖃᖅᑏ, ᐊᖏᖅᑕᐅᔪᒪᓪᓗᖓ ᐅᓪᓗᒥ ᐱᒋᐊᖅᑎᖅᑲᐅᔭᓐᓄᑦ. 
 
ᐅᖃᖅᑎ: ᒥᔅᑕ. ᑰᓕ ᐊᖏᖅᑕᐅᔪᒪᔪᖅ ᐱᒋᐊᖅᑎᖅᑲᐅᔭᒥᓄᑦ. ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ. ᒥᔅᑕ. ᑰᓕ, ᑲᔪᓯᒋᑦ. 
 
ᐱᒋᐊᖅᑎᑕᖅ 008 - 2(1): ᐱᓕᕆᖃᑎᒌᓐᓂᖅ ᓴᓐᖏᓂᖅᓴᒥᒃ ᓄᓇᕘᖃᕐᓂᕐᒥᒃ 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᒪᐃᒻᒪᑦ ᑲᑎᒪᔨᑦ ᒪᓕᒐᓕᐅᖅᑎᒃᑯᑦ ᑐᒡᓕᐊᓂ ᒪᓕᒐᓕᐅᖅᑎᐅᓕᖅᑐᓂ 
ᑐᓂᔭᐅᓯᒪᖕᒪᑕ ᓂᕈᐊᖅᑎᒥᖕᓄᑦ ᐱᓕᕆᐊᖃᖁᔭᐅᓪᓗᑎᒃ ᓴᓐᖏᓂᖅᓴᒥᒃ ᓄᓇᕗᑖᖅᑎᑎᓂᕐᒥᒃ; 
 
ᐊᒻᒪᓗ ᑕᐃᒪᐃᒻᒪᑦ ᐊᒃᓱᕈᕈᑎᖃᕆᐊᖃᕐᓂᐊᕋᑦᑕ ᐱᓕᕆᐊᖃᕐᓗᑕ ᐃᓕᓐᓂᐊᖅᑐᓕᕆᓂᕐᒥᒃ, 
ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ, ᐱᕙᓪᓕᐊᔪᓕᕆᓂᕐᒥᒃ, ᐱᓕᕆᐊᒃᓴᖅᑖᖅᑎᑦᓯᓂᕐᒥᒡᓗ ᐊᒻᒪᓗ ᐃᒡᓗᕐᔪᐊᓕᐅᕐᓂᕐᒥᒃ 
ᐱᓕᕆᕕᒃᓴᓂᒃ; 
 
ᐊᒻᒪᓗ ᑕᐃᒪᐃᒻᒪᑦ ᐱᒻᒪᕆᐅᖕᒪᑦ ᐃᓄᐃᑦ ᐅᖃᐅᓯᖏᑦ ᐊᒻᒪᓗ ᐃᓕᖁᓯᖏᑦ ᐊᒃᓱᕈᕈᑎᖃᕆᐊᖃᕐᒪᑕ ᑕᒪᒃᑯᓂᖓ 
ᒐᕙᒪᒃᑯᑦ; 
 
ᐊᒻᒪᓗ ᑕᐃᒪᐃᒻᒪᑦ ᐊᖏᖃᑎᒌᒃᓯᒪᒋᐊᖃᕋᑦᑕ, ᐱᓕᕆᖃᑎᒌᑦᓯᐊᕐᓗᑕᓗ, ᓵᑕᐅᑦᓯᐊᕈᓐᓇᕐᓗᑕᓗ ᐅᐱᒋᔭᐅᓗᑕᓗ 
ᐱᓕᕆᒋᐊᖃᕋᑦᑕ ᑕᒪᒃᑯᓂᖓ ᐱᓕᕆᐊᖃᕐᓂᑦᑎᓐᓂᒃ; 
 
ᐊᒻᒪᓗ ᑕᐃᒪᐃᒻᒪᑦ ᑲᑎᖓᑦᓯᐊᕐᓗᑕ ᐱᓕᕆᐊᖃᕆᐊᖃᕋᑦᑕ ᑕᒪᒃᑯᐊ ᐱᓕᕆᐊᕆᓂᐊᖅᑕᕗᑦ ᑲᔪᓯᑦᓯᐊᖁᓪᓗᒋᑦ 
ᑭᒡᒐᖅᑐᑦᓯᐊᕐᓗᒋᑦ ᓂᕈᐊᖅᑎᒋᓯᒪᔭᕗᑦ, ᖃᓄᐃᑦᑑᒐᓗᐊᖅᐸᑕ, ᖃᓄᐃᑦᑐᓂᒡᓗ ᐅᖃᐅᓯᖃᕋᓗᐊᖅᐸᑕ 
ᖃᓄᐃᑦᑐᓂᒡᓗ ᐅᒃᐱᕐᓂᖃᕋᓗᐊᖅᐸᑕ; 
 
ᑕᐃᒪ ᐱᒋᐊᖅᑎᑦᓯᕗᖓ, ᑐᒡᓕᖅᑕᐅᓪᓗᖓ ᑲᑎᒪᔨᐅᔪᒧᑦ ᐃᖃᓗᐃᑦ ᐱᖓᖕᓇᖓᓂᑦ, ᑕᒪᕐᒥᒃ ᑲᑎᒪᔨᑦ 
ᐱᓕᕆᖃᑎᒌᑦᓯᐊᖁᓪᓗᒋᑦ ᐊᑕᐅᓯᕐᒧᑦ ᐱᓇᓱᐊᕈᑎᖃᕐᓗᑎᒃ ᐱᓕᕆᐊᒃᓴᖃᕐᓂᖏᓐᓂ ᒪᓕᒐᓕᐅᖅᑎᐅᓂᑦᑎᓐᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐱᒋᐊᖅᑎᑕᐅᓯᒪᔪᖃᒻᒪᑦ. ᐊᐱᖅᑯᑎᒃᓴᑦ? ᑰᓕ. 
 
ᑰᓕ: ᐅᖄᔾᔪᒍᒪᑐᐃᓐᓇᖅᑐᖓ. ᑖᓐᓇ ᐱᒋᐊᖅᑎᑕᕋ ᐱᑦᔪᑎᖃᑦᑐᖓ ᑐᓂᔭᐅᓯᒪᒐᑦᑕ ᐊᒻᒪᓗ ᐊᑕᐅᓯᕐᒥᒃ 
ᐅᖃᕈᒪᓪᓗᖓ ᐃᒫᒃ, ᐃᒻᒪᖃ ᐊᒥᓱᒃ ᐃᓄᐃᑦ ᑕᖅᑳᓃᑦᑐᑦ ᐃᓱᒪᔪᒃᓴᐅᔪᑦ ᐊᕕᒃᓯᒪᓂᖃᕐᓂᐊᕐᒪᑦ ᐃᓗᐊᓂ 
ᑲᑎᒪᕕᐅᑉ. ᐊᒥᓱᑦ ᐃᓄᐃᑦ ᐅᖃᒻᒪᑕᖅᑕᐅᖅ ᑕᑯᔪᒪᓪᓗᑎᒃ ᓴᓐᖏᓂᖅᓴᒥᒃ ᐃᓄᒃᑎᑐᑦ ᐅᖃᐅᓯᕐᒥᒃ. 
 
ᐃᓱᒪᔪᑦ ᐱᖃᑕᐅᖏᑦᑐᑑᒋᐊᒃᓴᖅ ᑲᒪᒋᔭᖃᓪᓗᐊᑕᖅᑎᓪᓗᑕ ᐃᓕᖅᑯᓯᖅᑎᓐᓂᒃ ᐊᒻᒪᓗ ᐅᖃᐅᓯᑦᑎᓐᓂᒃ ᐊᒻᒪᓗ 
ᐃᓚᖏᑦ ᐃᓄᐃᑦ ᐅᖃᒻᒪᑕ ᐅᑉᐱᕐᓂᖅ ᐊᕐᕕᐊᕈᑎᓕᕐᓂᐊᕐᒪᑦ ᒪᓕᒐᓕᐅᖅᑎᓄᑦ ᐅᕙᓂ. ᐅᐱᒍᓱᑦᑎᐊᖅᑐᖓ 
ᐃᓄᓐᓂᒃ ᐅᑉᐱᖅᑐᓂᒃ. 

ᑕᒪᑐᒧᖓ ᐊᖏᖅᑕᐅᔪᒪᓪᓗᖓ ᑲᑎᒪᕕᒻᒥ ᐱᓕᕆᖃᑎᒌᓐᓂᐊᕐᕋᑦᑕ ᖃᓄᐃᑦᑑᒐᓗᐊᕐᕈᑦᑕ ᐃᓅᓂᕗᑦ, ᐅᖃᐅᓯᕗᑦ, 
ᐅᑉᐱᓂᖅᐳᑦ ᒎᑎᒧᑦ. ᑎᑎᕋᖅᑕᐅᓂᒃᑯᑦ ᓂᕈᐊᖁᔨᔪᖓ. 
 
ᐅᖃᖅᑎ: ᐱᒋᐊᖅᑎᑕᐅᔪᒧᑦ. ᑎᑎᕋᖅᑕᐅᓂᒃᑯᑦ ᓂᕈᐊᕐᓂᐊᖅᐳᒍᑦ. ᐱᒋᐊᖅᑎᑕᐅᓯᒪᔪᖃᒻᒪᑦ, ᐱᒋᐊᖅᑎᑕᐅᔪᖅ 
ᑕᒑᖅ ᑰᓕ, ᐱᓕᕆᖃᑎᒌᓐᓂᕐᒥᒃ ᓴᓐᖏᓂᖅᓴᒧᑦ ᓄᓇᕗᖃᕐᓂᕐᒧᑦ. ᑕᐃᒃᑯᐊ ᓈᒻᒪᓴᖅᑐᐃᑦ, ᓇᖏᖅᓯᓕᑦ. 
 
ᑕᒑᖅ, ᐋᕆᐊᖅ, ᕿᓚᕝᕙᖅ, ᑕᐹᕐᔪᒃ, ᐊᑭᓱᒃ, ᐊᒡᓗᒃᑲᖅ, ᐅᑲᓕᖅ, ᐳᕋᐅᓐ, ᐲᑯ, ᒥᓯᒪᐃᓛᖅ, ᓇᑦᓯᖅ, ᒪᑉᓴᓛᖅ, 
ᐊᓚᕋᓚᖅ, ᐲᑐᓴᓐ, ᑲᑦᑐᒃ, ᐃᕝᔭᒍᑕᐃᓚᖅ, ᐹᓇᐹᓯ. ᖁᔭᓐᓇᒦᒃ. ᑲᔪᓯᕗᖅ. ᑕᐃᒃᑯᐊ ᓈᒻᒪᓴᖏᑦᑐᑦ ᐱᒋᐊᖅᑎᑕᒥᒃ; 
ᐱᒋᐊᖅᑎᑕᖅ ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᐅᑎᕐᓗᓂ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 14. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
15. ᑭᖑᓪᓕᕐᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 16. ᑲᑎᒪᔾᔪᑎᒃᓴᐃᑦ 
 

ᑲᑎᒪᔾᔪᑎᒃᓴᖅ 14: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ): ᖁᔭᓐᓇᒦᒃ, ᐅᖃᖅᑎ. ᐃᖅᑲᐃᑎᔾᔪᑎ ᒪᓕᒐᓕᐅᖅᑎᓄᑦ ᐊᖏᖅᑎᑕᐅᓂᐊᕐᒪᑕ ᐊᐅᓚᑦᑎᔩᑦ 
ᑲᑎᒪᔨᖏᑦ ᑲᑎᒪᕕᒻᒥ ᐃᑲᕐᕋᐅᑉ ᐊᕐᕙᓪᓗᐊᖓᓂ ᐊᒻᒪᓗ ᐃᖅᑲᐃᑎᔾᔪᑎ ᒪᓕᒐᓕᐅᖅᑎᓄᑦ 
ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᔨᖏᑦ, ᑲᑎᒪᓂᐊᖅᑐᑦ ᖃᐅᑉᐸᑦ ᐅᓪᓛᒃᑯᑦ 9-ᒥ ᑕᐃᑲᓂ ᓇᓄᖅ ᐃᓪᓗᕈᓯᕐᒥ. 
 
ᑲᑎᒪᔾᔪᑎᒃᓴᐃᑦ ᐱᖓᑦᑎᕐᒧᑦ, ᒪᐃ 12. 
 
1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐃᓱᒪᒃᓴᖅᓯᐅᕐᓂᖏᑦ ᑲᑎᒪᓂᖃᑐᐃᓐᓇᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᓪᓗ 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᑲᑎᒪᓂᖓ ᓄᖅᑲᖓᓂᐊᖅᑐᑦ ᒪᐃ 12, 2004-ᒧᑦ ᑎᑭᓪᓗᒍ. 
 
ᐃᖅᓱᖅᑎ. 
 
>>ᒪᓕᒐᓕᐅᖅᑏᑦ ᑲᑎᒪᓂᖓ ᐃᓱᓕᑉᐳᖅ 15:54-ᒨᖅᑎᓪᓗᒍ 



 

 

 


